
1	 Álggaheapmi

1.1	 Áigumuš 
Siida lea sámi vuohki hábmet servodaga. Siiddaid guovlu lei heivehuv­
von eanadaga hápmái, dan mielde mo lei vejolaš johtit iešguđet jahke­
áigodagain ja nu mo guovllut ledje heivehuvvon siiddaolbmuid oktasaš 
doaimmaide. Sámi viidodaga dihtii ledje ollu siiddat, iige leat leamašan 
oktasaš bajit dási siidaásahus buot sámiid várás. Siida lei dattege oassi 
olles sámi servodagas, mas lei oktasaš giella ja vuoiŋŋalaš árvvut. 

Stáhtaid koloniseren- ja assimilašuvdnapolitihka geažil sámit eai 
leat beassan ovddidit iežaset servodaga siidavuogádaga vuođul. Siida­
ealáskahttima ulbmil lea divvut daid vahágiid ja váilliid maid stáhtaid 
koloniserenpolitihkka lea dagahan. 

Siidda doaimma guovddážis leamašan hálddašit mehciid olbmuid 
birgejupmin.  Siiddaid ealáskahttin lea dehálaš dan dihtii, go sápme­
laččat gáibidit eanavuoigatvuođaid dohkkeheami.  Dasa lea ovdamear­
ka norggabeale Deanuleagis, gos moadde gilisearvvi leat ásahan Badje-
Deanu siidda  vuoigatvuođaid nannema dihtii.

Siidda ealáskahttin sáhtašii dáhpáhuvvat guovtte dásis: ealás­
kahttit siidda ráđđádallanvieruid ja ealáskahttit siidda dihto guovllu 
hálddašeaddjin siiddaolbmuid birgejumi ja eallima várás, nu mo árbe­
virolaš siida doaimmai. Nubbi dássi lea ealáskahttit siidda árvvuid, 
njulgosiid (norpmaid) ja vugiid otná sámiid jurddašeapmin iešguđetge 
dásis otná sámi servodagas. 

Go guorahallat siidda ealáskahttima, de berrešii árvvoštallat siid­
da sajádaga min áigge ásahusaid ektui, nu mo Sámedikkit, gielddat ja 
dálá eanaoamasteaddjit. Dákkár árvvoštallan lea dárbbašlaš vai sáp­
melaččat fuomášit mo siida sáhttá doaibmat otná servodagas, ja man 
láhkai ja man muddui lea dárbu ođasmahttit siidda dálá áigái.  Máhcan 
dása čuoggás 8. 

1.2	 Duogáš 
Nu mo eará álbmogat, de leat sápmelaččat áiggi čađa ovddidan ieža­
set vugiid ovttas doaibmat ja birget, maid vuođđun leamašan luonddu­

láhjit1. Láhjit leat meahci ja meara vallji maidda olbmot sáhttet bivdit 
lobi2 ávkkástallat. Olbmot de sáhttet bivdit meahcce- ja mearravalljo­
daga vai birgejit ja cevzet davviluonddus, gos dálkkádat buvttada sihke 
vejolašvuođaid ja hástalusaid.   

Go sámi ássanguovllut leat máŋggaláganat luondduláhjiid ektui, 
de ii leamaš jur ovttalágan vuohki birget miehtá Sámi. Dattege lea lea­
mašan oktasaš vuođđovuohki mo sápmelaččat iešguđetge guovllus 
leat hábmen sin servodaga. Sámi oktasaš osku ja vuoiŋŋalaš árvvut, 
nu mo sámi máidnasat, luođit ja sátnevádjasat duođaštit, leat leamaš 
dehálaš vuođđu servodaga ásaheapmái miehtá Sámi. Go siida-sátni 
adnojuvvo buot sámegielain, de dat iešalddis duođašta oktasaš sámi 
servodatvuogádaga (ovdamearka: sijdd nuortasámegillii, sïjte mátta­
sámegillii).

Álbmogat iežaset našuvnnastáhtaiguin, nugo suopmelaččat, 
ruoŧŧelaččat, norgalaččat ja ruoššat geat leat koloniseren Sámi,  leat da­
đistaga beassan ovdánahttit iežaset servodathámádagaid sin iežaset 
árbevirolaš vieruid vuođul. Suopmelaččat, ruoŧŧelaččat ja norgalaččat 
leat maiddái viežžan árvvuid oarjemáilmmi demokratiijas ja olmmoš­
vuoigatvuođain, nu mo lea čállon sin vuođđolágaide.

Oarjemáilmmi filosofiija (Hobbes, Locke ja Rousseau) eaktuda 
servodaga ásaheapmin ja bisuheapmin  dan ahte olbmot fuomášit, ahte 
sis lea dasa ovdamunni vaikko servodat gáržžida sin iešheanalašvuođa. 
Dát gohčoduvvo servodatšiehtadussan (social contract).  Dát fas eaktuda 
ahte olbmuin leat dan mađe oktasaš árvvut ahte sáhttet gulahallat, ja 
ahte unnitlogu olmmošvuoigatvuođat goit muhtun muddui dohkke­
huvvojit.3 Dattege leat stađakeahtes eamiálbmogiin, vaikko sii veala­
huvvojit, unnán vejolašvuođat botket sin gaskavuođa stáhtain gos ellet, 
jus stáhta ii mieđa dasa.  

Olles sámi servodaga ektui lea kolonialisma ja assimilašuvdna 
dagahan ahte ii leat leamaš formálalaš sámi servodatfápmu mii vuođusta 
“servodatšiehtadusa” sámiid gaskkas. Dattege sáhtašedje oktasaš árvvut 

1	 Geahča láhji-doahpaga birra Kuokkanen 2009 ja Johnsen 2022.
2	 Bivdodoaba čilgejuvvo dárkkileappot čuoggás 4.1 vulobealde.
3	 Unnitlogu vealaheapmi lea dávjá sivva sisriikkalaš riidduide ja soahtái, ja máŋgii nu 

ahte riidu viiddiduvvo soahtin stáhtaid gaskkas ge. 

čatnat min oktii, vaikko otná dilis vásihit, ahte muhtun joavkkut  mat 
servet Sámedikkeválggaide, eai doarjjo sámi eamiálbmotárvvuid, ee. 
meahccevalljodaga gáhttema.    

Koloniserenstáhtat Sámis leat stáhtafámuid bokte iešguđetge 
láhkái nannen iežaset árbevirolaš árvvuid ja vugiid, ja dán oktavuođas 
garrasit duolbman  ja goksán sámi gielaid, árvvuid ja servodaga hámi 
– siidda. Sápmelaččat leat geahččalan iežaset áššiiguin bargat stáhtaid 
vuogádagain, nugo politihkalaš riikabellodagaid ja -servviid bokte. 
Sámit eai leat lihkkáge olahan áktánas iešmearrideame, go eanaš háve 
leat sámit leamašan čielga unnitlogus. Báikkálaš dásis, guovlluin gos 
sápmelaččat leat eanetlogus, livččii leamašan vejolaš dahkat mearrá­
dusaid sámi vuolggasajis. Muhto go koloniserenstáhtat leat unnán 
fámu juohkán guovllu dássái, de leat sámi iešmearridanvejolašvuođat 
hui ráddjejuvvon maiddái dán dásis. Ollu sápmelaččat leat dasa lassin 
muhtun muddui čatnan iežaset koloniserenstáhtaid vuogádagaide, ja 
maiddái báikkálaččat bargan riikabellodagaid ja -servviid bokte. 

Suomabealde árvaluvvui 1990:s oppalaš sámeláhka, mii sisttis­
doalai sihke sámiid eanavuoigatvuođaid ja sámi hálddašeami. Láhka 
evttohii čielga njuolggadusaid ásahit sámesiiddaid sámeealáhusaid 
hárje­heami ja sámeálbmoga eará vuoigatvuođaid dorvvasteami vá­rás 
(§ 4:s).4 Sámi eanavuoigatvuođaid garra vuostálastima dihtii láhka­
evttohus luddejuvvui ja dušše oassi sámiid hálddašeamis ovddiduvvui. 
Suoma riikkabeaivvit 1995:s dohkkehii Sámediggelága, mas ledje buot 
siiddaid- ja vuoigatvuođanjuolggadusat sihkkojuvvon. Kuokkanen 
(2024) oaivvilda ahte dákkár Sámediggeláhka lea hehtten duohta sámi 
iešmearrideame olaheami. 

Norggabealde Sámi eanavuoigatvuođaid guorahallama oktavuo­
đas árvvoštallojuvvo siidavuogádat, muhto guorahallanlávdegoddi 
hilggui siidda vejolaš hálddašanvuohkin, erenoamážit dan dihtii go 
sin mielas livčče siidavuoigatvuođaid dohkkeheapmi eahpevuoiggalaš 
earáide. Lávdegoddi ákkastallái ná:

4	 KM 32/1990 = Komiteanmietintö n:o 32 valtioneuvostolle. Saamelaisasiain 
neuvottelukunnan mietintö (Samedelegationens betänkandeI). Ehdotus 
saamelaislaiksi ja erinäisten lakien muuttamiseksi (Förslag till en samelag och 
ändring av vissa lagar). Helsinki 1990.

Sámi vuoigatvuođalávdegoddi diehtá ahte sámiin - sihke his­torj
jálaš ja álbmotrievttálaš vuođuin - lea nana gáibádus dasa ahte 
sis lea váikkuhanfápmu ja ahte sii besset oassálastit iežaset ássan
guovlluid eatnamiid ja čáziid hálddašeapmái. Lávdegoddi diehtá 
maiddái ahte ovddeš áiggiid sis leat siidavuogádaga bokte leamaš 
sierra hálddašanortnegat, ja leat bidjan iežaset njuolggadusaid 
vuođđun guovlluid hálddašeapmái. Dáid historjjálaš riekte- ja háld
da­šan­ortnegiid ii almmatge sáhte álkit bidjat vuođđun boahtte­vaš 
hálddašanmálliide Finnmárkkus.
 
Siidavuogádagat ledje fámus dalle go sápmelaččat ledje okto 
dahje geavatlaččat okto iežaset guovlluin, muhto dál lea dilli nu 
ahte muhtun osiid álgoálgosaš sámi guovlluin leat maiddái eará 
álbmot­joavkkut ássan máŋga čuođi jagi. Finnmárkku riddo­guovl
luin leat ássan dážat juo 1300-logu rájes. Dát lea dagahan dan 
mađe čearddalaš, sosiálalaš ja ássanmielalaš seaguheame álbmot
joavkkuid gaskkas, ahte ii šatta dušše váttisin, muhto maiddái 
eahpe­­govttolažžan, addit vuoigatvuođaid dahje stivrenválddi duš
še etnalaš vuođu alde dakkár guovlluin, gos lea “seaguhuvvon” ál
bmot. Sámi guovlluin lea dáhpáhuvvan ovdáneapmi - erenoamážit 
ál­bmoga čoahkkádusa dáfus - man geažil lea veadjemeahttun riev
dadit servodatdiliid dahje ásahit hálddašanortnegiid, mat leat 
heive­huvvon ovddeš dillái. (NOU 1997: 4, s. 109, mu jorgalus) 5

Dákkárlágan ákkastallan sáhttá leat ovdamearka manne sámi árbe­
virolaš árvvut ja servodatvuogádagat leat hilgojuvvon, nappo oaivvil­
duvvon boaresáigásažžan ja eahpevuoiggalažžan earáide.6 Nappo sámi 
árvvut ja láhttemat eai leat oaivvilduvvon vejolažžan heivehit dálá 
áigái ja earáide. Sámiide leamaš  boađus dieđusge nuppe gežiid: bággu 
dohkkehit ja iežaset heivehit earáid hálddašan- ja jođihanvugiide, 
maiddái guovlluin gos sápmelaččat ain leat eanetlogus. 

5	 NOU 1997: 4, s. 109 (Norgga Almmolaš čielggadeapmi - NAČ 1997:4 Sámi kultuvrra 
luondduvuođus).

6	 Dákkár jurddašeapmi lea davviriikkalaš sosiálapolitihka homogeniserenvuohki, gč. 
omd. Olsson ja Lewis 1995.

Siidavuogádat lea dattege eallán ja seilon sámiid gaskkas, eren­
oamážit boazosápmelaččaid gaskkas ja muhtun muddui giliolbmuid 
gaskkas, vaikko eambbo čihkosis. Maŋimuš jagiid lea siida adnon vuođđo­
oassin sámi dutkamis sámi servodateallima ja sámi vuoigatvuođaid 
birra (Nilsson 2021; Magga 2024; Henriksen Selfors 2024).

Norggabealde nannii Alimusriekti boazodoallosiiddaid eanavuoi­
gatvuođaid 2002:s, Sievjuduomus. Dán duomus dohkkehii alimusriekti 
siidda buhtadusgáibádusa sin guovllu sisabahkkemiid ovddas, vaikko 
boazodoallolágas ii lean siida namuhuvvon ge.7  Dan vuođul go Alimus­
riekti dohkkehii siidda riektesubjeaktan, mas leat guođohanvuoigat­
vuođat guovlluideaset, dohkkehuvvui siida maiddái riektesubjeaktan 
boazodoallolágas (2007). 

Ruoŧa- ja suomabealde siiddas ii leat makkárge formálalaš sadji 
boazodoallolágain, iige hálddašeami ektui. Boazodoallu lea dáid riik­
kain hábmejuvvon čearuide (Ruoŧas) ja bálgosiidda (Suomas). Eahpe­
formálalaččat lea dattege máŋgga sajis dábálaš rátket geasseealu dálve­
siiddaide.

Earret go boazodoallosiiddat, de lea Nuortasámiin (nuõrttsäʹmm­
laž dahje dušše säʹmmlaž) ain siidavuogádat, mii lea nannejuvvon sier­
ra lága  bokte.8 

Finnmárkku9 fylkka eanavuoigatvuođakártema oktavuođas leat 
giliolbmot ovddidan eanavuoigatvuođa gáibádusaid. Go geahčada daid 
gáibádusaid mat leat sáddejuvvon, de oaidná ahte hárve lea ovddiduvvon 
gáibádus joavkku beales, mii gohčoda iežas siidan.  Dan sáhttá atnit 
dáruiduhttinpolitihka váikkuhussan, ja ahte eanavuoigatvuođakárten 
ii leat dahkkon árbevirolaš siiddaid vuoigatvuođaid hárrái. Go muhtun 
oktavuođain dattege leat ovddiduvvon gáibádusat siidda ovddas, de 
goit čájeha ahte gávdnojit jurdagat ealáskahttit siidda vuoigatvuođa­
oamasteaddjin, maiddái olggobealde boazodoalu. 

7	 HR-2000-40-A – Rt-2000-1578.
8	 Kolttaláhka. https://www.finlex.fi/sv/lagstiftning/1995/253?language=swe.
9	 Finnmark - Finnmárku namma mearkkaša Sámi meahcci, go Finn = sápmelaš ja 

mark = meahcci. Orru veahá unohas ain geavahit Finn-doahpaga sámegiel báike­
namman, go Norggas lea Finn dološ cielahansátni sámi birra.

Norgga alimusriekti celkkii 2002:s duomu (Čáhputduopmu)10, 
mii nannii Olmmáiváhki giliguovlluid (main leat eanaš sámi ássit) 
oamastanvuoigatvuođa sin meahcceguvlui. Guovlu gohčoduvvui álg­
gos giliguovlun (dárogillii “bygdeallmenning”), muhto giliolbmot leat 
maŋŋil gohčodan guovllu Čáhput siidan - maiddái dárogillii.11 

1.3	 Sámiid iešmearrideapmi
Iešmearrideapmi lea leamaš sámi váldogáibádus, nugo earret eará 
boahtá ovdan Sámiráđi julggaštusain.12 Vaikko Davviriikkat leat dorjon 
ON:a eamiálbmotjulggaštusa13, gos 3. artihkal nanne eamiálbmogiid 
iešmearrideami, de eai leat makkárge duohta iešmearrideame máhca­
han sápmelaččaide ja Sámedikkiide. Stáhtat orrot oaivvildeamen ahte 
sámi iešmearrideapmi galgá čađahuvvot nu gohčoduvvon mielmear­
rideami bokte. Dainna oaivvilduvvo sierra gulahallan – ja konsulte­
renvuogádagat, nu mo sihke ON:a eamiálbmotjulggaštus ja ILO-16914 
bagadallá. ILO-169:s čállojuvvo ahte ráđđádallamat galget čađahuvvot 
buriin jáhkuin ahte juksat ovttamielalašvuođa.15 

Duohtavuođas lea dattetge čájehuvvon ahte stáhtat dávjá ja 
erenoamážit dain deaŧaleamos áššiin – jus oppanassiige gulahallet – 
eai dohkket sámi gáibádusaid, nu mo gieskat almmuhuvvon Amnesty 
(2025) raporta duođašta.

Sámedikkit eai leat dássážii ovddidan vuđolaš gáibádusa makkár 
surggiin sii gáibidit iešmearrideame. Sivvan dasa soaitá leat Sáme­
dikkiid dárbu buori dáhttui ja oktavuhtii stáhtaiguin, geat juolludit 
ruhtadoarjagiid sámi giella- ja kulturdoaimmaide ja Sámedikkiid háld­
dahusaide. Dasa lassin soaitá leat vuosteháhku rahpat ságastallama ieš­
mearrideame sisdoalus, go das leat Sámedikkiin ollu iešguđetge oaivilat.   

10	 HR-2001-5-B - Rt-2001-1229.
11	 https://www.manndalen.no/vedtekter.273211-362582.html
12	 Maŋimuš: Váhtjer julggaštus, Sámiid 22. konferánsa 2022.	
13	 https://www.un.org/development/desa/indigenouspeoples/wp-content/uploads/si­

tes/19/2018/11/UNDRIP_E_web.pdf
14	 https://normlex.ilo.org/dyn/nrmlx_en/f?p=NORMLEXPUB:12100:0::NO::P12100_ILO_

CODE:C169
15	 Eŋgelasgillii: The consultations carried out in application of this Convention shall be 

undertaken, in good faith and in a form appropriate to the circumstances, with the 
objective of achieving agreement or consent to the proposed measures.

https://www.manndalen.no/vedtekter.273211-362582.html
https://www.un.org/development/desa/indigenouspeoples/wp-content/uploads/sites/19/2018/11/UNDRIP_E_web.pdf
https://www.un.org/development/desa/indigenouspeoples/wp-content/uploads/sites/19/2018/11/UNDRIP_E_web.pdf
https://normlex.ilo.org/dyn/nrmlx_en/f?p=NORMLEXPUB:12100:0::NO::P12100_ILO_CODE:C169
https://normlex.ilo.org/dyn/nrmlx_en/f?p=NORMLEXPUB:12100:0::NO::P12100_ILO_CODE:C169

Iešmearrideamis meahccehálddašeame hárrái čuoččuhuvvo 
dávjá ahte Sámedikkit eai ovddas buot ássiid, geaid iešmearrideapmi 
sáhttá guoskkahit. Siiddadásis soaittášii vejolaš dohkkehit ja fátmmastit 
sisafárrejeaddjiid, sin geat duođaid háliidit leat oassin sámi servodagas. 

Sápmelaččat leat maŋimuš buolvvaid áigge beassan ásahit ieža­
set ásahusaid ja  servviid, nu mo Sámedikkiid, ja ožžon daidda ruhta­
doarjaga. Sámedikkit leat ásahuvvon ovddasteaddji demokratiija vuo­
đul, oalle muddui seamma hámádagain go stáhtaid parlameanttat, 
erenoamážit norggabealde, gos riikkabellodagat leat beassan searvat 
válggaide. (Kuokkanen 2011).  

Sápmelaččat leamaš mielde ásaheamen Sámedikkiid ja dohkke­
han stáhtaid demokratiijahámádaga, iige leat vuhtton vuđolaš ságas­
tallan das, makkár  demokratiija sámi vuolggasajis livččii. Rauna 
Kuokkanen lea dutkan maid norggabeale sámi nissonat oaivvildit sámi 
iešmearrideame birra. Son čállá: 

juo álggu rájes lea Sámi parlameanta leamaš kopiija davvi­riikkalaš 
málles mas ovddasteaddjit leat bággejuvvon láhttet váldo­poli
tihkalaš vuogi mielde. Nugo okta nisu deattuhii: “nu mo dál lea 
dilli, de buohkat fertejit ovddidit ja duođaštit iežaset bellodagaid 
ja geahččalit njeaidit  vuostálasti bellodaga. (Kuokkanen 2011: 17, 
mu jorgalus)

Soaitá dan áigge, guovtte buolvva áigge, ahte mis16 ii lean dalle doarvái 
nana luohttámuš sámiid iežaset vuolggasadjái. Ii dan áigge lean dábálaš 
ságastallat kolonialismma ja dekoloniserema birra.

Muhto maiddái dálá almmolaš sámi servodatdigaštallamis orru 
unnán fuomášupmi ovddabealde čilgejuvvon hástalusaide. Dat mii 
ollu digaštallo lea vuoigatvuohta beassat Sámedikkiid jienastusloguide. 
Unnán digaštallojit vuđolaš hástalusat, nugo mo servodat berrešii 
hálddašuvvot ja jođihuvvot, ja erenoamážit mii eamiálbmogiidda 
livččii buoremus vuohki.17 

16	 Dát čálli lei sin gaskkas.
17	 Jienastuslohku ja gullevašvuohta listtuide ja bellodagaide lea dábálaš fáddá go čállit 

Sámediggeválggaid bitrra. Geahča Saglie ja earát (2021). 

Mii vásihit dáid áiggiid movt parlameanttat ja eará politihkalaš 
ásahusat dorjot álkes čovdosiid vuđolaš digaštallamiid haga, ovda­
mearkka dihtii  elektrifiseret oljo- ja gássabohkanrusttegiid Muolkkus.18  

Máŋgga stáhtas, nu mo USA:s, mii oaidnit politihkalaš polarise­
rema. Polariseren geavvá maiddái davviriikkain áššiin, main duohta­
vuođas ii leat stuorra erohus, nu mo ovdamearkka dihte mo hábmet 
oahpaheame. 

Lea go son dákkár áššemeannudeapmi báidnán maiddái sámi 
servodaga ásahusaid ja joavkkuid? Orru leamen dárbu ásahit ođđa vu­
giid mo gávdnat oktasaš čovdosiid, erenoamážit vai eastadit eiseválddiid 
“biđgen ja ráđđen” politihka.  

1.4	 Siiddaságastallan ja siiddaráđđádallan
Ságastallan lea leamaš dábálaš vuohki meannudit siidda oktasaš ja ol­
bmuid gaskasaš hástalusaid. Siiddaságastallama bokte lei ulbmil ohcat 
čovdosiid maid eatnašat sáhtte dohkkehit. Dákkár vuogádagain ii leat 
eanetlohkojienasteapmi heivvolaš mearridanvuohki. Ságastallamat 
doibme baicce nu ahte oasseváldit doahttaledje sin, geat čilgejedje 
dilálašvuođa buoremus lági mielde. Dávjá dat ledje sámi boarrásat ja 
sámi noaiddit, geain lei árbevirolaš diehtu ja máhttu, ovdamearkka 
dihtii mo gulahallat luonddubirrasiin. 

Čujuhan dán oktavuođas dasa maid Fierranjot Kirstte Rávdná 
(Rauna Kuokkanen) ja Bekkun Hánnu Asta Mitkija (Asta Balto) leaba 
čállán Siidaskuvlla olis;  “Siidaskuvlla njeallje dábálaš ovttastallanvieru 
– dearvvahallama, fuolkkástallama, dolastallama ja káfestallama – ja 
dan, mo dat sáhttet doaibmat otnábeaivve vuohkin ja metodan čoavdit 
hástaleaddji servodatáššiid”. Soai oaivvildeaba:

Moai čuoččuhetne, ahte min dálá formála reaiddut ja mekanismmat 
eai  leat doarvái gávdnat čovdosiid otná stuorra hástalusaide sá
me­ser­vodagas. Daid lassin mii dárbbašit ođđalágan vugiid ja  bar
go­neavvuid ohcat oktasaš vástádusaid ja moai evttohetne, ahte 

18	 Elektrifiseren dahkko buoridan dihte Norgga dálkkádatrehketdoalu, muhto 
válddekeahttá vuhtii váikkuhusaid lundui dahje dan ahte elektrifiseren ii 
mielddisbuvtte duohta CO2-gássaluoitima unnideame máilmmidásis. 

mii   galgat loktet ovttastallamavieruid formála sajádahkii dain 
are­nain, gos mii leat čuohte jagi áigge hárjánan «politihkket». Mis 
leat buohkain iežamet miellagovat politihkkemis, muhto dávjá 
mii jurddašit dan doahpaga oktavuođas čoahkkinlanjaid, divaš
tal­­la­miid ja feaskárastimiid. Dávjá daidda laktásit sátnegiččut ja 
kánske muhtimin maiddái riiddut. (Fierranjot Kirstte Rávdná ja 
Bekkun Hánnu Asta Mitkija 2024: 34-35)

Ii leat dieđusge nu ahte siiddaid árbevirolaš meannudanvuohki álo 
doaimmai seamma bures ja riidduid haga,19 nu mo soai joatkiba:

Moai ean evttot, ahte mii galgat heaitit divaštallamis čoahkkin
lanjain, baicce evttohetne, ahte dábálaš čoahkkinvieruideamet 
lassin mii sáhttit atnigoahtit dán artihkkalis namuhuvvon ovttas
tallama vieruid «ođđalágan» (dahje árbevirolaš) vuohkin ohcat 
oktasaš dieđu, áddejumi ja čovdosiid. Moai ean oaivvil ahte lávus 
dolastaladettiin dahje eará sajiin eai sáhte šaddat garra nákkut 
ja divaštallan. Ean háliit romantiseret ovttage ovttas­tallan­vieru, 
baicce loktet daid árvvu, mearkkašumi ja sajádaga servo­da
gasteamet oktan guovddáš vuohkin ovttas buvttadit ja hábmet ođđa 
oktasaš dieđu, mii ii kánske livčče šaddan čoahkkin­lanjas divaš
taladettiin. Vaikko áššit dahje jearaldagat soitet leat justa seamma 
guktuin arenain (lávvu ja dollagáddi vs. čoahkkin­latnja), mis lea 
máŋgii earálágan vuohki gulahallat ja maiddái vuolggasadji dasa, 
mo ovddidit ášši dan guovttilágán arenas. (ibid. 35)

Go mun dás duohko čálán siiddaságastallan de oaivvildan siidda­
olbmuid vuogi gulahallat iešguđet oktavuođain. Siiddaráđđádallan 
geavahuvvo fas go siida meannuda man nu riiddu dahje hástalusa 
siiddaságastallanvieruid vuođul.

  

19	 Go ákkastallet eamiálbmotdutkiid vuostá, de dávjá daddjo ahte sii čábbodahttet sin 
árbevirolaš servodagaid. Dát gohčoduvvo eŋgelasgillii  strategic essentialism.

1.5	 Čilgehusa vuođđu ja dárbu
Dát čielggadeapmi lea oassi Siidaskuvllas20, ja dan ulbmil lea ovddidit 
jurdagiid man láhkai siidavuogádaga sáhtášii ealáskahttit otná sámi 
servodagas. 

Luonddubillisteapmi ja dálkkádatrievddadeapmi čájeha man 
raššin máilbmi lea šaddan. Máilmmis leat dasa lassin ollu riiddut ja 
soađit. Rašes máilmmidilli váikkuha borramušbuvttadeapmái ja bor­
ramušhaddái. Báikkálaš oadjebasvuođa dihtii orru dárbu eambbo ávk­
kástallat iežamet meahcce- ja mearravalljodagaid, mii eaktuda buori 
oktasašbarggu ja soabalašvuođa. Siidavuogádat livččii vuohki dikšut 
dákkár barggu.  

Namuhuvvon dilálašvuođat leat bohciidahttán dárbbu ovddidit 
sámi árvvuid, hálddašeame ja jođiheame viidásut sámeservodagas. 
Dákkár barggu sáhttá buohtastaddat jurdagiiguin, maid eamiálbmogiid 
dekoloniserendoaimmat ovddidit (eambbo dekoloniserema birra čuog­
gás 2). Ollu eamiálbmogat leat velá mielde ásaheamen servodaga, gos 
mehciid gáhtten ja hálddašeapmi lea guovddážis (omd. Reed ja earát 
2021).  

Dán dáfus lea Siidaskuvla okta hui ávkkálaš doaibma, go lea čohk­
ken berošteaddjiid vuđolaš ságastallamiidda ja almmustahttán earret 
eará Siiddaid Sápmi -girjji (2023) ja Sámi dieđalaš áigečállaga fáddá­
nummira 2024:1. 

Siidavuogádaga ealáskahttin almmolaš dásis soaitá ádjánit. Álggos 
goit sáhttá siida doaibmat ofelažžan dasa, mo meahccehálddašeapmi 
berrešii leat. Dása leat ovdamearkan ng. eamiálbmotsuodjaleaddjit 
(Indigenous Guardians) Austrálias ja Kanadas (Popp ja earát 2020). 
Máhcan dása čuoggás 9.2. 

20	 Siidaskuvla lea Kone-foandda ruhtadan prošeakta, man váldoulbmil lea čielggadit 
siiddaid mearkkašumi ja vejolašvuođaid otná sámi servodagas. Lassedieđuid 
gávnnat neahttasiiddus www.siidaskuvla.net.

2	 Čielggadeame vuohki (metoda) 
Čielggadeames leat guokte vuođđoeavttu; 

1.	 Sámit leat sierra álbmot, mii maiddái gullá eamiálbmotservo­
dahkii.21

2.	 Kolonialisma lea duvdilan sámi vieruid, árvvuid ja vugiid suoi­
vanii, ja lunddolaš ovdáneapmi lea hehttejuvvon.

Dán čielggadeame ulbmilin lea árvvoštallat mo siidda sáhttá ealáskahttit 
otná servodahkii; man láhkai ja makkár ulbmiliidda.

Duogážin dasa lean 3.–7. čuoggáin (kapihttaliin) čilgen, mo siida 
lea árbevirolaččat doaibman ja maiddái geahčadan, mo ođđa ásahusat 
sámi guovlluin leat váikkuhan siidda árbevirolaš sadjái sámi vuođđo­
ásahussan. 

Buot stáhtaid láhttema dovdomearkan sámiid ja sámi siiddaid 
ektui lea leamaš kolonialisma ja assimilašuvdna, muhto mii lea čađa­
huvvon iešguđet láhkai. Dan dihtii orru ávkkálaš buohtastaddat váikku­
husaid iešguđetge stáhtain.

Siiddadutkamušat guoskkahit sámi servodateallima guovddáš 
osiid. Danne lea diehttelas ahte dákkár dutkamuš dahkkojuvvo sámi 
vuolggasajis, mii maiddái gullá nu gohčoduvvon eamiálbmot dutkan­
vuohkái. Dákkár dutkanvuohki dohkkeha maiddai sámi árbevirolaš 
vásáhusaid diehtagis (Onyancha 2022).

Máŋga gieskat almmuhuvvon nákkosgirjedutkamuša leat dahkko­
juvvon eamiálbmot vuolggasajis, iešguđetge fágasurggiin (teologiija, 
riektedieđa ja servodatdieđa), earret eará Ragnhild Nilsson (2021), Tore 
Johnsen (2022), Åsa Virdi Kroik (2023), Anne-Maria Magga (2024)  ja 
Aila Biret Henriksen Selfors (2024) dutkamušat. 

Kolonialisma lea birra máilmmi váikkuhan eamiálbmogiid assi­
milašuvdnii ja jávkamii. Stáhtalaš ásahusat ledje kolonialismma dehálaš 
oasit, go daid bokte lei vejolaš goaridit eamiálbmogiid iežaset ásahusaid, 
nugo ovdamearkka dihte siidda. Go guorahallat siidavuogádaga 

21	  Mii maiddái lea čállon Norgga vuođđoláhkii. 

ealáskahttima, de dalle lea áibbas lunddolaš dan dahkat maiddái de­
kolonialisttalaš vuolggasajis. 

Dekoloniserenlihkadus čalmmustahttá oktavuođa gaskal máilm­
miviidosaš davviguovlluid ja máilmmiviidosaš máttaguovlluid (Global 
North and Global South), muhto maŋimuš áiggiid lea eamiálbmot­
perspektiiva buorebut váldojuvvon mielde (Xavier  ja earát 2021). De­
koloniála jurddašeapmi lei álggos čadnojuvvon eurohpalaš kolonii­
jaid gálgamii Afrihkás ja Ásias. Muhto dát lea maŋŋil ovddiduvvon 
deaŧalaš jurddašanvuohkin eamiálbmogiidda, maiddái juridihkas, 
gos dekoloniála riekti (decolonial law) adnojuvvo. (Natarajan 2021; 
Henriksen Selfors 2024).

Nilsson (2021) čállá ahte dekoloniála dutkamis galgá diehtit 
man láhkái koloniála fápmovuogádat lea váikkuhan eamiálbmogiid 
eallimii. Kuokkanen (2009) deattuha ahte eamiálbmotmetodologiija 
mearkkaša, ahte dutkamuš čađahuvvo eamiálbmot vuolggasajis, mii ii 
leat vuođđuduvvon dualismii gaskal luonddu ja olbmo kultuvrra. Eami­
álbmotmetodologiija máksá maid ahte olbmos lea eambbo rabas ádde­
jupmi das mii máhttu lea.

Dát čielggadeami sáhtášii čatnat máŋgga oahpposuorgái, muhto 
ii leat jurddašuvvon dábálaš dieđalaš bargun, mii gáibida dihto dutkan­
málle.  Lean goittotge rehálaččat viggan čujuhit daidda gálduide maid 
lean geavahan, seammás go lean árvvoštallan daid kritihkalaččat ja 
rivttes dilálašvuođas.

Loguin 8–10 árvalan lagabui man láhkái ealáskahttit siidavuo­
gádaga, ja masa min áigge siida sáhttá lea ávkin. Lean dás atnán earáid 
árvalusaid, erenoamážit maid siidaskuvlaoasseváldit leat árvalan ja 
čállán, ja lassin iežan jurdagiid. 

3	 Siida ja sámegiella 
Siiddaságastallama ii sáhte čađahuvvot eará go sámegillii, jus duohta­
vuođas galgá leat vuohki mii sáhttá ealáskahttit siiddaid. Siiddaid bir­
ra sámegillii čállin lea sihke lunddolaš ja dárbbašlaš, erenoamážit go 
dát dahkkojuvvo dekoloniála vuolggasajis. Kolonialisma doaibmá ja 
váikkuha fápmogeavaheame (veahkaválddálašvuohta ja ráŋggáš­
teapmi) ja giela (čálalaš mearrádusat, bagadeapmi ja iešguđetge diehto­
juohkin kolonisttaid gielaide) bokte. Livččii goasii veadjemeahttun 
garvit koloniála váikkuhusaid, jus siiddaid galggašii čilget eará gielaide. 

Ovttastuvvan našuvnnaid Eamiálbmogiid vuoigatvuođaid ášše­
dovdimekanisma (EMRIP) lea maiddái deattuhan man dehálaš giella­
geavaheapmi lea, go sii čállet:

Gielat leat dehálaš elemeanta ja ovdanbuktin eamiálbmogiid ieš
mearridanvuoigatvuođas ja sáhttet veahkkin hábmet eami­ál­bmo
giid iešmearrideami čađaheame. Gielat sisdollet reaidduid mo  
ovdan­buktit eamiálbmot kollektiivvalaš juridihkalaš ja poli­tihka
laš meto­dologiija ja organiserema. Eamiálbmogat leat máŋg­ga 
okta­vuođas doalahan iežaset árbevieruid njálmmálaččat, čadno
juv­von iežaset gielaide. (2012, mu jorgalus)22

Lea dárbu atnit mielas ahte sámegiella sáhttá leat báinnahallan kolo­
nisttaid gielaid geavaheame bokte. Čállosat oskku ja servodaga láhttema 
birra sáhttet dasa váikkuhit erenoamážit. Oskučállosat, nu mo biibbal, 
leat oallemuddui čállon ja jorgaluvvon kolonisttalaš loatnasániid haga. 
Hástalus lea dattege ahte muhton dehálaš sámi árvodoahpagat leat gár­
tan čadnojuvvot kristtalaš oskui, ja dakko bokte unnán geavahuvvon 
muđuid servodagas.

Go čilge siidavuogádaga, leat siidda árvovuođđu ja siidda láhtten­
njuolggadusat guovddážis. Ii oro veadjemeahttun hástalus váldit fas 
atnui dološ árvodoahpagiid.  Váddásat leat čilget njuolggadusaid siidda 
láhttema ektui kolonialisttalaš loatnasániid haga, go dákkár loatnasánit 

22	 Dutkamuš gielaid ja kultuvrra rollas, eamiálbmogiid vuoigatvuođaid ja identitehta 
ovddideamis ja suodjaleamis (2012), čuokkis 22.

leat garrasit sajáiduvvan sámegillii. Dasa lassin sáhttá jorgalus 
kolonisttaid gielain hoigat eará mearkkašumi sámegiel doahpagiidda.23 

Dán čállosis čilgen siiddaid árvvuid ja láhttennjuolggadusaid sá­
mi vuolggasajis. Geavahan dan dihtii sámi doahpagiid vaikko vel ko­
lonisttalaš loatnasánit leat sajáiduvvan sámegiel sátnegirjjiide ja 
tearbmalisttuide. Muhtun muddui leamaš dárbbašlaš hutkat ođđa sáme­
gieltearpmaid, eanaš háve suorggideame bokte.  Sámegieltearpmat 
maid ieš lean  hutkan čilgejuvvojit dađistaga, ja buohtastahttojit eŋge­
lasgiel tearpmaide.  

Skandinávagielain geavahuvvo riekti (rett)-doaba dasa, mii eŋge­
lasgillii  lea law. Riektesuorggit, nu mo boazodoalloriekti ja sámeriekti, 
gieđahallet dalle buot riektegálduid ollislaččat, sihke lágat, duomut, 
árbevierut jna. Riekti geavahuvvo dasa lassin máŋgga eará meark­
kašumiin, ee. duopmostuoluid ja riektečoahkkimiid, riektediehtaga 
ja iešguđet riektesurggiid birra (omd. sámeriekti, ráŋggáštusriekti ja 
dávvirriekti). Norggabealde geavahuvvo láhka-sátni dan birra maid 
čállá láhkateakstan (boazodoalloláhka, sámeláhka jna). Láhka-sátni ii 
oro heivemin bures riektediehtaga sadjái. Dán dihtii  mu mielas ii oro 
vuogas geavahit sániid riekti dahje láhka, go sámegillii čállá min ollislaš 
vuoigatvuogádaga birra.24 Ja dasa lassin galggašii mis – nu mo eanáš 
eamiálbmogiin – leat iežamet sátni, iige geavahit loatnasáni dan birra, 
mii nu čielgasit gullá álbmoga eallimii.  

Mun árvalan de geavahit “vuoigat”-sátnemáddaga go čálán das, 
mii eŋgelasgillii lea law. Lea maiddái dárbu earuhit dan mii lea eambbo 
duohta (konkrehta) ja dat mii lea jurddamáilmmis (abstrákta). Dás 
šaddet čuovvovaš doahpagat:

23	 Omd. siida, mii Norgga boazodoallolágas lea gáržžiduvvon dušše boazodoalu ektui. 
Ja meahcci fas dávjá geavahuvvo “utmark” birra, juoiddá mii lea olgobeale visttesaji 
ja gittiid, ii doppe gos siiddaolbmuid láhjit leat. 

24	 Dákkár doabageavaheame ektui ii leat ovttaoaivilvuohta, go eará dutkit  (Anne-
Maria Magga ja Rauna Kuokkanen) leat árvalan ja geavahan doahpaga sámi láhka. 
Norggabeale dutkit geavahit rievtti, go láhka lea sin mielas čadnojuvvon čálalaš 
njuolggadusaide.

Vuigosat (Vuigodagat livččii maid vejolaš)25 (law - abstract) – sámi/
eamiálbmot vuigosat  (Sámi/Indigenous law)
Vuoigatvuohta (rights - concrete)
Vuoiggalaš (fair, just)
Vuoiggalašvuohta (justice, fairness)
Vuoigatvuohki (law method)
Vuoigatvuogádat (law system)

Siidda riidočoavdin dahje soabadeapmi soaitá dáhpáhuvvan moanat 
vugiiguin dološ siiddain. Daid birra leat árvaluvvon geavahit nuorta­
sámegiel doahpagiid go soppar dahje norras, muhto doahpagat eai oro 
čielgasit čadnojuvvon dušše riidočoavdimii. Jus galgá hábmet doahpaga 
mii čielgasábbut lea čadnojuvvon vuoigatvuođagažaldagaide, de livččii 
vuoigatgoddi árvalus. Goahtegearret (gearret suomagillii: käräjä) livččii 
vejolaš doaba, muhto Suomas dat  geavahuvvo otne vuolimus dási 
duopmostuolu birra.

Geadni-sátnemátta geavahan das mii eŋgelasgillii lea duty dahje 
obligation. 

Geadni (duty, abstract)
Geatnegasvuohta (obligation, concrete) 

Njuolgga- ja láide-sátnemátta 
Njuolggadus (standard/rule)
Njuolggus (act, concret)
Njulgosat (norms - abstract)
Láidestus (guideline)

Hápmi- ja vuohki-sátnemátta
Hámádat (organization structure)
Vuohki (method)
Vuogádat (system)26

25	 Pekka Sammallahti árvalusat (jus galgá “vuoigat”-sátnemáddaga geavahit).
26	 Dás duohko geavahan hámádat-sáni ásahusaid osiid birra (ovdamearkka dihtii 

lávdegottit, stivra), ja nu mo ásahusaid lanjaid ja eará fysalaš osiid birra. Vuogádat 
lea ásahusaid ollislaš doaibmamálle, ja man láhkai gulahallat ja meannudit áššiid.

Go čálan vuoigatvuođaáššiid birra stáhtaid ektui, de orru eambbo lund­
dolaš geavahit skandináva loatnasániid, nu mo leat sajáiduvvan sáme­
gillii, nu mo:

Riekti (right, courts etc.) 
Láhka (act, legislation; maid parlameanttat mearridit njuolgga­
dussan)
Duopmostuollu (courts) 

Namuhasttán vel loahpas ahte doaba diggi geavahuvvo moatte okta­
vuođas. Dárogillii geavahuvvo ting min áiggis erenoamážit Norgga 
parlameantta birra (Stuorradiggi – Storting), muhto maiddái vuolimus 
dáse duopmostuolu birra (diggeriekti- tingrett). Diggi geavahuvvo 
maiddái dákkár mearkkašumis go olbmo gaskii šattai diggi, nappo soai 
dikkáskeigga. Go sámelágat álggoálggus leat čállon stáhtaid gielaide, 
de leat sámeparlameanttaid gásttašan Sámediggin sámegillii, eai Sámi 
álbmotčoahkkimin eaige Sámi siidan.27 

27	 Norgga Sámi Riikasearvi árvalii Sámi Álbmotčoahkkin riikkačoahkkimisttis 1982. 
Jagi maŋŋá fas árvalii Sámi siida dahje Sámi Parlameanta, NOU 1984:18, s. 490, 493.

4	 Siidda vuogádat ja koloniserema 
váikkuhusat

4.1	 Mii siida lea28

Siida lea sámi servodagaid vuođđoásahus, gos sápmelaččat ovttas ellet 
ja birgejit.  Ii leat vuođđu dan eahpidit, go siidadoaba adnojuvvo miehta 
sámi sullasaš sisdoaluin. Gávdnojit sátnevádjasat siidaeallima birra29, 
ja nuortasámis lei árbevirolaš siidavuogádat ain doaibmamin 1900-
logu álggus, man birra leat vuđolaš dutkamušat ja čállosat. (Tanner 
1929; Eidlitz Kuoljok 1987). Davvisámis lea Várjjat siida dehálaš ovda­
mearka das, mo siida lea doaibman. Dán siiddas leat ollu sieiddit ja 
bassi guovllut seilon, nu mo Ceavccageađgi. Ja dán siiddaguovllus lea 
erenoamáš goddebivdorusttet mii duođašta man bures siidda bivdu lea 
doaibman.  

Nu mo dutkit (juolgenohta 28) leat čilgen, de álgoáiggis, sullii 1000-
logu rádjái, lei iešguđet siida vuođđuduvvon vai livččii vejolaš bures 
ávkkástallat guovllu meahcce- ja mearravalljodagaid. Muhtun valljo­
dagaid sáhtii ovttaskas olmmoš dahje báikegoddi30 ieš atnit. Goittotge 
ledje bivddut mat gáibidedje stuorábuš bargoveaga. Erenoamáš fuomá­
šahtti lea goddebivdu, mii lei dehálaš eanaš siiddain ja mii gáibidii 
dárkilis ja bures ovdánan bivdovuogi, nu mo lei Golleváris.31 Guolás­
teapmi vuonas ja stuorra jávrriin, stuorábuš luossabivdobuođut ja 
boraspirebivdu leat eará bivddut, masa dárbbašuvvui stuorábuš bargo­
veahka. Siida fertii dan dihtii fátmmastit dan mađe olu báikegottiid ja 
olbmuid ahte dákkár bivddu lei vejolaš čađahit. 

Go sámi beaivválaš eallin lei siiddas, de ledje siiddas dábálaččat dan 
mađe ollu olbmot ahte iešguđetge barggut juhkkojuvvojit heivvolaččat. 
Siida dárbbašii maiddái birrasa, gos máhttu eatnama, elliid ja dálkki 

28	 Dat mii dán čuoggás čállojuvvo, lea eanaš dan vuođul maid Lars Ivar Hansen ja 
Bjørnar Olsen čállába girjjis Sámi Historjjás (Hansen ja Olsen, 2004), maid Norgga­
beale Sámi vuoigatvuođalávdegoddi čálii (NOU 1984: 18) ja Ørnulf Vorrena dutka­
mušaid (NOU 1978:18 A s. 148-149, 154, 155, 157 - gos siiddaguovllut leat velá kárte­
juvvon).

29	 Geahča Sara 2009.
30	 Siidavuogádagas lea báikegoddi doppe gos olbmot ásset ovttas (goađis, lávus, visttis) 

dahje lahkalagaid, dábálaččat bearaš- dahje sohkaolbmot.  
31	 Sáhttit dán birra lohkat maid Vorren 1998 lea čállán. 

birra juogaduvvui ja sirdojuvvui viidásabbot, ja eandalii máhttu mo 
fuolahit dearvvašvuođas, riegádahttima ja mánáid bajásgeassimis.

Dat mii ráddjii siiddabirrasa ledje gaskkat ja johtinvejolašvuođat, 
go siiddaolbmot fertejedje beassat deaivvadit goas lei dárbu ráđđádallat 
oktasaš doaimmaid ja hástalusaid birra.

Sápmelaččaid osku ja vuoiŋŋalaš eallin, mas ledje ollu vierut ja 
meanut, duođaštit ahte siiddain leat leamaš bures ovdánan servodat 
gos ledje iešguđet čehppodagat ja návccat. Vuoiŋŋalaš eallin lea 
dieđusge maiddái ovdánan stuorát birrasis, mii čájeha ahte leat leamaš 
deaivvadeamit ja gulahallan goit lagamus siiddaid gaskkas. Siiddavierut 
ja -ságat leat dán láhkai johtán siiddas siidii, loahpas miehtá Sámi, 
nu ahte oktasaš sámi máilmmigovva dahje kosmologiija lea seilon ja 
ovdánan.  

Go lean juo čállán, de leat siiddain leamaš iešguđetge bivdovuogit, 
čoaggin ja murjen (lubmet, jogŋet, sarret jna.), mat  ledje birgejumi 
vuođđu. Dan dihtii heivešii bivdosiidda geavahit doaban oktavuođain, 
go lea dárbu earuhit bivdosiidda ja boazodoallosiidda.32 Dasa lassin 
máksá bivdit- doaba maid jearrat suovvago dahkat bivddu, mii govvida 
siidda vuoiŋŋalaš árvvuid.33 

Bivdosiiddain ledje dihto siiddaguovllut, maid ieža hálddašedje. 
Leamašan muhtun sajiin čielga ráját maid geađgeurat čájehit 
(Kuokkanen 2023). Muhtun eará sajiin leamašan oktasaš bivdoguovllut 
rájáid lahka. Orru ahte siiddaguovlluid ráját leamaš beanta bistevaččat, 
mii muitala ahte ledje lunddolaš ráját bivdodárbbuid ektui, ja maid 
siiddaolbmot doahttaledje riidduideasttadeame dihtii.   

Ovddeš áiggiid ge lea leamaš dihtolágan gávppašeapmi, sihke 
lagaš siiddaid gaskkas muhto maiddái earáiguin, nu mo dážaiguin/
láttániiguin ja ruoššaiguin. Singuin ii leat leamaš dušše dábálaš 
gávppašeapmi, sii leat maiddái njulgestaga rievidan sámi siiddaid, nu 
mo stállu- ja čuđemáidnasat duođaštit. 

32	 Lea maid gohčoduvvon árbevirolaš siida, dološ siida ja sámesiida, geahča Labba 
2024.

33	 Dan gaskavuođa deattuha ee. Holmberg 2024. Dárogillii geavahuvvo veide, mii lea 
boaresdárogiel doaba ja máksá: čohkken, bivdu. Geahča Norsk Akademisk Ordbok. 
Stáhtat leat  maiddái jorgalan siida-sáni sierra tearpmain nu mo ”finneby” ja ”finne­
fjord” dárogillii, ”lappby” ruoŧagillii, ”lapinkylä” suomagillii ja ”pogost” ruoššagillii.

Ruošša ja Davviriikkat viiddidedje ja čavggadedje sin fámuid 
sámi guovlluide 1000-logu rájes. Guhká besse siiddat doaibmat sullii nu 
mo ovdal, muhto 1500-1600 jahkečuđiid rájes geahnohuhtte stáhtafá­
mut siidavuogádaga eambbo. Seammás rievdadedje sámi birgejumi nu 
ahte muhtun siiddain bargagohte eambbo dihto ealáhusain, nu mo bo­
azodoaluin, guolástemiin, luossabivdduin ja šibitdoaluin. 

Bivdosiiddain ledje juo dolin dábmojuvvon gottit, main varihiid 
geavahedje heargin ja njiŋŋelasaid geavahedje vuođgŋinbivddus. Go 
goddeealut vátnugohte, de muhtun siiddaolbmot dápmagohte eambbo 
gottiid ja dađistaga johtigohte ealuin, nu go goddeealut johte. 

Goddeealuid johtolagat rasttildedje bivdosiiddaid rájáid, eren­
oamážit davvisámis, gos goddeealut johte gaskal duoddariid ja riddo­
guovlluid gáissáid ja njárggaid. Dakkár rasttildeapmi lei dieđusge ieš­
alddis stuorra servodatrievdadus, mii livččii sáhtit dagahit hui garra 
riidduid. Muhto stáhtalaš duopmostuolut, mat 1600-logu rájes ledje 
doaibmagoahtán Sámis, eai meannudan nu ollu riidoáššiid go livččii 
vuorddehahtti. Váldosivvan dasa lea jáhkkimis dat go juo ovdal lei 
leamaš lagas oktavuohta ja ovttasbargu fuolkevuođa ja verddevuođa 
bokte daid ođđa boazosiiddaid ja iešguđet bivdosiiddaid gaskka, mat 
ledje boazosiiddaid johtolagain. 

Bivdosiiddaolbmot besse doallat bohccuideaset dain ođđa boazo­
siiddain, mii fas dagahii vejolašvuođa geavahit eanet áiggi earálágan 
bivdui, go erenoamážit riddosiiddain ledje valjes mearraláhjit.

Go boazodoallu šattai váldoealáhussan, de leat lunddolaččat joat­
kán nu mo leamašan bivdosiiddain, muhto heivehan doaibmavugiid 
boazodollui. Máhcan boazodoallosiiddaide ja dasa mo dat doibmet otne 
čuoggáin 5.5  ja 5.7-5.9. 

4.2	 Siiddaságastallan ja ráđđádallan
Nu mo lea duođaštuvvon nuortasámiid siiddain, ja go ain otná beaivve 
boazodoallosiiddain lea dábálaš, de bivdosiiddat jáhkkemis dábálaččat 
dahke mearrádusaid maŋŋá go ledje ságastallan dahje ráđđádallan maid 
berrešii dahkat. Mikkel Nils Sara (2015), Kristina Labba (2017) ja Anne-
Maria Magga (2024) leat dutkan mo mearrádusat boazodoallosiiddain 
leat dahkkon gitta min áigái.

Labba (2017) čállá nákkosgirjjistis mo siida mearrida maid ja mo 
bargat. Son čujuha dasa mo Mikkel Nils M. Sara čilge siiddaságastallama:

Siiddas lea ságastallan guhkes, vuđolaš árbevierru. Dát ságas­tal
lamat leat leamaš rabasin buot siidda lahtuide, ja leat leamaš dea
ŧalaččat máhtolašvuođa ja ipmárdusa bisuheamis, ja dasto vel das 
ahte addit juohkehažžii vejolašvuođa dahkat iešheanalaš, bures 
vuođuštuvvon mearrádusaid ja čađahit iešguđetlágan bargguid 
mat siidii gullet. (Sara 2015: 89, mu jorgalus)

Labba joatká čujuhusaiguin Mikkel Nils M. Sarai ja Robert Painii:

Ovttaskas boazoeaiggáda mearrádus sáhttá dađistaga šaddat árv­
voš­tallojuvvot eará boazoeaiggádiin siiddaságastallama okta­vuo
đas.  
	 Dáid ságastallamiin, mat leat njuolggadusaid vuođul, árv­voš
tallet namalassii dan, maid juohkehaš lea bargan dahje ii leat bar
gan. 
	 Siiddaságastallama oktavuođas digaštallojuvvojit maiddái 
strate­giijat movt galggašii bargat viidásabbot bohccuiguin ja juoh
ke­lágan mear­rádusat mat muđui gusket bohccuide, eren­oamá­žit 
jus siiddas ii leat jođiheaddji. Mearrádusaid ulbmil lea geahččat 
movt ieš­guđetlágan dilálašvuođat galget čovdojuvvot maidda sii­da 
juogo lea gártan dahje oanehis áiggis sáhttá jáhkkit gártat, omd. 
dálki ja dálkkádagat, guohtundilálašvuohta ja boazodoallu laga
mus siiddain.
	 Buot boazodoallit oassálastet mearrádusaid dahkamii seam
ma­­árvosaččat  ja ovttamielalašvuođaprinsihpat leat ságas­tallama 
guovddážis.
	 Jienasteapmi ja lohkkaduvvon oaivilat hilgojuvvojit, ja  eanet
lohkoprinsihppa lea amas. (Labba 2017: 115, mu jorgalus)

Anne-Maria Magga (2024) buktá ovdan dutkamušastis ahte boazo­
doallosiiddain lea árbevirolaš meannudanvuohki mas leat njeallje ieš­
guđet dási:

1) Siidda olbmot čoahkkanit šiehtadallat
2) olbmot buktet ovdan iežaset oainnuid, boarrásat buktet ovdan 
iežaset vásáhusaid ja máhtu, iešguđet njulgosat ja oainnut deattu
huv­vo­jit ja ságastallama bokte geahččaluvvo gávdnat ovtta­oaivil
vuođa
3) dahkko mearrádus mii heive eatnážiidda 
4) buohkat barget oktasaš mearrádusa ovdii. (mu jorgalus)

Vai gávdne čovdosiid maid buohkat sáhtte doahttalit, lei dehálaš, ahte 
buohkat besse cealkit iežaset oaivila, ja velá nu ahte buohkaid oaivilat  
árvvoštallojuvvojedje.  Jus buohkain ii lean vejolašvuohta searvat, de 
lei dárbbašlaš ahte goit okta juohke bearrašis searvvai. 

Lei dan dihtii dábálaš ahte siiddaolbmot ságastalle ja ráđđádalle 
heivvolaš áigge, dábálaččat skábman dahje dálvet dalle go eai lean 
eará dárbbašlaš barggut. Maŋŋá go kristtalašvuohta sajáiduvai, de leat 
beassážat leamaš dábálaš siidačoahkkináigi.

Mearrádusaid vuođđun ledje oktasaš šiehtadallamat, maid 
ulbmilin lei gávdnat ovttaoaivilvuođa. Dan dihtii ledje digaštallamat, 
mat eai čovdojuvvon ovtta beaivvis. Loahpas lei goitge nu ahte ahki, 
vásáhusat ja gelbbolašvuohta mearridedje gean oaiviliin lei eanemus 
deaddu. 

Nugo Magga čállá, de ii lean álo vejolaš olahit ollislaš ovttaoaivil­
vuođa bienasta bitnii. Beaivválaš barggus sáhttá velá leat ráddjejuvvon 
áigi ráđđádallamiidda. Muhto lei goit dárbu hutkat čovdosa maid 
buohkat sáhtte doahttalit ja leat mielde ollašuhttimin.

4.3	 Siiddajođiheapmi
Dološ bivdosiiddain leat dávjá leamaš máŋga bearašjoavkku, erenoamá­
žit doppe gos godde- dahje mádjitbivdu lei hui dehálaš (Korpijaakko 
Labba 1994). Dákkár stuorát siiddain lea sivva jáhkkit ahte lei dárbu 
dihto jođihangoddái, mas ledje olbmot iešguđetge bearaš- dahje báike­
goddejoavkkuin. Sáhttá maiddái leat leamaš dárbu daid gaskkas válljet 
jođiheaddji, nugo dán áigge siidaisit34 doaba sáhttá duođaštit. 

34	 Eat dieđe man boares doaba siidaisit lea, ja maid dalle sáhttá muitalit sohkabealdili 
birra. Mikkel Nils M Sara čállá sihke siidaisida ja siidaeamida birra. Son namaha 
maiddái ahte siida sáhttá ásahuvvot sihke eamidiid ja isidiid siidagullevašvuođas. 
(Sara 2001: 83-84, 96).

Oskal ja Sara čálliba ahte boazodoallosiiddajođiheaddji vuođđun 
lea leamaš  ovttaskas olbmo sajádat oapmahaččaid gaskkas, máhttu, 
gelbbolašvuohta ja boazolohku (Oskal ja Sara 2001). Jáhkkimis leat 
leamaš sullii seammaláhkái bivdosiiddain.

Ođđaáigge boazodoallosiiddain lea siiddaid mearridanmálle 
muhtun muddui  rievddadan erenoamážit uhcit dálvesiiddain, mas lea 
dušše okta bearašdoallu. Dákkár siiddain lea álkit dahkat nuppástusaid 
siidda olbmuid iešvuođaid ja sávaldagaid vuođul. Muhtin siiddain sáhttá 
leat čielga jođiheaddji geas lea váldi sihke siskkáldasat ja olgguldasat, 
eará siiddain fas sáhttá leat dássásaš jođiheapmi čielga jođiheaddji 
haga. Dan dihtii ii gáibiduvvo sierra jođihangotteválljen norggabeale 
boazodoallolága §§ 52–55:s. Lea doarvái nammadit siidda ja orohaga 
gulahallanolbmo.35  

4.4	 Mo meannudit boasttuláhttema – soabadeapmi, 
riidočoavdin ja ráŋggášteapmi 

Ráđđádallan ja soabadeapmi leamaš árbevirolaš sámi riidočoavdin, sih­
ke siiddaid siskkáldas áššiin ja siiddaid gaskkas. Riidočoavdima vuođ­
đun ledje sámi árbevirolaš árvvut, láhttennjuolggadusat, ja eará vuoi­
gatgáldut. Boazodoallosiidda riiddugieđahallama birra čállá Labba: 

....sámi ehtalaš jáhkku bohccuid lihku birra, nugo mun čilgen 3.2.3. 
čuoggás, lea historjjá čađa leamaš veahkkin doalahit čorgadis 
boazodoalu.
	 Muhto nugo buotlágan ovttasbargguin, de sáhttet čuožži
lit riiddut, maiddái boazodoalus. Riidduid sivat sáhttet leat ieš
guđet­lága­nat, ovdamearkka dihte go siiddaid ráját eai doahtta
luvvo, ovtta siidda boazodoallit johtet siskkobealde ja gieđahallet 
ealuid eará siiddas nuppi siidda mieđiheami haga, ja go okta 
siida dihtomielalaččat seaguha iežas bohccuid eará siidda ealuin. 

35	 Orohat (district)  lea tearbma mii norggabealde lea geavahuvvon boazodoalu 
hálddahuslaš juogadeami hárrái, nu mo stáhta eiseválddit leat mearridan. 
Doahpagat leat jotkojuvvon dálá lágas, muhto dál boazodoalu iežaset ásahussan. 
Geavadis lea čájehuvvon ahte orohat dávjá lea seammá go geassesiida. Orohat 
sáhttá buohtastahttit čearuin (ruoŧabealde) ja bálgosiin (suomabealde). Sámegiel 
vuođđomearkkašupmi ii leat siida, muhto guovlu gos guođohit dahje ásset.   

Siidavuogádaga siskkobealde ii leat oktage ovttadat mii lea siid
daid bajábealde, mii mearrida movt galgá gieđahallat čorga­dis 
boazodoalu dahje riidduid siiddaid gaskkas. Eaige gávdno lobá
laš fápmoortnegat mat suodjalit dahje ráŋggáštit eahpe­gusto­jead
dji láhttema vuostá. Dan sadjái lea leamaš siiddaid duohken iežá 
gieđahallat heivemeahttun diliid. Dát lea dagahan ahte leat gárg
giidan iešguđetlágan ráŋggáštusat siidavuogádaga siskko­bealde, 
dakkárat maid sáhttá lohkat etihkalaččat dohkálažžan ja dakkárat 
mat gusket sávakeahtes meannudeapmái bohccuid ektui. 

Siidavuogádagas lea juohkehačča beaggin dehálaš go galgá lihkos
tuvvat. (Labba 2019: 120, mu jorgalus)

Solem (1970) čállá maid ahte heajus beaggima dihtii sáhttá geavvat nu, 
ahte earát eai šat háliit suinna ovttasbargat. Sáhttá loahpas maiddái 
olgguštuvvot siiddas iige beasa eará siiddaide.  Mikkel Nils M. Sara čállá:

... siiddas šaddet iešguđetlágan ráŋggáštusat mat sáhttet ain 
stuorrut ja šaddat garra riidun. Muttolaš ráŋggáštusat sáhttet leat 
dehálaš dieđuid doalaheami, omd. gos nuppi oasehasa bohccot leat 
oidnon, ja masttadeami ja johtima birra.  Gáibádus lea sihkkarastit 
buriid boazologuid. Riidduid vearrámus dilis lea dat maid sámegillii 
gohčoda speadjalastimin. (Sara 2001: 102-3)

Go speadjalastin lea ráŋggášteapmi, de dat dahkkojuvvo dáinna ulbmi­
liin ahte vearredahkki vásiha ahte su boasttuláhtten ii leat gánnehahtti.  
Lea jáhkehahtti ahte boazodoallosiiddaid riidočoavdin leamaš sullasaš 
bivdosiiddain. 

Kaisa Korpijaakko-Labba (2023) lea dutkan mo bivdosiiddat 
mearridedje riidduid, ja ledje go sierra ásahusat, maid sáhtášii gohčodit 
goahte­gearregin? Korpijaakko-Labba čállá ahte vaikko dan ii sáhte duo­
đaštit, dattege nannet čálalaš gáldut ahte riiddut leat čovdojuvvon sámi 
vuoiggalašvuođa vuođul, dábálepmosit soabadeame bokte. 

Buot servodagain vuoiggalaš čovdosiid gávdnan lea dieđusge 
dehálaš ulbmil. Davviguovlluid garra dálkkádaga geažil dát lei eren­
oamáš dárbbašlaš buorre birgejumi dihtii. 

Vuoiggalaš čovdosiid bokte lei vejolaš doalahit buriid oktavuođaid 
sihke siiddas ja siiddaid gaskkas ja duostut riidduid stuorruma, mii livč­
čii šaddan roassun buohkaide. Go čovde riidduid siiddaid gaskkas, de 
sáhtte bivdit čeahpes soabaheaddji eará siiddas veahkkin, jus dat lei 
dárbbašlaš ja vejolaš. Soabadeapmi leamaš dalle dat buoremus vuohki 
(Kuokkanen ja Balto 2024). 

Muhto soabadeapmi ii dáidde juohke háve menestuvvan seamma 
bures, ja muhtun oktavuođain lea dieđusge jáhkehahtti ahte heajus 
beaggin ja olggušteapmi leamaš vuohki mo nuppi ráŋggáštit. Bistevaš 
olggušteapmi ii dáidde geavvan earret go jus dat lei áibbas dárbbašlaš. 

Dáláš duopmostuoluid dubmenfápmu lea čadnon vejolašvuhtii 
bágget duopmobohtosiid čađahit, vaikko polesfámu bokte. Dákkár 
meannudanvuohki ii leat dieđusge leamaš siidaservodagas. Go nu ii 
leat, de riidduid fertešii čoavdit bohtosiiguin, maiguin buohkat sáhttet 
eallit. Go boađus lea mearrádus sámi vuoiggalašvuođa dahje sámi vuoi­
gatvugiid vuođul, de dat galggašii leat vuoiggalaš maiddái ovttaskas 
olbmuide ja ovttaskas olbmuid unnitloguide. 

4.5	 Koloniserenváikkuhusat
Nu mo historjádovdit čállet, de leat sámi siiddat dađistaga manahan 
guovlluset sisafárrema ja koloniserema dihtii, vuos Mátta-Suomas ja 
máttimus guovlluin Norgga ja Ruoŧa bealde, 1200- ja 1300-logu rájes 
maiddái davvirittus (Solbakk 2024; Hansen ja Olsen 2004). 

Sámi meahccevalljodaga dihtii stáhtat rahče ja velá sohte gaska­
neaset beassat dáid valjiid rievidit iežas ávkkástallamii. 1500- ja 1600-
logu rájes ledje stáhtat (Norga/Dánmárku, Ruoŧŧa/Suopma ja Ruoš­
ša) nannen válddiset Sámis maiddái stáhtafámuid bokte (boles- ja 
duopmostuollofápmu). Garra stáhtafápmu čuozai  sámi siiddaid háld­
dašeapmái, erenoamážit riidduide siiddaid gaskkas.   

Maŋŋá Davviriikkaid garrasoađi (Store Nordiske krig) 1700–1721, 
stáhtat (Dánmárku/Norga, Ruoŧŧa/Suopma) nagodedje soahpat rájá 

gaskaneaset máttasámis gitta Mátta-Várjjagii, ja eastadit dan láhkai 
ođđa riidduid ja sođiid.  

Go olles rádjá rasttildii sámi siiddaguovlluid, de lei diehttelas 
dárbu čielggadit sámi diliid ja vuoigatvuođaid rádjasoahpamušas sierra 
Sámelasáhusain (Lappecodisilla) (Pedersen 2008).

Sámelasáhus sisttisdoallá njuolggadusaid siskkáldas sámi háld­
dašeapmái (§§ 15–21) ja sámi vuoigatgottiid (lapperett) birra (§§ 22–27). 
Norggabeale sámi vuoigatvuođalávdegotti álbmotláhkačeahpi joavku 
lea čállán: 

 
[dát njuolggadusat] dovddastit ahte sámiid vuoigatvuođat eat
na­miidda ja čáziide gávdnojedje, ja ahte sámi vuoigat­vuođa­háld
dašeapmi lei buoremusat heivehuvvon dulkot ja geavahit dáid 
vieruid.36 (NOU 1997, mu jorgalus)

Henriksen Selfors (2024) oaivvilda ahte Sámelasáhus dán láhkái duo­
đašta, ahte sámi árbevierut ja sámi vuoigatvuogádat ledje dohkkehuvvon 
stáhtaid vuogádaga báldii. 

Maŋŋil go Norga oaččui iežas vuođđolága ja iešstivrejumi 1814:s, de 
ovdánii dađistaga earálágan oaidnu sámiid hárrái. Rahčamušas earránit 
Ruoŧas šattai dehálažžan deattuhit Norgga válddi ja gullevašvuođa olles 
gonagasriikii. Sámiid vuoigatvuođat ja leahkin ii heiven dákkár stáhta­
huksen muitalusaide (eŋg. nation building narratives). Dát áddejupmi 
doalahuvvui dáruiduhttin- ja assimilašuvdnapolitihka vehkiin.

Dalle go dáruiduhttinpolitihkka álggahuvvui, mearridedje stáhtat 
giddet rájá Dánmárkku/Norgga ja Ruošša/Suoma gaskkas. Dat guoskkai 
maiddái rájárasttildeame boazodoalu, guolásteami ja bivddu okta­
vuođas. Maiddái rádjerasttildeaddji boazodoallu Dánmárkku/Norgga 
ja Ruoŧa rádjaguovllus gáržžiduvvui garrasit, ja máŋggaid davimus 
boazodoallosiiddain gilde fárremis sin árbevirolaš geasseorohagaide 
guovllus, mii dál lea Romssa fylkka riddoguovlu.

Rádjágidden ja -gáržžideapmi dagahii roasu buot siiddaide rádje­
guovlluin, ja mielddisbuvttii fárrema sihke máttás ja nuorttas.

36	 NOU 1997: 5, s. 74.

Industrialismaservodat dárbbaša ollu geađgeávdnasiid (mine­
rálaid), elrávnnji  ja eará eahpeođasmuvvi vuođđoávdnasiid. Ruovde­
máđijat, elrávdnjelinjját ja eará fievrridanteknologiijat dahke dákkár 
sisabahkkema vejolažžan guhkkin eret stáhtaid ássanguovddážiin. Sá­
mis dat fuomášuvvui 1900-logu stuorra čáhcedulvademiin ja ruvke­
huksemiin. Maŋimuš áiggiid lea dát joatkašuvvan, erenoamážit luossa­
biepmorusttegiin mearrasámi guovlluin, ja aiddo maŋimuš jagiid – nu 
gohčoduvvon ruonámolsuma bokte - bieggaindustriija huksemiin. 

Go kolonisere eatnamiid, de lea dieđusge dárbbašlaš jurddašit 
maid bargat guovlluid ássiid ektui, guovllu eamiálbmogii. Fápmogea­
vaheapmi dahje soahpamušbággen lea leamaš dábálaš vuohki. Eamiál­
bmogat leat dasa lassin dávjá marginaliserejuvvon ja sisafárrema boa­
đusin sii šaddet unnitlohkun iežaset guovlluin.

Goittotge álkimus gaskaoapmi bistevaš ja “ráfálaš” koloniseremii 
lea leamaš koloniseret eamiálbmogiid miela, nu ahte sii šaddet oassin 
koloniijafámuid servodagas. Nu sámi koloniseren lea ollu dáhpáhuv­
van marginaliserema ja assimilašuvnna bokte, ja skuvllaid bokte 
leat sámemánát oahppan ahte Sápmi lea heittot (Minde 2003). Dát 
dáhpáhuvai go čohkkejedje eamiálbmotmánáid internáhtaide, gos 
oahpahedje bealuštit ja gudnejahttit koloniálafámu árvvuid, giela, kul­
tuvrra ja vugiid (Rasmus 2006). Sosiáladarvinisma, mas eamiálbmogiid 
kultuvra adnui fuotnin ja primitiivvalažžan, lei oassi dás (Lehtola 1995).

Stáhtat leat dattege maiddái čielga fámuin čađahan koloniserema. 
Dat leat iežaset fápmoásahusaiguin (ee. boles, duopmostuolut, girku) 
dorjon eanandoallokolonisttaid eatnamiid rievideame, dubmen noid­
diid ja dohkkehan miššonearaid goavdáid bilideame ja rievideame. Ollu 
sápmelaččat, joavkkut ja siiddat vuollánedje bákku ovddas. Máŋgasat 
dohkkehedje loahpas koloniserema, muhtun muddui stáhtaid bálkka­
šumi, skeaŋkkaid ja rámi dihtii. 

Koloniserenáigodagas ledje máŋggat siiddat rašis dilis, erenoamážit 
go badjemearálaš bivdu ođđa bivdovugiid ja garra vearuheame dihtii 
lei váikkuhan godde- ja mádjitnáliid geahppáneapmái (Solbakk 2024).

Dán láhkái ollu sápmelaččat hilgo dahje manahedje sámi jurdda­
šanvuogi ja siidaeallima árvvuid. Muhto muhtumat, erenoamážit boa­
zosápmelaččat, siseatnan- ja duottarássit, jotke sámevugiin nu ollu go 

lei vejolaš, vaikko bilkiduvvojedje, olgguštuvvojedje dahje eará láhkái 
ráŋggáštuvvojedje. 

Oppalohkái sápmelaččat leat vásihan koloniserema oalle seamma 
láhkai, muhto dieđusge lea koloniseren dáhpáhuvvan iešguđetge láhkai, 
iešguđet ealáhusain ja  ovttaskas stáhtaid koloniserenáŋgiruššama 
mielde.

Dáruiduhttin lea leamaš hui garas ja dološ bivdosiidasápmelaččat 
rittuin, sámi guovddáš ássanguovllu olggobealde, manahedje measta 
álfárot sin sámi iešdovddu (Andresen ja earát 2021). Sis-Finnmárkkus 
lea dattege sámi giella ja eallinárvvut muhtun muddui seilon sámi 
guovddáš ássanguovlluin numo maiddái boazodoalus, man stáhta lea 
dohkkehan sierra sámi ealáhussan.

Go suomabealde leat maiddái láttánat beassan mielde boazo­
dollui, de leamaš váddásat ovddidit sámi árbevieruid boazodoalus ja 
boazosiiddain. Ohcejogas lea sámi eallinvuohki buorebut seilon go mád­
delis. Nana searvvušlašvuohta Ohcejogas, ja oktavuohta sámi servo­
dagain Deanu leagis norggabealde rájá lea maiddái buorebut eastadan 
suoma sisabahkkemiid ja váikkuhusaid. Maiddái sisafárren ii leamaš 
nu ollu. Dattege leat ollu láttánat, geat oaivvildit ahte sis leat seamma 
dahje nannosat vuoigatvuođat go sápmelaččain, ja muhtumat čuočču­
hit ahte sápmelaččat leat Norggas boahtán sisafárrejeaddjit. 

Ruoŧa bealde leat sámiid vuoigatvuođat oalle ollu čadnojuvvon 
boazodollui. Duogáš dasa lea maid stáhta oaivvildii sámiid hárrái 1800-
logu loahpageahčen ja 1900-logu álggus. Nu gohčoduvvon  “Lapp ska 
vara Lapp-politihkka” (sámit galget leat sámit) ulbmilin lei hilgut sámi 
ovdáneami vai sámi servodat gáržžiduvvo, seammás go sápmelaččat 
bisošedje čájáhussan ruoŧŧilaččaide. Eará sámit eai adnon albma 
sápmelažžan, ja nu masse vuoigatvuođaid meahcástaddat. 

4.6	 Stáhtaid koloniseren ja sámepolitihkka nuppi 
máilmmisoađi maŋŋá

Dán čuoggás čilgejuvvo man muddui ja man láhkái stáhtaid koloniseren 
lea joatkašuvvan, ja mo stáhtat leat váldán vuhtii sámi gáibádusaid maŋŋá 
nuppi máilmmisoađi. Dát čilgejuvvo go stáhtaid koloniserendoaimmat 

ja sámepolitihkka dieđusge váikkuhit, man láhkái siidaealáskahttin lea 
vejolaš ja mo ealáskahttin berrešii dáhpáhuvvat.

Eamiálbmogiid koloniserenhistorjá lea leamaš sullasaš birra 
máilmmi. Eurohpastáhtaid koloniserendoaimmat Amerihkás álge die­
đusge maŋŋel go Columbus “gávnnai ođđa máilmmi”. Valjes eurohpa­
laš sisafárrejeaddjiid geažil eanaš koloniijat besse luovvanit ovddeš 
Eurohpa ruovttustáhtain juo 1700- ja 1800-logus. Amerihká eamiál­
bmogiidda dát ii mielddisbuktán makkárge buorráneami, go eurohpalaš 
koloniijaolbmot jotke ja muhtun muddui čavgejedje eamiálbmogiid 
vealaheami, velá soahtedaguid bokte. Sullasaš ášši dáhpáhuvai Austrá­
lias ja Aotearoas (Ođđa Selánda).

Nuppi máilmmisoađi ilgadisvuohta ja olmmošjápmin mielddis­
buvttii ságastallama, mo sáhttit easttadit dákkár gillámušaid. ON ása­
heame olis deattuhuvvui álbmogiid iešmearrideapmi, man Ásia ja Af­
rihká koloniijaid ássit  geavahedje iehčanasvuođa vuođuštussan.

Soahti lei maiddái dagahan ahte Eurohpá koloniijastáhtaid ekono­
miija lei  hedjonan. Soađi maŋŋá lei gilvu oarjemáilmmi, Sovjetlihtu ja 
Kiinná gaskkas, gos dát stuorrafámut háliidedje doarjaga ja váikkuhan­
fámu muđui máilmmis.

Buot dát dagahii ovddeš Europastáhtaid koloniijaid iehčanas­
vuođa vejolažžan. Muhto nu mo Amerihkás, de ovddeš koloniijaid rá­
ját nannejuvvojedje, dávjá eamiálbmogiid eatnamiid rastáge. Nu ii 
buoridan koloniijaid dekoloniseren ja iehčanasvuohta moktige eamiál­
bmogiid iehčanasvuođa ja eallindili. 

Goittotge dekoloniseren oktan nannejuvvon ON:a olmmošvuoi­
gatvuođaiguin loahpas dagahii liibba maiddái eamiálbmogiid vuoigat­
vuođaide álbmogin. ILO-169 (1989) ja ON eamiálbmotjulggaštus (2007) 
leat guokte geađgejuolggi riikkaidgaskasaš dásis.

Soađi maŋŋá leat Davviriikkat iežaset dahkan riikkaidgaskasaš 
olmmošvuoigatvuođaid bealušteaddjin, ja geavahan dán vuođđun  riik­
kaidgaskasaš dohkkeheami ja váikkuhanfámu ovdii. Duppalstandárd­
das sivaheami eastadeami dihtii lei dárbu čájehit beroštumi stáhtaid 
iežaset álgoálbmogiidda, sámiide ja inuihtaide.

Inuihtat leat dađistaga juksan buori muddui siskkáldas iešmearri­
deame, maid sápmelaččat fas eai leat.  Sámis stáhtat ásahedje sierra 

ráđđeaddi lávdegottiid sámiide, vai sámiin livččii buoret vejolašvuohta 
searvat mearrádusaide mat gusket sidjiide. 

Iešheanalašvuođa- ja eanavuoigatvuođagažaldagaid hárrái eai 
goittotge dáhpáhuvvan duohta buorráneamit. Álttá čázádaga buođđun 
ja čuovvovaš sámenuoraid nealgudeapmi čájehii goittotge ahte lei 
dárbu vuđoleappot gieđahallat “sámi gažaldaga”. 

Sámiid vuosttaš oktasaščoahkkima rájes 1917:s leat sámiid váldo­
gáibádusat leamaš sámiid giellavuoigatvuođat ja vuoigatvuohta eatna­
miidda ja čáziide. Roandima  riikkačoahkkimis deattuhuvvui maiddái 
dárbu nannet sámi servviid, ságastallat oktasaš hástalusaid birra vai 
nannosabbot ovddidit gáibádusaid stáhta eiseválddiid ektui. Maŋŋil 
nuppi máilmmisoađi ásahuvvojedje máŋga sámi searvvi, mii nannii 
sámi vuoigatvuođarahčama. 

1956:s ásahuvvui maiddái Sámiráđđi oktasaš orgánan sámiide 
buot Davviriikkain, maŋŋil maiddái Ruoššas. Sámiráđđi ja sierra sámi 
searvvit leat leamaš sámi servodaga ovddasteaddjit, go sámi vuolgga­
sajis leat ovddidan gáibádusaid stáhta eiseválddiide.

Almmolaš guorahallamat, mat álggahuvvojedje maŋŋel Álttá-
ášši, govvidedje goit eiseválddiid eahpideame das, man muddui sámi 
searvvit ovddastedje eanaš sámiid oaiviliid.37

Sámi searvvit ja sámi njunnošat vuoruhedje de ásahit álbmot­
válljejuvvon Sámedikkiid sierra sámi válgaloguid vuođul. Vaikko Sáme­
dikkit ledje dušše ráđđeaddi ásahusat, de lei jáhkku ahte Sámedikkiid 
ásaheapmi nannešii sámiid árvvuid ja attášii vejolašvuođaid iešmearri­
deapmái ja eanavuoigatvuođaide guhkit áiggis, maiddái go sámi giella 
ja servodatdilli suodjaluvvui vuođđolágain.

Sámedikkiid ásaheame oktavuođas unnán digaštallui Sámedik­
kiid ja siidavuogádaga gaskavuohta, juoga maid earret eará Rauna 
Kuokkanen (2013)38 ja Ragnhild Nilsson (2021) leaba evttohan. Soai 
oaivvildeaba ahte dehálamos sámi iešmearrideapmi lea čadnon siid­
daid árbevirolaš eanavuoigatvuođaide, gažaldat mii garvojuvvui go 
Sámedikkit ásahuvvojedje.  

37	 Geahča norggabeale Sámi vuoigatvuođalávdegotti vuosttáš čielggadeami, NOU 
1984:18, Sámi vuoigatvuođadili birra.

38	 https://yle.fi/a/3-6994912.

Báikkálaš demokratiija loktejuvvo dehálaš árvun, maiddái Davvi­
riikkain. Sámi ektui dát mearkkaša ahte jus sámi ovdáneapmi ja sámi 
jurddašeapmi galgá bures doaibmat juohke sápmelačča várás, de 
dárbbašuvvojit beaktilis sámi báikegottit.

Guovlluin, gos sámit leat eanetlogus, sáhtašedje gielddat fuolahit 
báikkálaš sámi beroštumiid. Eará sajis leat unnán jáhkehahtti ahte 
gielddat háliidit dahje nagodit vuoruhit sámi beroštumiid doarvái 
bures.  

Áigodagas maŋŋel go Sámedikkit ásahuvvojedje leat vásihan 
ovdáneame máŋgga suorggis, ja erenoamážit norggabealde lea leamaš 
mearkkašahtti ruhtalassáneapmi sámi ulbmiliidda.39 Dattege orrot ieš­
guđetlágan oaivilat das man lihkostuvvan ovddideapmi lea leamaš, 
erenoamážit danne go iešmearridanvuoigatvuohta lea hui ráddjejuv­
von, ja go eanavuoigatvuođat ain leat čoavddekeahttá. Go vuoigatvuo­
đat dábálaččat leat nannejuvvon vuođđolágain ja riikkaidgaskasaš 
konvenšuvnnain, de lea váddásat daid sihkkut go unnidit ruhtajuollu­
demiid. Dan dihtii eamiálbmogat dábálaččat vuoruhit vuoigatvuođaid 
ovdal ruhtalohpádusaid. 

Valjes sisabahkkemiid dihte kolonialisma doaibmá ain Sámis. 
Davviriikkaid kolonialisma lea maiddái dutkojuvvon oarjemáilmmi 
kolonialismma olis (Höglund, Burnett 2019). Duohtavuođa- ja soabadan­
kommišuvnnaid ásaheapmi čájeha čielgasit hástalusaid maid galggašii 
čoavdit, ovdal go sámiin sáhttá leat oadjebas boahtteáigi iežaset guovl­
luin.

Vai bisuhit ja ovddidit golahanservodaga, seammás go geahpidit 
dálkkádatgássaluoitimiid, de lea ruoná molsašupmi (green transition) 
boahtán vástádussan. Eamiálbmogiidda dát lea šaddan ruoná kolonia­
lisman. Amnesty raporttas čilgejuvvo dán láhkái:

Ain eanet olbmot, earret eará olmmošvuoigatvuođaid bealuš­tead
djit, ollugat sis leat sámit, geavahit dál doahpaga «ruoná kolo­nia
lisma», moitet dálkkádatrievdadandoaimmaid mat ávkkástallet sin 

39	 Norgga oljoriggodat lea dieđusge golggihan sámi ásahusaide maiddái. Ruoŧa- ja 
suomabealde lea leamaš mealgat unnit ruhtajuolludeapmi, ja maŋimuš jagiid lea 
ruhtadeapmi unnon. Váldosivva orru leamen stáhtaid dárbu nannet soahteveaga.

eatnamiid dahje meahccevalljodagaid ja mat čađahuvvojit sáme
servodagaid miehtama haga. (Amnesty 2025: 20, mu jorgalus) 40

Ruoná kolonialisma dagaha ođđa stuorra sisabahkkemiid sámi guovl­
luin. Dan dihtii Sámedikkit deattuhit eambbo báikkálaš sámi eanavuoi­
gatvuođaid. Dát vuhtto erenoamážit norggabealde, gos Sámediggi lea 
velá vuolggahan diggeášši stáhta vuostá bissehit Muolkkuid elektri­
fiserema. Sámediggi ákkastallá áššis ahte stáhta ii leat ráđđádallan 
(konsulteren) singuin ja ahte váikkuhusat sámi servodagaide eai leat 
guorahallojuvvon.41 Sisabahkkemiid orostahttin dihto guovlluide lea 
dattege boazodoallosiiddaid ja guovlluolbmuid duohken. 

Dasto šaddá gažaldat livčče go ođasmahttojuvvon sámi siiddat 
buoremus báikegotti ásahus, ja man muddui dákkár vuogádat nago­
divčče orostahttit koloniserema ja nannet sámi servodaga oppalaččat.

40	 Geahča maiddái Fjellheim 2022 ja Kuokkanen 2023.
41	 https://sametinget.no/oddasat/davja-jerrojuvvon-gazaldagat-muolkkut-assis.32996.

aspx?sprak=12.

https://sametinget.no/oddasat/davja-jerrojuvvon-gazaldagat-muolkkut-assis.32996.aspx?sprak=12.
https://sametinget.no/oddasat/davja-jerrojuvvon-gazaldagat-muolkkut-assis.32996.aspx?sprak=12.

5	 Sámi ođđaáigge ásahusat ja siida
 

5.1	 Oppalaččat
Sápmái leat dađistaga ihtán ásahusat mat lea boahtán siiddaid sadjái, 
siiddaid lassin dahje siiddaid gilvaleaddjin. 

Go guorahallat siidda ealáskahttima, de orru dárbbašlaš árvvoš­
tallat siidda sajádaga dáid min áigge dehálaš ásahusaid ektui, nu mo 
Sámedikkit, gielddat ja dálá eanaoamasteaddjit.

Oktavuohta siiddaid ja Sámedikkiid gaskka lea dieđusge earen­
oamáš beroštahtti, go siida doaibmá guovlludásis, ja Sámedikkit fas 
doibmet bajit dásis gos livččii vejolaš buvttadit njuolggadusaid movt sii­
da galgá leat. Sámedikkit eai leat dattege meannudan siidavuogádaga. 
Máhcan dása čuoggás 9.3.

Mii guoská sámi oahpahus- ja giellaáššiide norggabealde, de gield­
dat ieža  besset mearridit galgá go leat sámi giellahálddašanguovlluid 
vuolde. Nu leat ollu sámi rittu- ja vuotnaguovlluid gielddat hilgon dan 
vejolašvuođa.

Sámi searvvit leat guhká fuolahan sámi beroštumiin iešguđetge 
guovllus. Muhto maŋŋá Sámedikkiid ásaheame, de Norgga- ja Ruoŧa­
bealde leat máŋga searvvi doaibmagoahtán báikkálaš bellodatsearvin. 
Norggabealde dát guoská Norgga Sámi Riikasearvvi báikkálaš servviide.

Norggabealde leat muhtun gilisearvvit geahččalan ovddidit sámi 
meahccehálddašeame ja birgejumi, muhto lea leamaš váttis beassat 
oassálastit áššemeannudeapmái. Maŋŋá go ILO-169 konsultašuvnna 
vuoigatvuohta nannejuvvo sámeláhkii ja fátmmasta báikkálaš beroštu­
miid, de sáhttet sámi  gilisearvvit gáibidit konsulterema. Dan leat ovda­
mearkka dihtii Deanus,  Árbanajoga ja Gárdak gilisearvvit dahkan go 
stáhta elfámueiseválddit lea árvalan hukset ođđa ja stuorra 420 KV el­
fápmolinjjá sin mehciid čađa.

Stáhtat leat iežáid fámuid vuollái sirdán eananhálddašeami, ja 
dán olis ásahan hálddašan- ja oamastanásahusaid nu mo Metsähallitus - 
Meahciráđđehus  (Suomas), Naturvårdsverket/länsstyrelser (Ruoŧas), ja 
Statsskog (Norggas). Norggabealde ásahuvvui Finnmarkseiendommen-
Finnmárkkoopmodat (FeFo, 2005) Finnmárkku oamasteaddjin ja 

hálddašeaddjin. Sierra stáhta direktoráhta, Guolástusdirektoráhta, 
hálddaša norggabeal mearrabivddu.

5.2	 Árbevirolaš bivdosiida min áiggis
Sámi bivdosiida lea dađistaga šaddan oaidnemeahttumin almmolaš 
čielggademiin ja lágain gitta otnážii. Árbevirolaš bivdosiida ii leat norg­
gabeal Duohtavuođa- ja soabadankommišuvnna raporttas ge namu­
huvvon vejolaš soabahandoaibman. 

Norggabealde leat moadde sámi báikegotti ja giláža gohčodiš­
goahtán alddiset siidan. Finnmárkku vuoigatvuođakártema oktavuođas 
lea muhtun sajiin bivdosiida vuođđun eanavuoigatvuođagáibádussii. 
Ovdamearkan lea Badje-Deanu siida, mii fátmmasta norggabeal oasi 
árbevirolaš Ohcejoga siiddas. Kommišuvdna ii leat velá (giđđat 2026) 
almmuhan raportta Deanu vuoigatvuođadili birra. 

Kárášjoga áššis42 ákkastalle sámi oasehasat dološ Ávjováre siidda 
vuođul ja čuoččohedje ahte dálá giliolbmuid eananhálddašeapmi lei 
bivdosiidda joatkka. Finnmárkkoopmodat43 čuoččohii ahte Ávjováre 
bivdosiida juo 1700-logus bieđganii ja ahte otná meahcástallan lea juoidá 
eará. Norgga alimusrievtti eanetlohku doahttalii FeFo čuoččuhusa.44 

Olmmáivákkis, gos giliolbmot vuite Alimusrievttis oamastanvuoi­
gatvuođa Čáhputguvlui jagis 2001, leat ásahan searvvi maid gohčodit 
“Čáhput siidan”. 45  Sii eai leat čielgasit namuhan sámi siidavuogádaga, 
muhto sin njuolggadusaid mielde searvvi ulbmil muhtun muddui čuju­
ha sámi árbevieruide: 

Searvi galgá fuolahit ahte guovllu bissovaš ássit sáhttet geavahit 
Čáhput/Svartskogen, ovttaárvosaččat ja nu mo árbevirolaš 
geavaheapmi buolvvaid čađa lea leamaš ja dan mielde mo guovllu 
dilli čuovvu áiggi. (mu jorgalus) 46

42	 Alimusriekti gieđahalai ášši 2024:s (HR-2024-982-S). Kárášjoga sámit vuoittáhalle, 
muhto duopmu lei spiehkkasan (6-5).

43	 Ásahus mii Finnmárkkolága vuođul lea ožžon oamastanvuoigatvuođa Finnmárkko 
mehciide. Eanet FeFo birra čuoggás 5.7.

44	 HR-2024-982-S.
45	 HR-2001-5-B.
46	 Searvvi njuolggadusčoahkis (statutes). 
	 https://www.manndalen.no/vedtekter.273211-362582.html

5.3	 Boazodoallosiiddat
Gitta 1852 rádjagiddema gaskal Suoma/Ruošša ja Ruoŧa/Norgga rádjái 
besse eanáš boazodoallosiiddat siskkáldasat doaibmat mealgat nu mo 
ovdal, vaikko guohtumat dađistaga gáržžiduvvojedje eanandoallo­
koloniserema dihtii. Rádjagidden lei stuorra roassu boazodollui, mii 
dagahii bággofárrema sihke máttás ja nuorttas. (Pedersen 2008; Labba 
2020). Lea čielggas ahte dákkár bággofárren váikkuhii maiddái boazo­
doallosiiddaid siskkáldas doaimmaide.

 Eanandoalu – ja dađistaga eará servodatberoštumiid dihtii, 
oaivvildedje stáhtat dárbbašlažžan hálddašit boazodoalu láhkanjuolg­
gadusaid bokte. Dán olis stáhtat ásahedje almmolaš hálddahusa, ja 
maŋŋá maiddái báikkálaš lávdegottiid, masa guoskevaš boazosápme­
laččat galge nammadit ovddasteddjiid47. Dáidá stáhtaid ulbmil ahte sin 
almmolaš ásahusat galget doaibmat siiddaid sadjái. Goittotge juohke­
beaivválaš boazodoallu lea čadnojuvvon iešguđege ealuid fuolaheap­
mái. Go dát dáhpáhuvvá siiddain, de siidavuogádat ii jávkan, vaikko 
siidda doaibma ii oidnon boazodoallolágain.

Maŋimuš áiggiid lea siida fas čalmmustahttojuvvon go digaštallo 
mo boazodoallu buoremus lági mielde galggašii doaibmat. Ja norgga­
bealde boazodoallolágas lea siida maŋŋá 2005 dohkkehuvvon ovtta­
dahkan. Alimusriekti lea 2000:s Sievju duomus vuođustan ahte boazo­
doalu guohtunvuoigatvuođat gullet boazodoallosiiddaide. 

Stáhtaid boazodoallolágat ja sin hálddašeapmi leat dattege čuoh­
cán siidavuogádahkii iešguđetge láhkái, iešguđetge stáhtas, nu mo 
vuolábealde čilgejuvvo.

5.4	 Luossabivdosiiddat
Stuorámus luossajoga ássiide lea luossabivdu leamaš hui dehálaš oassi 
sin birgejumis. Dan dihtii sáhttá sin siiddaid gohčodit luossabivdosiidan, 
seammá málle mielde go boazodoallosiidda. (Solbakk 2024). Luossabivdu 
lea maiddai leamaš hui dehálaš oassi mearrasámi birgejumis, sihke 
Deanuvuonas ja eará vuonain (Pedersen 2001).

47	 Suomabeale bálgosiin besset boazodoalloláttánat maiddái mielde.

Buot dehálamos luossačázádat lea Deatnu, mii maiddái lea 
riikarádjá gaskal Norgga ja Suoma. Norggabealde ásahuvvui báikkálaš 
hálddahus 2011:s, Deanučázádaga guolástanhálddahus, mas ovddas­
teaddjit leat fierbmebivdovuoigatvuođalaččat ja Deanuleagi eará ássit.48 
Suomabealde lea guovlludási hálddašeapmi rievdadan 2019:s, goas 
ásahuvvui Deanu guolledoalloguovlu. Deanu guolledoalloguovlu lea 
almmolašrievttálaš ásahus, mii doaibmá stáhta Lappi EBJ-guovddáža ja 
eanan- ja meahccedoalloministeriija vuollásažžan. Dat lea okta Suoma 
118 guolledoalloguovllus.49 

Rádječázádatkommišuvdna (Suoma ja Norgga gaskkas) ásahuvvui 
1980:s ovttastahttit beroštumiid ja doaibmabijuid rádjerasttildeaddji 
čázádagain. Dán kommišuvnnas ii oro ollu váikkuhanfápmu, jus lohká 
sin dieđáhusaid.50 Muđuid lea unnán oktasaš heiveheapmi ja almmolaš 
ságastallan báikkálaš Deanoleagi dásis.

Buot dehálaš áššit mat gusket Deanu luossahálddašeapmái, 
mearriduvvojit sierra soahpamušas Norgga ja Suoma gaskka. Vuosttas 
soahpamuš vuolláičállui 1873. Soahpamušat leat vehážiid mielde gárž­
židan sámiid árbevirolaš bivdovuoigatvuođaid. (Holmberg 2023). Stáh­
tat lea muhtun muddui dohkkehan báikkálaš álbmoga guolástanvuoi­
gatvuođaid dehálaš oassin johgáddesámiid kultuvrras ja ealáhusas, 
muhto leat dattege vuoruhan olggobeale olbmuid luossabivddu. Hálb­
bes bivdodivadat leat bisuhan alla bivdilogu. Maŋŋá 2017 Deanusoah­
pamuša ledje sámi báikeolbmot áibbas duššástuvvan. Dan geažil šattai 
Ellos Deatnu -lihkadus, mii ceggii Čearretsullo siidda Ohcejogas, Sámi 
šalddi bajábealde. Lihkadus ásahii moratorio, mainna háliidii gomihit 
stáhta hálddašeami ja oamasteami.51 

48	 Eambbo diehtu neahtasiiddus https://tanafisk.no/se/. Geahča maiddái sámi 
konsuleantafitnodat Arvil čállin raportta «Deanu báikkálaš hálddašeapmi» (2025).

49	 Geahča Arvila raportta 2025.
50	 https://prosjekt.statsforvalteren.no/nb/GVK/
51	 https://www.avvir.no/ellos-deatnu-lihkadus-viidu/

https://tanafisk.no/se/

Norggabealde geahččaledje luossabivdosearvvit (Deanučázádaga 
Luossabivdosearvi  ja Laksebreveiere i Tanavassdraget SA) gomihit 2017 
soahpamuša duopmostuoluid bokte, muhto vuoittáhalle.52

Atlántaábi luossanálli lea dál duođalaččat uhkiduvvon. Dasa leat 
máŋga siva, muhto dehálepmosat leat dálkkádatrievdan, ahtanuššan­
dilli mearas, ja luossabiebmanindustriija váikkuhusat. Dasa lassin lea 
buggeluosaid (ruoššaluosaid) sisabahkken stuorra uhkádus. (Holmberg 
2023). Luossanáliid heajos dilli govvida maiddái eiseválddiid vuostehá­
gu dohkkehit sámi árbevirolaš máhtu hástalusaid čilgehussan ja čoavd­
dusin (Cardwell, Joks ja Law 2024).

Oppalaš gielddus luossabivddus Deanuleagis ja stuorra osiid 
mearraluossabivddus 2020 rájes leamaš hirbmat stuorra vahát, sihke 
servodahkii oppalaččat ja ovttaskas olbmui. Heajos luossanálledilli 
ja bivdogielddus buvttehit sihke morraša ja suhtu (Johansen 2024). 
Olmmoš measta vuollána, muhto lossa dilli sáhttá maiddái addit fá­
muid, čohkket searaid ja čađahit dárbbašlaš rievdadusaid. 

5.5	 Gielddat
Guovlludásis leat gielddat/suohkanat šaddan guovddáš ásahussan ođđa 
áiggis. Eandalii sámi guovddáš guovlluin, gos sápmelaččat leat eanetlo­
gus, leamaš vejolaš ovddidit guovllu sámeáššiid gieldda dásis. Gieldda­
ráját čuvvot sámi guovddáš guovlluin muhtun muddui dološ siidará­
jáid, mii iešalddis leamaš vuođđun fievrridit siidaáššiid gielddaid bokte, 
nu mo Kárášjogas ja Guovdageainnus, gos eanavuoigatvuođagáibádus 
lea ovddiduvvon olles gieldda olis. Eará sajiin, nu mo máttilis ja rittus, 
de leat gielddaráját gesson dáža servodaga dárbbuid mielde, ja dávjá 
baicce juohkán sámi bivdosiiddaid. 

Gielddaid váldobargu lea lágidit almmolaš čálgofálaldagaid. 
Meahccehálddašeapmi gullá eanaš eanaoamasteaddjái ja stáhtaid eise­
válddiide. Gielddat besset muhtun muddui fuolahit meahcceáššiid, 
meahcceplánaid bokte ja ovdamearkka dihtii go norggabealde besset 
meannudit meahccevuodjinlobiid mohtorfievrruin. Muhto gielddat 

52	 TOSFI-2019-103225. Searvvit oaivvildedje ahte ođđa guolástannjuolggadusat eai 
lean lágalaččat, danne go stáhtat ledje rihkkon sihke Norgga lágaid ja álbmotrievtti 
go gáržžidedje báikkálaš ja sámi guolástanvuoigatvuođaid turisttaid ja suoma 
guollebivdiid dihte, ja go eai lean doarvái bures gulaskuddan (konsulteren) singuin.

fertejit dan dahkat čielga láhkarájáid siskkobealde, ja guovllu stáhta­
hálddašeaddji sáhttá gomihit gielddaid vuodjinlobi jus vuoruhit gili­
olbmuid eambbo go láhka suovvá.

5.6	 Norggabealde 
Norggabeale sámi vuoigatvuođalávdegoddi (1984) ii buktán árvalusaid 
mo čoavdit sámi eanavuoigatvuođagažaldaga, go lávdegoddi oaivvildii 
dárbbu dán guorahallat buorebut. Lávdegoddi dattege evttohii báik­
kálaš sámelávdegotti, mii galggai ásahuvvot gielddaide gos unnimustá 
njealjádas gielddastivrra lahtuin, dahje unnimusat vihttalogi sámi, 
geain lea jienastanvuoigatvuohta gielddastivraválggain gielddas, gáibi­
dit dan.

Lávdegoddi ákkastalai ná: 
Nu mo máŋgii lea deattuhuvvon, de lea sámi giela ja kultuvrra joat
kin čadno­juvvon ealli sámi báikegottiide. Guovddáš gaskaoapmi 
dan olla­šuhttimii lea sihkkarastit ahte báikkálaš álbmogis lea 
doar­vái váikkuhanfápmu meahccevalljodagaid hálddašeapmái ja 
giliid ealáhusaide. [...]. (NOU 1984:18, mu jorgalus)

Sierra sámelávdegottit guovlludásis sáhtášedje leat mielde nanne
min sámi iešvuođaid ja sámi beroštumiid dákkár oktavuođain. 
(NOU 1984: 643, mu jorgalus)

Ráđđehus dattege ii lean mielas ásahit báikkálaš sámelávdegottiid. Sii 
čállet  (Ot.prp.nr.33 (1986–1987) s. 99): 

Maiddái eanet prinsihpalaš perspektiivvas de departemeanta 
oaivvil­da ahte lea heivvoleamos ahte dákkár ášši, mii dássážii lea 
oalle unnán digaštallojuvvon sámiid iežaset gaskkas, ii loktejuvvo 
ovdan ovdal go sámediggi lea ožžon vejolašvuođa meannudit dan 
dárki­leappot. (Ot.prp.nr. 33 (1986–1987) s. 99, mu jorgalus).

Sámediggi ii leat čuovvolan dán jurdaga, baicce lea válljen dahkat 
ovttasbargošiehtadusaid muhtun gielddaiguin ja fylkkagielddaiguin.

Norggabealde lea Sámediggi šaddan dehálaš ásahus, erenoamážit 
stáhta ruhtajuolludeame dihtii. Sámediggái juolluduvvui jagi 2025 
oktiibuot 755 milliuvnna ruvnno.  Vaikko dárbu lea vel stuorát dárui­
duhttinpolitihka geažil, de Sámediggi beassá doalahit beanta beaktilis 
hálddahusa, seammás go beassá juolludit ruđaid doaibmabijuide mat 
nannejit sámi giela, eallinvuogi ja ealáhusdoaimmaid.53 

Sámediggi juolluda guovlludoaimmaide beanta ollu ruđaid sihke 
gielddaide, mánáidgárddiide, báikkálaš giellaguovddážiidda, vuorká­
dávviriidda ja “kulttorvisttiide”. Jagi 2025 leat oktiibuot 19 giellaguovd­
dáža ja 6 museasiidda (oktiibuot 12 vuorkádávvirvistti). Njeallje vuor­
kádávvirvistti leat ásahuvvon ovttas sámi kulturvisttiiguin. 

Ii leat dábálaš juolludeapmi sámi servviide/gilisiiddaide, muhto 
lea vejolaš ohcat ruđaid sierra prošeavttaide. Namuhuvvon ásahusat 
eai leat njuolgga Sámedikki guovlluásahusat. Muhto jus bidjá eavttuid 
ruđaid geavaheapmái, de Sámediggi  sáhttá váikkuhit mo ásahusat gal­
get jođihuvvot, ovdamearkka dihte galget go ovttasbargat guovllu gili­
servviiguin ja (ealaskáhttejuvvon) siiddaiguin.

Vai beassá sámi jienastuslohkui ja jienastit, de olmmoš ferte 
duođaštit ahte son atná iežas sápmelažžan ja ahte sus, su váhnemis, 
su áhkus/ádjás dahje su máttaráhkus/máttarádjás lea dahje lea leamaš 
sámegiella ruovttugiellan. Olmmoš ferte velá leat álbmotregistaris čáli­
huvvon ássin válgabiirres gos áigu jienastit. 

Válga dáhpáhuvvá listtuválgan, iige ovttaskas olbmuid njuolggo­
válgan. Ii leat makkárge gáržžideapmi makkár searvvit sáhttet čálihit 
iežaset evttohassan. Dát lea dagahan ahte máŋga Norgga bellodaga 
servet válggaide, juogo iežaset namain dahje sierra ovttadahkan bello­
daga siskkobealde. 

Norgga bellodagaid oassálastin sámi demokratiijai lea cuiggo­
duvvon, go sin áirasat eai čielgasit ovddit sámi beroštumiid. Dan birra 
ovdanbuktá Rauna Kuokkanen čuovvovaš oaiviliid:  

Máŋgga jearahallojuvvon nissona mielde lei stuora boasttuvuohta 
go norgga bellodagat besse searvat Sámi parlameantta válggaide: 

53	 https://sametinget.no/_f/p1/ic4f1d900-d8a4-4b12-8dc0-ea4a4b0cbb5c/sametingets-
reviderte-budsjett-mars-2025.pdf

“Norgga bellodagat hehttejit sámi jurddašeami; sii eai galgga leat 
doppe, sii dušše riidalit dušši birra.” (Kuokkanen 2011: 51, mu jor­
galus)

Nuppe dáfus sáhttet demokráhtalaš vuoigatvuođat leat ágga dasa ahte 
norgga bellodagat galget beassat searvat maiddái sámedikkeválggaide. 
Sápmelaččat mat servet Norgga bellodagaide dábálaččat čuoččuhit ahte 
sámiid beroštumit buoremusat ollašuvvet Norgga bellodagaid bokte, go 
sin parlameantta- ja ráđđehusáirasiin lea fápmu daid čađahit. 

Listu- ja bellodatválga lea maiddai vuohki mo válljet gielddastivr­
raid ja fylkkagielddastivrraid. Dákkár válgavuohki lea dieđusge hui 
amas árbevirolaš siiddaide. Soaitá veahá imaš jus sámi guovlluásahusat 
- siiddat - leat ásahuvvon áibbas eará láhkái go Sámediggi. Muhto go 
ealaskáhttejuvvon siiddaid doaibma šaddá nu earálágan, de dát ferte 
leat dohkálaš. 

Sámedikkis lea uhccán formálalaš váldi, muhto dat sáhttá 
váikkuhit mearrádusaide ILO 169-soahpamuša ráđđádallanvuogádaga 
(consultations) bokte, go stáhtalaš ja gielddalaš eiseválddit meannudit 
áššiid mat njuolga sáhttet váikkuhit sámi beroštumiide.54 Dát vuoigat­
vuohta lea goit 2021:s nannejuvvon sámeláhkii dan láhkái ahte maiddái 
guovlludási sámi joavkkuin lea ráđđádallanvuoigatvuohta. 

Stáhta lea hálddašan boazodoalu čavggadin sierra hálddahusa 
bokte riikadásis ja maiddái guovlludásis, gos leat leamaš sierra stáh­
talaš orohagat (dárogillii distrikt). Orohat adnojuvvo doahpagin dihto 
guohtunguvlui, ja fátmmasta daid siiddaid main lea doppe guohtun­
vuoigatvuohta. 

Ođđa boazodoallolágas (fámus 2007 rájes) lea orohat šaddan 
boazodoalu iežas ásahussan. Stáhta ii sáhte šat jođihit orohagaid 
njuolgga, muhto ain mearrida orohagaid rájáid. Bajit dásis boazodoallu 
hálddašuvvo Eanadoallo- ja biebmodepartemeantta bokte. Lea sierra 
boazodoallostivra masa stáhta nammada 4 áirasa ja Sámediggi 3 áirasa. 
Guovlludási hálddašeapmi geavvá stáhtahálddašeddjiid bokte. 

54	 ILO-169 ráđđádallamat lea vuoigatvuohta searvat áššemeannudeapmái, ii fal 
mearrideapmái. Lea čájehuvvon ahte goit sisabahkkenášši ja eará dehálaš ášši 
hárrái, de stáhta ii leat miehtán čuovvut Sámedikki oaiviliid. Dan dihtii leat 
máŋgasat gaibadišgoahtán FPIC-vuoigatvuođa. Geahča Amnesty 2025 raportta. 

Sámegillii jorgaluvvon lágas55 lea siida meroštallon ná: 

Dán lágas mearkkaša siida joavkku mas leat boazoeaiggádat mat 
doaimmahit boazodoalu ovttas dihto eatnamiin. Dát láhka earu
ha geassesiidda ja dálvesiidda. Geassesiida doaimmaha boazo­doa
lu ovttas vuosttažettiin geasse- ja čakčaguohtumiin. Dálve­siida 
doaim­maha boazodoalu ovttas vuosttažettiin dálve- ja giđđa­guoh
tu­miin.

Vaikko siida lea dohkkehuvvon, de orohat ain orru dehálamos ovtta­
dahkan, nu mo čállo lága §:s 44. 

Orohatstivra ovddasta orohaga boazodoalloberoštumiid. Orohat
stivrra doaibma lea fuolahit orohaga boazoguohtumiid lágaid ja 
doaibmanjuolggadusaid mielde.

Orohatstivra sáhttá earret eará dahkat soahpamuša, áššáskuht­tit 
ja áššáskuhttojuvvot orohaga boazodolliid namas orohaga okta
saš áššiin. Dat guoská maid eanangáhttenáššiide vaikko dat eai 
guoskkaše ge buot boazodolliide. Dat almmotge ii hehtte ovttaskas 
siiddaid dahje boazoeaiggádiid fuolaheamis iežaset erenoamáš 
beroštumiid.

Siida gálggašii lága mielde doaibmat siiddaolbmuid iešmearrideddjiid 
ovttadahkan. Dattege stáhta mearrida sihke siidda boazologu ja mo 
boazolohku siskkáldasat galgá juhkkojuvvot. Ja njuolggadusaid maid 
siida mearrida sin siskkáldas boazodoalu birra, galgá stáhtaháldda­
šeaddji dohkkehit. 

Sámi eanavuoigatvuođaid almmolaš guorahallama boađus Finn­
márkku hárrái lei Finnmárkkuopmodaga ásaheapmi. Sámediggi dohk­
kehii Finnmárkkuopmodaga oamastan- ja hálddašanvuoigatvuođaid 
olles Finnmárkui dainna eavttuin, ahte vuoigatvuođagažaldat guora­
hallojuvvo maŋŋá viidásabbot riektevuogádaga bokte.

55	 https://www.regjeringen.no/se/dokumeanttat/boazodoallolahka-/id475631/

Sámediggi ja Finnmárkku fylkkagielda ovttas jođiheaba Finn­
márkkuopmodaga fitnodaga stivrra bokte. Stivrii válljejit Sámediggi ja 
fylkkagielda golbma áirasa guhtege. Jus jienasteames šaddet seamma 
ollu jienat, de stivrra jođiheaddjis lea mearridanjienasteapmi. Ieš stivra 
vállje jođiheaddjis, muhto jus ii leat eanetlohkoevttohas, de jođiheaddji 
molsašuvvá juohke jagi Sámedikki ja fylkkagieldda áirasiid gaskkas. 
Boađus lea leamaš ahte mearrádus sámi geavaheddjiid buorrin sáhttá  
hilgojuvvot go fylkkagieldda jođiheaddji doaibmagoahtá. Dat dáhpáhu­
vai “Kárášjoga áššis”, mas ođđa stivra nuppástuhtii mearrádusas dohk­
kehit kárášjohkalaččaid oamastanvuoigatvuođa, nu mo Finnmárkku­
kommišuvdna lei duođaštan. Nu ii leat oktasaš jođiheapmi dassážii 
mielddisbuktán ovdáneame báikkálaš sámi meahcásteapmái buorrin. 
Dattege lea Alimusriekti Unjárgga diggeáššis mearridan, ahte guovllu 
sápmelaččain lea ráđđádallanvuoigatvuohta.56 Dán vejolašvuođa sáh­
tašedje sámi joavkkut ja siiddat geahččalit.

5.7	 Ruoŧabealde
Ruoŧabeale Sámediggi lea oalle muddui seammalágan go norggabeale 
Sámediggi. Deháleamos erohus lea ahte jienastanvuoigatvuohta lea rád­
djejuvvon áhkuid ja ádjáid buolvva sámegiela ektui. Válga lágiduvvo 
listoválgan, muhto eará láhkai go norggabealde, iige oktage Ruoŧa poli­
tihkalaš bellodat leat searvan válggaide.

Ruoŧabeale Sámediggi lea ráđđeaddi ásahus. Ragnhild Nilssona 
mielde sámi vuoigatvuođalávdegotti sámi áirasat ieža čuoččohedje: 

Mii sávašeimmet ahte Sámediggi livččii šaddan sámi riikkabeaivvi 
hámis, muhto dát ii lean vejolaš geatnegahtton njuolggadusaid dih
tii . Mii leat danne ferten dohkkehit Sámedikki dego ráđđehusa ása
hussan, iige sámi ásahussan.57 (Nilsson 2021: 172, mu jorgalus)

Nilsson fuomášuhttá maiddái váilli, go sámi báikkálaš siidadássi ii 
guorahallojuvvo ja čujuha moaitámušaide dan hárrái, go ođđa ásahusat 
leat váldán siidda saji: “Dat lea nu ahte mii sámit beassat leat sámit, 

56	 HR-2018-456-P, oassi 195. 
57	 Samefolket 1989, nr 6– 7, s. 32.

muhto mii fertet doahttalit  ruoŧa njuolggadusaid.”58 (Nilsson 2021: 172, 
mu jorgalus).

Ruoŧabeale Sámedikkis ii leat áktánas ruhtafápmu, vai juolludemiid 
bokte sáhtášii doarjut ja váikkuhit sámi ovdáneapmái. Dat lea dattege 
nagodan ásahit vihta giellaguovddáža. Maiddái ruoŧabealde gávdnojit 
sámi museat, muhto dat gullet stáhta museahálddahussii.

Ruoŧabeale boazoguohtunláhka (1971) lea ásahan čearu boazo­
doalu ovttadahkan báikkálaš dásis. Láhka mearrida ahte boazoguoh­
tunvuoigatvuohta gullá sámi álbmogii ja vuođđuduvvá dološ áigge 
oamasteapmái (ruoŧagillii: urminnes hevd). Guohtunvuoigatvuohta lea 
dattege juhkkojuvvon iešguđetge čearuide. Lága § 9 mielde galgá čear­
ru fuolahit boazodoalu guohtunguovllus buot čearromiellahtuide okta­
saš buorrin, erenoamážit nu ahte boazodoallu doaimmahuvvo ekono­
malaččat beaktileamos vuogi mielde. 

Láhka § 11 mearrida čearu miellahttovuoigatvuođa ná:

1. Sápmelaš guhte oassálastá boazodollui čearu guohtunguovllus, 
2. Sápmelaš guhte lea doaimmahan boazodoalu čearu guohtun
guovllus ja geas lea leamaš dákkár bargu bissovaš bargun iige leat 
álgán eará sisaboahtobargui,
3. Dat, guhte lea náittosguoibmi dahje ruovttusorru mánná 1. 
dahje 2. lágan miellahttui, dahje gii lea leaska dahje mánná 1. 
dahje 2. lágan miellahttui. (mu jorgalus)

Siida ii leat nammaduvvon lágas. Dattege lea čearru dego stuorra siida 
go máŋggain duottarčearuin lea geassit oktasaš eallu, nu mo geasseoro­
hagain norggabealde davvin. Čakčat lea máŋgga sajis ain dábálaš rátket 
ealuid máŋgga dálvesiidii. Čearuin galgá leat jođiheaddji ja unnimusat 
okta stivralahttu, maid čearu váldočoahkkin (ruoŧagillii: bystämma) 
vállje. Jus lea dárbu, de sáhttá čearru mearridit iešguđetge čearrolahtu 
alimus boazologu.

58	 Samefolket 1987, nr. 6–7, s. 52.

Bures jođihuvvon čerrui livččii jierpmálaš válljet jođihangotti, 
masa buot dálvesiiddain lea áirras, ja olahit sohppojuvvon mearrádu­
said, maid buohkat sáhttet doahttalit. Dakkár čearru doaibmá oalle láh­
kái árbevirolaš siidavuogádaga árvvuid vuođul.

Lága meannudanvuohki lea dattege ahte dábálaš eanetlohku 
mearrida, ja almmá čielga unnitlogusuodjalusa. Nugo Labba (2021) lea 
čujuhan, de sáhttá ballat ahte unnitlogu beroštumit hilgojuvvojit.  Son 
árvvoštallá čearu doaibmat ruoŧa fitnodatrivttiid ektui ja oaivvilda ahte 
vaikko čearru muhtun muddui doaibmá almmolaš hálddašeaddjin, de 
dattege sulastahttá Ruoŧa priváhta fitnodagaid (Labba 2021).

Fitnodatjurddašeapmi, mii dávjá mielddisbuktá dietnasháhkama 
beaivvis beaivái, sáhtášii leat vuostálagaid árbevirolaš boazodoaluin. 
Muhto dássážii orrot čearut nagodan bisuhit sámi árbevirolaš boazo­
doalloárvvuid. Go Girjás čerrui sirdašuvai bivdohálddašeapmi, de sii 
leat vuoruhan guovlluolbmuid ovdal go vuovdit bivdolobi máttaguovllu 
riggáide.59 

Ruoŧabealde čearuid miellahttuvuohta- ja eanavuoigatvuođa­
gažaldagat leat ain báhcán čoavddekeahttá. Dan birra čállá Nilsson:

Mo siskkáldas sámi servodat galgá hábmejuvvot ja mo miellahttu
vuohta galgá hálddašuvvot ja meroštallot, lea eahpitkeahttá dea
ŧa­laš oassi sámi iešmearrideamis ja berre maiddái leat ášši mii 
mear­ri­duvvo siskkáldasat sámi servodagas. Mu dutkanbargu 
čájeha ahte gažaldat čearromiellahttuvuođa ja meahccevalljodaga 
háhka­ma birra lea leamaš bissovaččat bárisin, oalle riidun ja ain 
čoavdde­keahtes gažaldat. [...] 

Okta sivva lea ahte ákkastallamat meahcásteamivuoigatvuođa ja 
čearro­miellahttuvuođa birra duvdet eret njulgosiid go laahkoe, 
maadtoe, dajve, maahtoe ja vuekie, mii mielddisbuktá ahte miel
lahttu­vuođagažaldat gártá gilvun ráddjejuvvon meahccevalljo­da
ga hárrái, dákkáriid mat eai gula sámi iešmearrideapmáige. 

59	 Dieđut maid čearu dálá jođiheaddji Tomas Marsja lea muitalan munno ságastalla­
mis, 29. cuoŋománus 2025.

Nubbi sivva lea áŋgiruššan gávdnat ovttadássásaš evttohusa 
mas vuođđu lea ovttadássásašvuohta ja vuoiggalašvuohta, gos 
lea unnán báikkálaš heivehanvejolašvuohta. Goalmmát sivva lea 
boas­­tut áddejupmi das ahte kollektiivvalaš vuoigatvuođat sáhttet 
njuolg­­ga sirdojuvvot eaŋkilolbmo dássái ja jurdda ahte Sámediggi 
guovd­­dáš ásahussan lea vuoigatvuođahálddašeaddji, mii addá 
fámu juohkit vuoigatvuođaid bivdui ja guolásteapmái ja nu duššadit 
báik­ká­laš hálddašeame ja báikkálaš vuoigatvuođalaččaid. (Nilsson 
2021: 206, mu jorgalus)

Sámediggi lea maŋimuš válgaáigodagas eahpelihkostuvvan čoavdit 
siskkáldas váldohástalusa. Soaitá Sámedikki válga- ja áššemeannudan­
vuohki lea dasa sivalaš. Livččii go ealáskahttojuvvon siidavuogádaga 
bokte buoret vejolašvuohta olahit čovdosa?

5.8	 Suomabealde
Gullevašvuohta eamiálbmogiidda galggašii mearriduvvot dihto eami­
álbmoga iežas árbevieruid mielde. Sámediggi ja sin válgalávdegoddi eai 
leat dohkkehan ahte maiddái “lappalaiset” adnojuvvojit sápmelažžan ja 
ahte sii danin besset jienastit sámediggeválggain (nu mo boares Sáme­
diggeláhka § 3, 2 meroštalai). Go Sámediggi dan ii dohkkehan, de mearri­
dii Alimus Hálddahusriekti (44/2024) ahte ovddit Sámediggeválga lei 
lobiheapme, ja gohčui ođđa válgga čađahit.Sámedikkeválga dollojuvvo 
eaŋkilolbmoválgan, mas válljejuvvojit sii geat ožžot eanemus jienaid, 
muhto nu ahte galget leat uhcimustá golbma ovddasteaddji guđege 
gielddas sámiid ruovttuguovllus (Eanodaga, Anára ja Ohcejoga gield­
dat ja Lappi bálgosa guovlu Soađegili gielddas). Sáhttá čuoččuhit ahte 
eaŋkilolbmoválga buorebut sulastahttá siidavuogádaga ovddastead­
djiválljema go listtuválga, vaikko siidavuogádagas válljejedje sogat sin 
siidačoahkkima oassálastiid. Ja vejolaččat siidda ovddasteaddji  birra 
ii goasge jienastuvvon, baicce soga boarráseamos dahje jierbmámus 
vulggii siidačoahkkimii.

Sámedikki ollesčoahkkin vállje ságajođiheaddji, guokte várre­
ságajođiheaddji ja njeallje eará stivramiellahtu. Válljen čađahuvvo dábá­
laš eanetlogujienasteami bokte. Dattege lea Sámedikki bargoortnegis 

sohppojuvvon, ahte stivra ferte ovddastit Suoma sápmelaččaid gie­
lalaš ja guovlojoavkkuid nu bures go vejolaš. Dálá stivrras leat guokte 
áirasa Anáris, okta áirras Eanodagas, okta áirras Ohcejogas, okta áir­
ras nuortalašgiela giellajoavkkus, okta áirras Vuohčus ja okta áir­
ras Helssegis. Sáhttá čuoččuhit ahte dákkár válljen sulastahttá siida­
vuogádaga ovddasteaddjiválljema.

Guovlludásis lea Sámediggi ásahan giellabesiid. Sámemusea Sii­
da Anáris lea dehálaš sámi ásahus. Dat doaibmá sihke sámekultuvrra 
álbmotmusean ja sámeguovllu kulturservošiid guovlomusean. Sierra 
ásahus, Sámi museum – Sámemuseavuođđudus, oamasta ja jođiha 
musea. 

Seammaláhkái go norgga- ja ruoŧabealde, de eai muđuid leat 
suomabeale sámi ásahusat guovlludásis dahje ovddeš siidadásis. Sá­
meláhkaevttohus 1990 goit čájeha, ahte eanavuoigatvuođaid dohk­
keheapmi, mas siiddat livčče hálddašeaddjin, lea leamaš dehálaš ga­
žaldat. Láhkaevttohusa sámesiida-kapihttalis čállojuvvui ná siidda 
osolašvuoigatvuođas: 

5§ [...] Sámesiidda osolaš lea sámesiidda viidodagas fásta ássi:
i) Sápmelaš,
ii) Eará dakkár olmmoš, gii hárjeha sámeealáhusa bissovaš ealá
hussan jo nuppi buolvvas dahje vel guhkkelis, ja
iii) Eará olmmoš, gean sámesiida lea dohkkehan iežas osolažžan.
Earenoamáš siva dihtii sámesiidda osolaš sáhttá ássat nuppi 
sáme­siidda viidodagas dan mielde go ásahusain mearriduvvo. 
Olm­moš sáhttá leat osolažžan dušše ovtta sámesiiddas. 
(Sámeláhkaevttohus 1990)

Vuoigatvuohta siiddaolmmožin lea dehálaš go lea čadnojuvvon eana­
vuoigatvuođagažaldahkii. Dát šattai riidoáššin guovtti sámi joavkku 
gaskkas Kárášjoga vuoigatvuođaáššis, gos nubbi joavku oaivvildii ahte 
buot registrerejuvvon ássiin galggašedje leat ovttaárvosaš vuoigat­
vuođat, nubbi joavku fas oaivvildii ahte vuoigatvuohta gullá sámi­
sogalaččaide. Suomabeale láhkaevttohus lea miellagiddevaš danin go 
das árvaluvvo gaskačoavddus; ássit geat eai leat sámisogalaččat besset 

siiddaolmmožin, muhto čielga ráddjehusaiguin. Mun máhcan dán 
gažaldahkii čuoggás 8.10 

Vuoigatvuođagažaldaga ektui árvaluvvui Sámeláhkaevttohusas:  

6§ Vuoigatvuohta sámeealáhusaide. Vuoigatvuohta boazo­dik
šu­mii ja guolle- ja meahccebivdui gullá sámesiidda osolažžii. 
Boazodikšumis ja bálgosis mearriduvvo boazodikšunlágas. [...]
7§ Geahččobohccot, guolle- ja meahccebivdu ruoktodárbui. Eará 
go 6§:s oaivvilduvvon olmmoš sáhttá oamastit bohccuid go 
sámesiida ja bálggus addiba dasa lobi. (Sámeláhkaevttohus 1990)

Evttohus lea miellagiddevaš danin go dat čátná sihke boazoguohtun- ja 
eará meahcástanvuoigatvuođaid siidii, muhto nu ahte bálgosat mear­
ridit geain lea guohtunlohpi boazodikšunlága mielde. Evttohus orru 
eaktudeamen oktasaš rájáid, ja erenoamážit norggabealde rasttilda 
boazodoallu dološ siiddarájáid. 

Geahččobohccuid vejolašvuohta lea eará miellagiddevaš árvalus, 
go dákko bokte sáhttá nannet verddevuođa sápmelaččaid gaskkas. 

Láhkaevttohus sisttisdoallá maiddái mo siida galgá doaibmat:
 
9§ Sámesiidda hálddahus ja šiehttan. Sámesiidda šiehttanválddi 
geava­ha sámesiidda čoahkkin.
Boazodikšumii guoskevaš áššiin šiehttanválddi geavaha dattetge 
bálgosa čoahkkin. Bálgosa hálddahussii ja doaibmamii guoskevaš 
áššiin čuvvojuvvo muđuidge dat, mii boazodikšunlágas [...] 
mearriduvvo.
Sámesiida vállje alcces gaskavuođastis ráđđehusa ja eará doaib
ma­orgánaid dan mielde go ásahusain ja sámesiidda bargo­njuolg
ga­dusain dárkkibut mearriduvvo.
Sámesiidda čoahkkimis gehččojuvvo šiehttamuššan dat oaivil, 
man eanetlohku lea guottihan.
Jos jienat mannet dási, mearrida jienastusa bohtosa sága­jođi­head
dji jietna muhto válggain vuorbi.
Sámesiidda bargonjuolggadusa ráhkada sámesiida ja nanne lea
na­­ráđđehus. Sámesiidda osolaččain ja gili eará sámeealáhusaid 

hárjeheaddjiin ja boazoeaiggádiin dollojuvvo logahallan dan láh
kái go ásahusain dárkkibut mearriduvvo. (Sámeláhkaevttohus 
1990)

Dás árvaluvvo dábálaš eanetlogumearrideapmi, iige leat veardiduvvon 
árbevirolaš siiddameannudeame ektui. 

Sámeláhkaevttohusas lea sierra njuolggadus mo ásahit siidda, 
man mielde Sámediggi evttoha siiddaid ja dáid rájáid , ja maid suoma 
eiseválddit galget dohkkehit:

23 §. Sámesiidda vuođđudeapmi. Sámesiiddaid viidodagaid rájáid 
nanne sámedikki evttohusas Lappi leanaráđđehus go dat lea vuos 
gullan áššáigullevaš gielddaid ja bálgosiid oaiviliid. Sámesiidda 
vuođđudančoahkkima gohčču čoahkkái leanaráđđehus. Čoahkki
mii sáhttá váldit oasi ja das geavahit jietnaválddis juohke olles
ahkásaš sápmelaš, gii bissovaččat ássá sámesiidda viidodagas. 
(Sámeláhkaevttohus 1990)

Mun máhcan ásahusgažaldahkii čuoggás 8.11. 
Suoma boazodoalloguovlu ollá davvin Sáme ruovttoguovllus gitta 

Gaska-Suoma rádjái, Halla guvlui, lahka Ruošša rájá. Suomas leat ásahan 
boazodoalloovttadagaid (su. paliskunta), sámegillii bálggus. Suomas leat 
oktiibuot  57 bálgosa. Sápmái mearriduvvui bálggusvuogádat 1900-lo­
gu álggus beroškeahttá siiddain mat ain gávdnojedje ja doibme sámiid 
boazodoalloovttadahkan.

Suomabealde boazodoallu ii leat várrejuvvon dušše sámi ealá­
hussan. Sámi ruovttoguovllus, gos leat oktiibuot 12 bálgosa, leat dattege 
eanaš sámi boazodoallit. Sámi bálgosiin geavvá boazodoallu dábálaččat 
ain siiddain. Ovdamearkka dihtii Giehtaruohttasa bálgosis leat golbma 
siidda, namalassii Kova-Labba, Kaijukka ja Erguna siiddat, mat juhkko­
juvvojit ain unnit dálvesiiddaide. (Magga 2024)

Ii siida eaige sámiid árbevirolaš boazodoallovuoigatvuođat leat 
namuhuvvon Suoma boazodoallolágas. Lága boazodoallu lea boandda­
laš vuohki, ii sámi árbevirolaš soga- ja siidavuogádat. Boazodoalloláhka 
lea dan dihtii vaháguhttán sámi boazodoalu (Magga 2024).

Láhka mearrida stáhta ásahusa, Lappi guovlohálddahusvirge­
doaimmahaga boazodoalu hálddašeaddjin, mii velá sáhttá mearridit 
rájá bálgosiid gaskkas, dattege ceggejuvvon rádjaáiddi vuođul. Bálgo­
siid ja boazodoalli boazolohku mearriduvvo bajit dásis, Eana- ja vuov­
dedoalloministeriija bokte. Láhka ásaha bálgosiid hámádaga nu ahte 
jahkásaččat dollojuvvo bálgosčoahkkin, masa buot boazodoallit gohč­
čojuvvojit.  Jienasteamis lohkkojuvvojit jienat juohkehaš boazologu 
ektui, gitta viđa prosentii olles boazologus. Dát sáhttá hehttet olahea­
mes ovttajienalaš mearrádusaid masa eatnašat doahttalit, nugo árbe­
virolaš siidavuogádagas. Árvideames boazolohku leamaš dehálaš 
maiddái árbevirolaččat, muhto dalle máhttu ja beaggin maiddái deattu­
huvvojedje. 

Namuhuvvon jienastusvugiin válljejuvvo bálgosa stivra ja 
jođiheaddji. Láhka lea ásahan Bálgosiid ovttastusa, mii galgá:

1.	 doaibmat bálgosiid oktavuođačanasin;
2.	 ovdánahttit boazodoalu;
3.	 ovddidit boazodoalu dutkamuša, boazodollui guoskevaš geahč

ča­lan­doaimma ja bohccoovddosdikšuma; sihke
4.	 doaimmahit eará dasa muddejuvvon dahje mearriduvvon 

doaim­maid. (lága §20) 

Ovttastusas lea 16 lahtu stivra. Sámi bálgosiid váikkuhanvejolašvuohta 
lea ráddjejuvvon go leat čielga unnitlogus eará bálgosiid ektui.  Sáme­
dikkis lea goittotge vuoigatvuohta nammadit ovtta dáin 16 áirasis.

Sámi boazodoalloservodat lea leamaš hui duhtameahttun dasa 
mo Bálgosiid ovttastusas vuhtiiváldet sámi boazodoalloberoštumiid.60 
Jagis 2018 vuođđuduvvui dan dihtii sierra sámi boazodoallosearvi, Sá
mi Bálgosat, masa 2025 giđđat oassálastet 12 dan 13 bálgosis sámiid 
ruovttuguovllus. Sámi bálgosat eai šat searvva Bálgosiid ovttastussii.61  
Sámi Bálgosat geahččala nannet sámi boazodoalloberoštumiid boazo­

60	 https://yle.fi/a/74-20037488
61	 EU-dásis mearriduvvui 19.12.2025 sierra sámi boazodoalu ruhtadeames man 

mielde Suopma sáhttá dál doarjut sápmelaš boazodoalu jahkásaččat 10 miljon euro 
juolludemiin. Geahča https://yle.fi/a/74-20200540. 

dikšunlagas. Láhkaárvalusas, mii lei giđđat 2025:s gulaskuddimis, 
celko:  Láhkaevttohusa ulbmilat dorjot eamiálbmoga vuoigatvuođa seail
lu­hit ja ovddidit iežaset kultuvrra, gos boazodoallu lea guovddážis 62 (Sá­
mi Bálgosat, mu jorgalus).

5.9	 Siiddat Nuortasámis
Nuortasámis orru bivdosiidavuogádat doaibman bures 1800-logu rá­
djái, nugo olu dutkit leat čilgen.63 Eidloitz-Kuoljok (2011) dattege oaiv­
vilda unnán jáhkehahttin ahte nuortalaččaid 1900-logu servodat bures 
govvida bivdosiidda árbevirolaš hámádaga, go maŋŋá 1861:s bággejedje 
ásahusaid maiddái nuortasámis rievdadit sin hámádaga nu mo ruošša 
eiseválddit mearridedje.

Rájáčavggadeapmi 1826 rájes dagahii dattege ollu váttisvuođaid 
nuortasámi siiddaide, ja 1914 rájes lea Nuortasámi siiddaguovlu gár­
tan soahte- ja soahteveagašilljun. Stáhtáráját leat rasttildan muhtun 
nuortasámi siiddaid ja maŋŋá nuppi máilmmisoađi mearridedje ollu 
Suenjel- ja muhtun Báhčaveaji sápmelaččat johtit suomabeallái gos 
besse ásahit siidda Čeavetjávrái ja Njellimii. 

Nuortasámiid siidavuogádat lea nannejuvvon lága bokte, sää’m
lää’k (suomagillii Kolttalaki). Lága ulbmil lea ovddidit sin nuortasámi 
eallindiliid ja sisaboađu vejolašvuođaid guovllusteaset, ja sihke seaillu­
hit ja ovddidit iežaset kultuvrra. Láhka mearrida čielgasit sin siidda­
guovllu (Njávdán ja Njellim) ja meroštallá sápmelašvuođa ná: olmmoš 
gii atná iežas sápmelažžan, eaktun lea ahte son ieš dahje unnimustá 
okta su váhnemiin dahje áhkuin ja ádjáin lea oahppan nuortasámegiela 
vuosttašgiellan. (§ 4, mu jorgalus)

Láhka mearrida jahkásaččat doallat siidačoahkkima (§ 42, ruo­
ŧagillii; byastämma). Siidačoahkkimis besset sápmelaččat, geat ásset 
siiddas ja velá sin náittosguoimmit jienastit. Siidačoahkkin vállje juoh­
ke siidaguvlui sierra ráđi siidda sápmelaččaid gaskkas. Dasa lassin 
válljejuvvo siidačoahkkimis oktasaš jođiheaddji, siidaisit/siidaeamit 

62	 https://www.lausuntopalvelu.fi/FI/Proposal/Participation?proposalId=bf80ccae-
f4cc-4537-b5b9-a1511f47b5d3&respondentId=00000000-0000-0000-0000-
000000000000&proposalLanguage=9ff64fe9-04da-4471-9f0c-3f2016e71b4f

63	 Earret eará Väinö Tanner 1929 ja Karl Nickul 1948. 

https://www.lausuntopalvelu.fi/FI/Proposal/Participation?proposalId=bf80ccae-f4cc-4537-b5b9-a1511f47b5d3&respondentId=00000000-0000-0000-0000-000000000000&proposalLanguage=9ff64fe9-04da-4471-9f0c-3f2016e71b4f
https://www.lausuntopalvelu.fi/FI/Proposal/Participation?proposalId=bf80ccae-f4cc-4537-b5b9-a1511f47b5d3&respondentId=00000000-0000-0000-0000-000000000000&proposalLanguage=9ff64fe9-04da-4471-9f0c-3f2016e71b4f
https://www.lausuntopalvelu.fi/FI/Proposal/Participation?proposalId=bf80ccae-f4cc-4537-b5b9-a1511f47b5d3&respondentId=00000000-0000-0000-0000-000000000000&proposalLanguage=9ff64fe9-04da-4471-9f0c-3f2016e71b4f

(ruoŧagillii förtroendeman). Jođiheaddji jođiha guktuid ráđiid ja fuolaha 
siidda ja siiddasápmelaččaid oktasaš beroštumiid.

Suoma stáhta čuoččuha iežas oamasteaddjin ja Meahciráđđehusa 
bokte hálddaša siiddamehciid Sámis. Suoma eiseválddiid ektui siida 
doaibmá dušše ráđđeaddin. Goit dássážii ii leamaš sin dálá siiddaguvlui 
sisabahkkemat, mat leat čielgasit áitán nuortasámi servodateallima. 

Go suoma stáhta ásahii sierra siiddaguovllu nuortalaččaide, de sii 
jáhkkimis dovdet ovddasvástádusa vuhtii váldit nuortalaččaid eallin­
dili, maiddái dan dihtii go sii ledje “báhtareaddjit” Ruoššas. Lea dattege 
čielggas ahte duohta mearridanváldi livččii sávahahtti jus galgá suod­
jalit nuortasámi siidda ja servodateallima maiddái boahtteáiggis.64

Nuortasámi siiddaguovllus lea maid boazodoallu. Jus sii devdet 
lága sámemeroštallama, de leat guovllu boazodoallit maiddái mielde 
nuortasámi siiddas, ja sáhttet válljejuvvot siidaráđđái. Ii leat dattege 
čielga njuolggadus mo nuortasámesiidda ja boazodoalu bálgosiid okta­
saš ráđđádallamat galget dáhpáhuvvat. Dát govvida ahte maiddái nuor­
talašguovllus sáhttet leat hástalusat mo ovttastahttit boazodoalo ja eará 
meahcásteame beroštumiid. 

64	 Veli-Pekka Lehtola (1995) namuha ahte Suoma stáhta soađeáiggis jurddašii ásahit 
reserváhta nuortalaččaide. 

6	 Siiddaid vuoigatvuođat iežaset guovlluide

6.1	 Vuoigatvuođaid dárbu ja duogáš65

Ovdal koloniserema lei siiddaid vuoigatvuohta čadnojuvvon háldda­
šeapmái, nappo čielggadit rájá ja vejolaš oktasaš guovlluid eará siiddai­
guin. Dan maŋŋá go stáhtat bidje iežaset hálddašan- ja vuoigatvuođa­
njuolggadusaid, de siiddat bággejuvvojedje gieđahallat dánlágan ođđa 
vuoigatvuođaortnega, ja čujuhit iežaset historjjálaš vuoigatvuođaide 
iežaset guovlluide.

Go siidda birgejupmi lea vuođđuduvvon siidda guovllu meahcce­
valljodagaide, de lea leamaš  čielga dárbu bearráigeahččat dan mo 
guovlu geavahuvvui. Siiddaolbmot fertejedje máhttit fuolahit dahje 
hálddašit guovllu nu ahte attii vuođu birgejupmái ja buoremus vejolaš 
eallimii, sihke dálá áiggis ja boahtteáiggis. Birgejupmi ja háhkat dearv­
vašlaš borramušaid siiddaguovllus lea ain guovddáš sámi árvu, ja dan 
dihtii maiddái vuođđu siidavuogádaga ealáskahttimis.

Áiggi mielde leat stáhtaid riektevuogádagat ovddidan sierra vuo­
gádaga eanavuoigatvuođaid hárrái, gos opmodatvuoigatvuohta šat­
tai deaŧaleamos vuoigatvuohtan. Dat guhte oamasta (eaiggáduššá) 
opmodaga oaččui almmolaš dokumeantta, eanaoamastanduođaštusa 
(kauppa­kirja, köpebrev, skjøte) vuođđogirjái, mii govvidii guovllu 
viidodaga ja duođaštii su vuoigatvuođa guvlui. Dákkár vuoigatvuohta 
hábmejuvvui eanandoalloservodaga dárbbuid vuođul, ja stáhtaid 
guovddáš eanandoalloguovlluin mihtiduvvojedje eanaš eatnamat ja 
juhkkojuvvojedje eanandoalloálbmogii.

Oamastanvuoigatvuohta mearkkaša maiddái vuoigatvuođa mear­
ridit mo opmodat galgá geavahuvvot. Dát govviduvvo dávjá iešháldda­
šeapmin, mii goittotge ferte čađahuvvot stáhtalaš, almmolaš giedde- ja 
meahccehálddašeami njuolggadusaid mielde. Dákkár almmolaš háldda­
šeapmi sáhttá mearridit dárkilet njuolggadusaid mo geavahit guovllu, ja 
maiddái gieldit dahje gáržžidit geavaheame. 

65	 Dat mii dán čuoggás čállojuvvo leat mu oaivilat dáid vuođul: Ørnulf Vorren (NOU 
1978:18 A s. 148-149, 154, 155, 157 gos siiddaguovllut leat kártejuvvon), Lars Ivar 
Hansen ja Bjørnar Olsen (2004) ja norggabeale Sámi vuoigatvuođalávdegoddi (NOU 
1984: 18).

Olggobealde báres eanandoalloguovlluid stáhtat čuoččohedje 
oamastanvuoigatvuođaid alcceseaset. Ja dađistaga ceggejuvvojedje 
sierra stáhta ásahusat, mat ožžo eanaoamastanduođaštusa guovlluide, 
ja besse doaibmat guovlluid hálddašeaddjin.

Stáhtaid eanavuoigatvuođavuogádat lea mielddisbuktán ahte 
sámi guovllut leat bággejuvvon stáhta oamasteame vuollái, seammás 
go eanetlohkoálbmoga guovddášguovlluin lea eanaš priváhta oamas­
teapmi. Sámiid vuolggasajis dákkár dilli oaivvilduvvo sihke paradoksan 
ja eahpevuoiggalažžan, ja lea leamaš duogážin sámiid gáibádusaide 
oamastanvuoigatvuođaide iežaset guovlluide, siiddaid kollektiivvalaš 
ja historjjálaš vuoigatvuođaid vuođul.

Davviriikkat leat maŋimuš áiggiid dohkkehan ahte sámiin lea 
muhtunlágan vuoigatvuohta geavahit iežaset árbevirolaš guovlluid Sá­
mis, muhto ii dan dásis ahte livčče beassan oamastit ja hálddašit guovl­
luid. Sámiid oktasaš geavahanvuoigatvuođat eai leat čállon giddodat­
vuođđogirjjiide.

Sápmelaččat gáibidit eanavuoigatvuođaid erenoamážit vai beas­
sat hálddašit guovlluid, ja eastadit luonddubillisteame ja  sávakeahtes 
sisabahkkemiid. Go lea eanaoamasteaddji, de sáhttá álgoálggus vuostá­
lastit ahte guovlu geavahuvvo sin miela vuostá. Jus fitnodagat, stáhta 
oamastanfitnodagat dahje stáhta ieš dáhttot geavahit guovlluid eará 
láhkai, de geahččalit vuos dahkat šiehtadusa eananoamasteddjiin. Jus 
vuoigatvuođalaččat ain vuostálastet, de sáhttá stáhta geavahit fámu 
bággolotnuma (pakkolunastus, expropriation) bokte. Jus ain vuostálastet, 
de fertejit sámi vuoigatvuođalaččat dan dahkat diggevuogádaga bokte, 
riikkaidgaskasaš olmmošvuoigatvuođaid, erenoamážit siviila ja poli­
tihkalaš vuoigatvuođaid konvenšuvnna artihkal 27 vuođul.

Oktiigesson sáhttá sámi vuolggasajis čalmmustahttit deaŧalažžan 
juksat opmodat- dahje nannosit suodjaluvvon geavahanvuoigatvuođaid. 
Dasa lassin lea hui deaŧalaš beassat vuostálastit sávakeahtes sisabahk­
kemiid ja luonddubillisteame, vaikko stáhtaid mearrádusaid vuostá. 
Unnitlogu álbmogin, mas eai leat vuođđolágas čielga politihkalaš 
vuoigatvuođat, šaddá sámi loahpalaš dorvun iešheanalaš nationála 
dahje riikkaidgaskasaš duopmostuolut. 

Maid lean dás čállán eanavuoigatvuođaid birra, gustojit sullasač­
čat davvi-, julev- ja máttasámi mearrasiiddaid vuoigatvuođaide bivdit 
mearas.

6.2	 Siiddaid vuoigatvuođat norggabealde 
Norggabealde stáhta oamasta stuorámus oasi sámi meahcceguovlluin 
stáhtafitnodaga Statskog SF bokte, earret Finnmárkkus gos FeFo lea leamaš 
oamasteaddji 2005 rájes (Finnmárkolága bokte). Boazodoallosiiddat leat 
olahan nannejuvvon guohtunvuoigatvuođaid Alimusriekteduomuid 
bokte, sihke máttasámis priváhta oamastanguovllus ja davvelis stáhta 
oamastanguovllus. Dálá boazodoallolága 6. kapihttalis,  Boazodoalu há
mádat - orohagat ja siida, leat njuolggadusat siidda hámádaga birra. 
Láhka ii mearrit njuolgga ahte guohtunvuoigatvuohta gullá siidii, muh­
to go geahččá/lohká ollislaččat, de lea  čielggas ahte láhka dohkkeha 
siidda vuoigatvuođalažžan.

Boazodoalloláhka nanne muhtun muddui boazodoallosiiddaid 
vejolašvuođa hálddašit guohtunguovlluid ja mearridit doaibmanjuolg­
gadusaid masa atnit árbevirolaš máhtu vuođđun.  Muhto láhka gáržžida 
siiddaid hálddašeami go fertet čuovvut stáhta njuolggadusaid mat gusket 
boazologuide, ja masa stáhta oaivvilda leat “ceavzilis” geavaheapmi.66 

Sámi boazodoallodutkit eai leat dasa ovttaoaivilis, ee. go bággejuvvo 
njuovvat misiid ja doallat ealu mas leat eanáš álddut ja čaloivviid haga 
(Johnsen, Eira, Mathisen ja Oskal 2022).  Ja eai boazodoallosiiddat ge 
beasa hálddašit eará meahccevalljodagaid, nu mo rievssat- ja guolle­
bivddu ja nu ain. Eiseválddit ledje juo boazodoalloláhka 1933:s bidjan 
orohat (distrikt) hálddašanovttadahkan siidda sadjái. Vaikko siida lea 
2007 rájes dohkkehuvvon lágas, de orohagat ain lea ovttadat mii lea 
muhtun muddui bajábeale siidda. Orru ártet ja dárbbašmeahttun go 
guovlludásis lea sihke orohat ja siida. Sivvan sáhttá leat váttisvuohta 
ollislaččat dohkkehit ja heivehit siidda lága vuogádahkii. Dát lea goit 
mielddisbuktán eahpečielga válddijuohkima, mii iešalddis hehtte árbe­
virolaš siidaealáskahttima boazodoalus. 

66	 Boazodoalloláhka §§ 57, 58. Siiddaid doaibmanjuolggadusat leat hábmejuvvon dáža 
giliguovllulágamálle mielde, Prop. 63 L (2024-2025), s. 37. 



60   

Káre Jovnna Signe Finn Arne

Stáhta lea guhká lohpidan divvut lága vai vuhtii váldit boazodoalu 
árbevieruid ja siidavuogádaga. Go stáhta ájahalai álggahit lohpiduvvon 
láhkaođasmahttima, nugo maiddái Alimusriekti lei dáhtton Femund 
duomus,67 de Sámediggi ieš nammadii lávdegotti dán várás. Lávdegoddi 
ii evttohan ođđa lága ollislaččat árbevirolaš siidavuogádaga vuođđun, 
go háliidedje láhkaevttohusa man doivot stáhta dohkkehivččii. Departe­
meanta lea dattege dušše osiid árvalan, ja láhkaevttohusas dat eanaš 
árvala rievdadusaid, mat gusket dasa maid láhka gohčoda siidaoassin68; 
siidaoasi jođiheapmi, boazolohku ja mo siidaoasi sirdit earáide.69 

Váttisvuođat oažžut sámi eanavuoigatvuođaid dohkkehuvvot 
politihkalaš bargguid bokte leat dagahan dárbbu ovddidit vuoigat­
vuođagáibádusaid duopmostuoluid bokte. Dát lihkostuvai Čáhputáššis 
gos Olmmáivákke giliolbmot olahedje oamastan- ja hálddašanvuoigat­
vuođa Čáhputmeahccái.70 

Namuhuvvon Alimusriekteduomut dagahedje buorre jáhkku da­
sa ahte sámi vuoigatvuođat dohkkehuvvojit Sámis muđuid, mii jáhkki­
mis lei sivva go Sámediggi dohkkehii Finnmárkku opmodaga ásaheame 
dainna eavttuin, ahte sámiid vuoigatvuođat Finnmárkkus čielggaduv­
vojit riektevuogádaga bokte.71

Go Sámediggi ja Stuorradikki justiisalávdegoddi šiehtadeigga 
Finnmárkkolága njuolggadusaid birra, de lei eanavuoigatvuođagažal­
daga riektevuođđu hui dehálaš gažaldat. Loahpas šattai riektevuođđu 
gus­tovaš našuvnnalaš riekti72, iige sámi geavaheapmi dahje sámi his­
torjjálaš vuoigatvuođat. Maŋosguvlui geahčadettiin lea čájehuvvon 

67	 HR-2018-872-A.
68	 Láhka meroštallá siidaoasi: “Siidaoassi lea bearašjoavkku dahje ovttaskas olbmo 

gii lea oassi siiddas, gč. § 51, ja geat čađahit boazodoalu ovtta olbmo dahje náittos­
guimmiid dahje ovttasássiid hálddašeami vuolde. Siidaoasi hálddašeaddji ferte ássat 
Norggas. Siidaoasi ovddasvástideaddji jođiheaddji mearrida geas beassat doallat 
bohccuidis oasis ja su boazologu.” (§10). Siidaoasseásahus lea viidat moitojuvvon ja 
leamaš máŋga diggeášši dan birra. 

69	 Prop. 63 L (2024-2025).
70	 HR-2001-5-B - Rt-2001-1229.
71	 Finnmárkkoláhka § 29.
72	 Lága ovdabargočielggademiin ledje ollu digaštallamat riektevuođu birra, loah­

pas válljejedje našuvnnalaš riekti, iige Norgalaš riekti, vai šattašii vejolaš ákkas­
tallat maiddái sámi árbevieruin. Váldoriektegáldu lea dattege dábálaš Norgga 
opmodatriekti. 

ahte čujuheapmi gustovaš našuvnnalaš riektái lea mielddisbuktán 
ahte Alimusriekti lea hilgon sámi oamasteame Finnmárkku mehciide 
(Henriksen Selfors 2024).

Mearrádusain Alimusriekti ii leat šiitán ahte sámi siiddain ovdal 
leat leamaš vuoigatvuođat 1500-1700-loguin, nu mo Kaisa Korpijaakko-
Labba (1994) lea čielggadan. Muhto siida-/giliolbmot leat dás beroš­
keahttá manahan ovddeš vuoigatvuođaid, go sii eai leat doarvái nákcen 
hálddašit guovlluideaset. Alimusriekti deattuha ahte lea baicce stáhta, 
mii lea hálddašan guovlluid eananoamasteaddjin. 

Stáhta čuoččuhuvvon oamasteapmi lea dieđusge ráddjen sámiid 
iešmearrideame, go almmolaš hálddašeapmi lea dahkkojuvvon láhka­
njuolggadusaid mielde, mat eai leat dohkkehan sámi vuoigatvuođaid. 
Muhtun muddui leat sámi beroštumit nammaduvvon, dávjá ulbmil­
njuolggadusas (dávjá čállojuvvon lága vuosttas artihkkalis). Lea dattege 
hálddašeddjiid duohkin, mo deattuhit ulbmilnjuolggadusa áššemean­
nudeames. Finnmárkoláhka (2005) deattuha sámi beroštumiid čielga­
sabbot, muhto geavatlaččat leat ollu ain hálddašeddjiid (stivra ja háld­
dahusbargit) duohkin. Sámi hálddašeapmi lea dáhpáhuvvan eambbo 
čihkosis - eiseválddiin oaidnemeahttumis, siskkáldas árbevieruid joat­
kima bokte, mat leat heivehuvvon ássama ja ealáhusaid rievdadusaide. 

Juo nammaduvvon Kárášjoga áššis celkkii nubbi sámeoasehas, 
Kárášjoga Sámiid Searvi ja Kárášjoga gielda oktan earáiguin:

(41) Guovlluolbmuid kollektiivvalaš opmodatvuoigatvuohta ása
huvvui okkupašuvnnain dahje áiggiid čađa geavaheami bok­te ov
dal go guovlu šattai Norgga vuollái 1751:s, nu mo Finn­márkku
kommišuvnna eanetlogu celkkii. Sámi árbevieruid mielde maid 
Ruoŧa duopmostuolut dan áigge dohkkehedje, siidda ássiin lei 
dološ áiggi rájes oktasaš- ja oktovuoigatvuohta guoskevaš guovl
luideaset badjel. Dat guoskkai maiddái Ávjovári siidii, mii háld­da
šii guovllu, sullasaš go otná Kárášjoga gielda.
(42) Sin ollislaš, beaktilis, okto- ja oktasaš geavaheapmi joatka­
šuvvá maŋŋel 1751. Vaikko makkár dilli lei das ov­dal, de guovllu
álbmogii oktasaš oamastanvuoigatvuohta ása­huv­vui árbevirolaš 
geavaheami bokte guhká ovdal 1800-logu gas­ka­muttu, ja nu ovdal 

go stáhta mearkkašahtti láhkai hálddašišgođii guovllu. Guovllus 
deattuhuvvojit sámi árbevierut ja sámi vuoigat­vuođa­oaidnu 
nannosit. 
(43) Oktasašmeahccevalljodaga ávkkástallan joatkašuvai bisso
vaččat dološ árbevieruid mielde maŋŋel go dološ bivdoservodagat 
da­đis­taga ovdánedje johtti boazodoallun, ja dađistaga šattai ge 
eanet bissovaš ássan. Lea leamaš ollislaš ovttasbargu ja la­gas 
okta­­vuohta gaskal dálu- ja boazosámiid ja giliid gaskkas. Árbe
vierut leat bistán gitta min áigái, fuolakeahttá dáruiduhttin- 
ja vealaheami politihkas, mii váikkuhii álbmogii 1800-logu 
gaska­­muttu rájes. Riiddut čovdojuvvojedje soabalaš vugiin. 
(duopmooassi 41-43, mu jorgalus)

Nubbi sámeoasehasjoavku, Boazodoalloorohat 13 oktan earáiguin, nu 
gohčoduvvon Guttormjoavku, fas čuoččuhii: 

FeFo ákkastallama vuođđun leat lágat maid vuođđun lea stáhta 
rasisttaulbmilaš vuoigatmeahttunvuohta sámiid vuostá. Sámi 
gáibádusa čielggadeamis áššis lea danin “stáhtalaš morálalaš” 
dimenšuvdna.73 Lágat maŋŋel 1863, earret eará čuoččuhus ahte 
sámiid geavaheapmi lei dušše juoiddá man láhka «dohkkehii», lei 
vuohki koloniseret Finnmárkku. Vuoigatmeahttunvuohta guđii 
čiekŋalis čuozáhagaid juridihkalaš jurddašeapmái ja attii sámiide ​​
eahpedábálaš opmodatrievttálaš sajádaga. Mearrádus áššis 
ferte danne vuođđuduvvot vuoiggalaš gáibádussii vuoigatvuođa 
máhcaheapmái. Sámi vuoigatvuođat gitta 1850 rádjai fertejit leat 
vuolggasadjin árvvoštallamii. (duopmooassi 51, mu jorgalus)

Alimusrievtti eanetlohku hilggui sámeoasehasaid ákkastallamiid, ear­
ret eará danin go:

Oktasaš oamasteami iešvuohta olles riidoguovllus, dasa gullevaš 
riek­teoaiviliiguin, lea danin mu oainnu mielde leamaš návcca

73	 Guttormjoavku orru oaivvildeamen ahte FeFo ii galggaše atnit dáruiduhttináigodaga 
lágaid ja hálddašeame ággan sápmelaččaid vuostá. 

heapme maŋŋá go bivdosiiddakultuvra jávkkai. Báikkálaš sámi 
árbe­vierut ja dasa gullevaš riekteoainnut eai vuođuš dan ahte olles 
gield­da álbmot, dahje sámi oassi álbmogis, lea áiggiid čađa geava
hea­mi bokte ožžon kollektiivvalaš oamastanvuoigatvuođa olles 
guv­lui. (duopmooassi 188, mu jorgalus)

Eanetlohku oaivvildii velá ahte stáhta hálddašeapmi maŋŋá 1860:s 
sáhttá deattuhuvvot, vaikko hálddašeami riektevuođđu - ahte sámiid 
geavaheapmi lei lobálaš dušše nu guhká go stáhta dasa miehtá - ii otná 
lága mielde lea dohkálaš.

Henriksen Selfors (2024) lea nákkosgirjjistis čuoččuhan ahte dák­
kár ákkastallan čájeha ahte Terra Nullius jurddašeapmi ain lea anus.74 
Alimusrievtti eanetlohku orru duopmooassi 195:s oaivvildeamen, ahte 
stáhta hálddašeapmi lei lobálaš 1775 Eanajuohkinlága (dárogillii jord
utvisningsresolusjonen) mielde, ja dan dihtii dohkálaš maiddái maŋŋe­
laš. Lea váttis áddet dákkár ákkastallama ja máŋggat dutkit leat velá 
garrasit eahpidan mo namahuvvon eanajuohkinláhka sáhttá dahkat 
stáhta opmodathálddašeame lobálažžan.75 

Nu leat Finnmárkkoláhka ja namahuvvon alimusriekteduomut 
gáržžidan vejolašvuođa dán oktavuođas olahit sámi oamasteame sámi 
mehciide. Soaitá leat dárbu dáhttut riikkaidgaskasaš duopmostuoluid 
gieđahallat áššiid, vaikko ovddideapmi riikkaidgaskasaččat lea lossa ja 
divrras bargu, mii dagaha hástalusaid sámi vuoroheame ektui. Sámi 
vuoigatvuođalaččat leat dasa lassin ferten vuoruhit vuostálastit sisa­
bahkkemiid, maid stáhta – sihke ráđđehus ja stuorradiggi - dáhttu čađa­
hit “ruoná molsašumi” ákkastallama vuođul. 

Dát guoská erenoamážit bieggafámu huksemiidda, muhto maid­
dái ođđa ruvkeroggamiidda. Maŋimuš áiggiid lea velá rahppojuvvon 
vejolašvuohta hukset ođđa čáhcefápmorusttegiid ovdal suodjaluvvon 

74	 Terra Nullius máksá ávdin eatnamat. Koloniijastáhtaid jurddašeame mielde 
ledje eatnamat lágalaččat ávdimat, vaikko eamiálbmogat ledje ássan doppe 
duháhiid jagiid. John Locke čuoččuhii, ahte dat lei terra nullius, go doppe eai lean 
siviliserejuvvon álbmogat, geaiguin lea vejolaš dahkat “servodatšiehtadusa” (social 
contract).

75	 Earret eará: Sverre Tønnesen, Steinar Pedersen ja Øyvind Ravna. Geahča omd. 
Øyvind Ravnna kronihka, Nordnorsk debatt. 3.12.2020.  En 243 år gammel resolusjon 
og en doktorgrad fra 1973. Fortsatt relevante for Finnmark? 

čázádagaide. Sámi boazodoallosiiddat leat Sámedikki doarjagiin 
vuosttildan sisabahkkemiid, go dat billistit viidát guovlluid ja guohton­
eatnamiid. Dađistaga leat maiddái sámi gilit/gilisiiddat vuostálasti­
goahtán iežaset geavahanguovlluid billisteami.

Dovdoseamos sisabahkken dáhpáhuvai Fovsen-Njaarke sïjth 
guovllus, Máttasámis. Dohko mearridii Norgga ráđđehus 2013:s hukset 
stuorra bieggafámurusttegiid, vaikko velá ON olmmošvuoigatvuođa­
lávdegoddi váruhii ahte huksen sáhtášii rihkkut eamiálbmogiid olmmoš­
vuoigatvuođaid, Siviila ja politihkalaš vuoigatvuođaid soahpamuša 
artihkkala 27 vuođul. Guokte Fovsen-Njaarke sïjti doalvvuiga ášši diggái 
ja loahpas vuittiiga Alimusrievttis76, go sisabahkken rihkkui artihkkala 
27. Muhto bieggafápmorusttegat ledje ovddalgihtii juo huksejuvvon 
ja biddjon doibmii, go ráđđehus lei dasa addán lobi.77 Ráđđehus vuos 
vuosttaldii doahttalit Alimusrievtti duomu, muhto sámi nuoraid jođihan 
stuorra miellačájáhusaid (2023) maŋŋá šattai soahpamuš, mas siiddat 
ožžo lohpádusa gaskaboddosaččat beassat geavahit molssaevttolaš 
guohtuneatnamiid konsešuvdnaáigodagas.78

Máŋga eará bieggafápmohuksema leat ovddiduvvon vaikko sámi 
vuoigatvuođaguoddit leat daid vuostálastán. Oassi dain meannuduvvojit 
dál duopmostuoluin. Lea gažaldat das man muddui Fovseduopmu váik­
kuha sullasaš sisabahkkemiidda. 

Ráđđehusa 2023-mearrádus elektrifiseret gássarusttega Muolk­
kus, Fálágis lea dagahan stuora dárbbu lasihit elfámu Finnmárkkus. 
Ráđđehusa áigumuš lea hukset 11 bieggafápmorusttega  ja 4 fápmo­
jođđasa.79

Dát áigumušat leat biddjon gulaskuddamii, maiddái sámi serv­
viide, giliide ja siiddaide. Dasa lassin čađahuvvojit ráđđádallamat (kon­
sultašuvnnat) sámi vuoigatvuođaguoddagiin, sihke boazodoallosiiddai­
guin, báikegottesiiddaiguin ja sámi servviiguin. Ealáskahttojuvvon 

76	 HR-2021-1975-S.
77	 Bággolotnunláhka (expropriation) § 25 mielde sáhttá ráđđehus addit lobi 

huksegoahtit ovdal go duopmostuolut leat mearridan ášši.
78	 Soahpamuš ii leat velá loahpaloahpas čađahuvvon, go ii leat vuos mearriduvvon gos 

siiddaid gaskaboddosaš dálveguohtun galgá leat.
79	 https://www.nve.no/konsesjon/konsesjonsprosesser-i-finnmark/

siiddat, gos buot berošteaddjit livčče mielde, sáhtášedje nannosabbot 
ovddidit sámi gáibádusaid.

6.3	 Siiddaid vuoigatvuođat ruoŧabealde 
Ruoŧabealde leat sámiid eanavuoigatvuođat oalle ollu leamaš čadno­
juvvon boazodollui. Duogáš dasa lea maid stáhta oaivvildii sámi hárrái 
1800-logu loahpageahčen ja 1900-logu álggus; nu gohčoduvvon sámit 
galget leat sámit -politihkka (Lapp ska vara Lapp). Ulbmilin lei hilgut 
sámi ovdáneami vai sámi servodat gáržžiduvvo, seammás go sápme­
laččat bisošedje čájáhussan ruoŧŧilaččaide. Eará sámit eai adnojuvvon 
albma sápmelažžan, ja nu masse vuoigatvuođaid bivdui ja meahcás­
teapmái.  

Dákkár sirren lea váikkuhan mo vuoigatvuođat otne árvvoštallo­
jit, mii maiddái lea dagahan siskkáldas giččuid ruoŧabeale Sámis. Muhtin 
siiddain lea dattege máhttán unnidit gičču dainna lágiin ahte muhtun 
muddui leat fátmmastan maiddái sámiid, geain lea gullevašvuohta sii­
dii vaikko eai oassálastte njuolga boazodollui.80 

Sápmelaččain, geat eai gula čearuide, eai leat eará geavahanvuoi­
gatvuođat go ruoŧŧilaččain, earret ahte duojárat besset viežžat duodje­
ávdnasiid (buozoguohtunláhka § 17). Muđuid leat sin sámi vuoigat­
vuođat čadnon giella- ja kulturdoaimmaide.

Ruoŧa stáhta čuoččuha oamastit Sámi meahci stáhta fitnodagaid 
bokte. Duottarguovlluid oamasteaddji lea Statens fastighetsverk. Eanáš 
vumiid ja vuovdeguovlluid fas oamasta Sveaskog-fitnodat. Dasa lassin 
Ruoŧa girku oamasta vuvddiid, mat sidjiide lea tienas vuovdečuol­
lamiid bokte. Meahcceguovlluid almmolaš hálddašeapmi gullá eará 
stáhta orgánaide, numo leanahálddahussii (länsstyrelserna) ja biras­
hálddašeapmái (Naturvårdsverket).

Sámi eanavuoigatvuođagáibádusat leat ovddiduvvon čearuid 
(boazodoallosiiddaid) bokte. Jagis 1981 celkkii Alimusriekti duomu 
Vearroduottar-áššis (Skattefjällsmålet),81 áššis mii dassážii lei Ruoŧa 

80	 Hálešteapmi Ol Juhan Sikkuin 18. ođđajagimánus 2026. 
81	 Skattefjällen várit Jämtlánddas leat olggobeale  “Sámi rája” (”Lappmarksgränsen”). 

Dat guovllut ”juolluduvvojedje” sámiide boazoguohtunvárrin ja daid ovddas sámit 
ledje máksán vearuid, danne namma Sámevearroduoddarat (”lappskattefjäll”).

stuorámus siviila diggeášši. Voernese, Ohredahke, Raedtievaerie, Jijnje­
vaerie ja Jovnevaerie čearut vuolggahedje ášši stáhta vuostá, go celke 
iežaset leat váriideaset ja guovlluideaset oamasteaddjit. Diggeášši 
guoskkai guovllu, mii lea oktiibuot sullii 10600 km², ja gos ásse 300 
sámi, ja gos sullii 29000 bohcco guhto. 

Alimusriekti doahttalii muhtun muddui sámi vuoigatvuođagáibi­
deaddjiid ákkastallamiid. Earret eará hilgojuvvui stáhta čuoččuhus ahte 
sámit ledje dohkkehan stáhta oamasteaddjin go eai lean vuostálastán 
dán.  Alimusriekti celkkii dasa ahte sámit leat leamaš unnitlogus ja lea­
maš unnán vejolašvuohta váikkuhit riektedillái, sihke amas giela ja 
ruhtanávccaid haga.

Loahpas dattege celkkii Alimusriekti ahte lei Ruoŧa stáhta mas 
ledje oamastanvuoigatvuođat guvlui, dan dihtii go čearut eai sáhttán 
duođaštit ahte sii ledje okto geavahan ja hálddašan guovllu. Dattege 
celkkii riekti ahte čearuin lei “garra suodjaluvvon” geavahanvuoigat­
vuohta boazoguohtumii, guolásteapmái, bivdui ja alcceseaset čuollat 
meahccemuoraid.82

Duopmu sáhttá áddejuvvot nu ahte livččii leamaš vejolašvuohta 
oažžut nannosut áidnavuoigatvuođaid eará sajis, guovlluin gos sámi 
geavaheapmi lei leamaš čielgasut  go Skattefjell-guovllus, Jïemhtes. Ruo­
ŧabeale Sámiid Riikkasearvi (SSR), mii doarjjui čearuid dán diggeáššis, 
jorggihii maŋŋá duomu stáhta eiseválddiide ja gáibidii sin álggahit 
vuoigatvuođaguorahallama, seamma láhkái go norggabealde (Nilsson 
2021).

Ruoŧabeale Sámis leat leamaš stuorra sisabahkkemat juo 1900-
logu álggu rájes viiddes čáhcefápmohuksemiin ja ruvkeindustriijain 
erenoamážit Gironis ja Váhtjer/Jiellevári guovllus. Dát lea joatkašuvvan 
maŋimuš áiggiid ođđa ruvkkiiguin ja bieggafámu huksemiin.

Go stáhta eiseválddit eai mieđihan maidge vuoigatvuođaid, de 
mearridii Girjás čearru vuolggahit ášši stáhta vuostá, gáibideamen 
vuoigatvuođaid lodde- ja smávvafuođđobivdui, ja guolásteapmái čear­
roguovllus. Ja dán háve celkkii Alimusriekti duomu 2020:s, mii nannii 
sámi vuoigatvuođaid, mas geavaheapmi gitta doložis (ruoŧagillii 

82	 NOU 1984:18, s. 211-12.

urminnes hevd) lei vuođđun. Nu oaččui čearru oktovuoigatvuođa 
hálddašit bivddu ja guolásteame guovllus.83  

Čearut ja luonddugáhttenberošteaddjit eai leat lihkostuvvan oros­
tahttit ođđa sisabahkkemiid, go stáhta vástida ahte dat lea dárbbašlač­
čat vai olahit “ruoná molsašumi”. Gállok ruovderuvkeášši lea oahpes 
ovdamearka das. Guokte čearu, Jåhkågasska tjiellde ja Sirges čearru, 
geahččaleigga duopmostuoluid bokte orustahttit ráđđehusa ruvkelobi. 

Alimus hálddahusriekti deattuhii duomustis ráđđehusa čuočču­
husa, ahte Ruoŧas leat báhcán dušše moadde dovddus ruovdemálmma­
saji, maid lea ekonomalaččat gánnáhahttit roggat. Riekti doarjjui maid­
dái ráđđehusa čuoččuhusa, ahte ruovdemálbma ja stálli dárbbašuvvojit 
ruoná molsašupmái ja ahte riikka suodjalussii lea dehálaš ahte Ruoŧas 
leat gávpegálvvut ja ruovdi justa dan lágan, mii gávdno Gállogis. Ali­
mus hálddahusriekti celkkii 2022:s ná:

Go galgá válljet gaskal luondduláhjiid seailluheami ja geava­hea
mi, de berre prinsihpalaččat dahkkot sosioekonomalaš árvvoš
tallan guđemuš doaibmabidju lea ovdamunnin. Sosioekonomalaš 
árvvoštallan ferte čađahuvvot ee. ekonomalaš politihka ulbmiliid 
vuođul. Dát mearkkaša ahte váikkuhusaid barggolašvuhtii ja 
ekonomalaš ovdáneapmái galgá deattuhit garrasit.

Ráđđehusa mearrádus mielddisbuktá ahte lea dahkkon ollislaš 
veardi­deapmi ja ahte leat váldojuvvon vuhtii dat oktagaslaš 
beroš­tumit maid sámi čearut ovddastit. Ráđđehus lea maid 
mearridan erenoamáš eavttuid mat galget sihkkarastit dáid 
beroš­tumiid. Dat maid sámi čearut leat čuoččuhan, ii sáhte 
mielddis­buktit ahte ráđđehusa mearrádus lea vuostá [vuođđolága 
bággo­lotnunvuođu].84 (mu jorgalus)

Girjásduomu maŋŋá ruoŧabealde lea leamašan jođus boazodoallolága 
ođasmahttinbargu. Nammaduvvon lávdegotti (Láidunlávdegoddi) 
mandáhttii ii gullan guorahallat maidege siiddaid birra, muhto 

83	 Högsta domstolen, mål nr T 853-18.
84	 Högsta forvaltningsdomstolen, mål nr 3893-22. 

navdimis ii livčče leamaš vejolaš guorahallat čearuid siskkáldas hámi 
siidda guorahallama haga. Muhto ráđđehus mearridii 2024:s botket 
Láidunlávdegotti barggu. Sámi hálddašeami moaitin dan maŋŋá go 
alimusriekti nannii Girjjáš čearu vuoigatvuođa85 orru váikkuhan ráđđe­
husa mearrádussii heaittihit lávdegotti, nu mo Láidunlávdegotti jođi­
headdji čilgii mediai.86 Sámediggi ii leat beassan albmaláhkai ráđđá­
dallat stáhta eiseválddiiguin sisabahkkemiid birra, go Ruoŧa stáhta ii 
leat dohkkehan ILO-169-konvenšuvnna. Go stáhta ii miehtán vuoigat­
vuođaid eará čearuide Girjásduomu vuođul, de leat maiddái eará 
čearut, nu mo Dálbma čearru, vuolggahan diggeášši stáhta vuostá. 

6.4	 Siiddaid vuoigatvuođat suomabealde 
Meahciráđđehus (Metsähallitus) hálddaša sámi mehciid stáhta beales 
dego livččii oamasteaddji. Dasa gullá luonddu suodjaleapmi ja láhčit 
dili ceavzilis geavaheapmái guovlluin, seammás go galggašii fuolahit 
sámiid vuoigatvuođaid.

Nu go lean namuhan 3.9 čuoggás, de ii leat leamaš vejolaš olahit 
sámi eanavuoigatvuođaid dohkkeheame politihkalaš meannudeami 
bokte. Ii ge leat álggahuvvon vuoigatvuođačielggadeapmi, numo dál 
dáhpáhuvvá norggabealde Finnmárkkulága vuođul. Lea maid leamaš 
váttis juksat vuoigatvuođaid dohkkeheami duopmostuoluid bokte. 
Gáibádusat sámi boazodoalus, nu mo ruoŧabealde, leat váddásat go 
sámi boazodoallu lea oassin bálggosvuogádagas, maid suopmilaččat 
jođihit. Sáhttá leat buoret vejolašvuohta ovddidit vuoigatvuođaid dál, 
maŋŋá go Sámi Bálgosat -searvi lea ásahuvvon.

Suoma stáhta biehttaleapmi ILO-169-konvenšuvnna dohkkehea­
mes lea gis hehtten giliolbmuid eanavuoigatvuođagáibádusaid, go Suo­
ma duopmostuolut riekteárvvoštallamiinniset vuoruhit formálalaš 
lágaid ja konvenšuvnnaid čálekeahtes rivttiid, nu mo sámi árbevieruid, 
ektui. 

Alimus hálddahusrievtti 2022 mearrádus dattege celkkii ahte 
sámiid bivdu lea suodjaluvvon oassi sin kultuvrras, Suoma vuođđolága 

85	 Ruoŧa Alimus duomostuollu, ášši T 853-18, celkojuvvon 23.1.2020. 
86	 https://www.svt.se/nyheter/sapmi/birasbellodat-ilmmuha-ministara-vuodjdjudanlav­

degoddai

https://www.svt.se/nyheter/sapmi/birasbellodat-ilmmuha-ministara-vuodjdjudanlavdegoddai
https://www.svt.se/nyheter/sapmi/birasbellodat-ilmmuha-ministara-vuodjdjudanlavdegoddai

§17 ja siviila ja politihkalaš vuoigatvuođaid soahpamuša artihkkala 27 
vuođul. Ášši guoskkai Deanu čázádaga sámiid “lobihis” luossabivddu.87 
Mearrádus, mii hilggui sin áššáskuhttima, lea mávssolaš ja sáhtášii leat 
vuođđun jus ealaskáhtton siiddat ceggejit diggeášši juksat eanavuoigat­
vuođaid, goit boazodoalus ja Deanuleagi luossabivddus. Dattege sáhttá 
láttániid bivdu ja meahcásteapmi, mii maŋimuš buolvvaid lea lassánan 
sihke Anáris, Eanodagas ja Soađegilis, váttásmahttit sámiid vuoigat­
vuođaid ovdáneami. Dákkár dilli sulastahttá norggabealde rittu. 

Lea maiddái leamaš váttis bissehit sisabahkkemiid, sihke poli­
tihkalaččat ja riikka duopmostuoluid bokte. Suomabeale sápmelaččat 
leat dan dihtii máŋgga háve lokten áššiset riikkaidgaskasaš olmmoš­
vuoigatvuođabearráigehččiide, ovdamearkka dihtii vuovdečuollama 
orostahttit.88 Go Suopma lea ratifiseren lasseprotokolla, mainna Suop­
ma lea dohkkehan dárkkisteame ON Ekonomalaš, sosiála ja kultuvrralaš 
vuoigatvuođaid lávdegotti (Committee on Economic, Social and Cultural 
Rights) bokte, de lea maiddái vejolaš dán lávdegoddái loktet váidagiid. 
Lávdegoddi celkkii 2024:s maiddái ahte Suoma eiseválddit ledje rihkkon 
eamiálbmogiid eanavuoigatvuođaid, go dohkkehedje ruvkedoaimmaid 
Kova-Labba siidda guovllus Giehtaruohttasis. 

Dađibahábut geahččalit Davviriikkat dávjá garvit ON lávdegottiid 
mearrádusaid ja gohččumiid. Cealkámuš addá goittotge buori vuođu 
eastadit sullasaš sisabahkkemiid boahtteáiggis, vaikko duopmostuoluid 
bokte. Suoma stáhta lea gieskat vástidan ON:ii mo sii áigot čuovvolit 
lávdegotti mearrádusa. Eambbo dan birra čuoggás 9.2.2.

6.5	 Eanavuoigatvuođaid dohkkeheapmi  
Norggabealde Finnmárkkus leat siiddaid eanavuoigatvuođaid guora­
hallamat ain jođus, vaikko alimusriekti dássážii lea daid hilgon. Aila 
Biret Henriksen Selfors (2024) čujuha nákkosgirjjistis, mo Alimusriekti 
lea govken uvssa dasa ahte árvvoštallat sámi eanavuoigatvuođaid sámi 
vuolggasajis, mii duohtavuođas dattege ii leat dahkkojuvvon vuđolaččat. 

87	 KKO 2022:25.
88	 Jouni E. Länsman et al. v. Finland, Communication No. 671/1995, U.N. Doc. CCPR/

C/58/D/671/1995 (1996).

Son oaivvilda ahte lea dárbu čielggadit sámi iežaset riektevuođu buore­
but, go duopmostuolut gieđahallet sámi eanavuoigatvuođaáššiid boaht­
teáiggis. 

Norggabealde lea maid leamaš váttisvuohtan go ii leat leamaš 
buorre oktiiheiveheapmi gaskal boazodoalu ja giliolbmuid vuoigatvuo­
đaid. Dát lei dehálaš sivva manne Unjárgga gilisiida 2018:s vuoittáhalai 
iežas gáibádusain. Kárášjoga vuoigatvuođaáššis šattai fas siskkáldas rii­
du giliássiid gaskkas, mii mielddisbuvttii ahte ledje guokte oasehasa ieš­
guđetge ákkastallamiin. Jus siidavuogádat livččii leamaš sajis ovddal­
gihtii, de jáhkkimis livččii buoret vuođđu áššegáibádussii. 

Dát rávvagat doaimmašedje maiddái suomabealde. Go Alimus­
riekti 2022:s dohkkehii Deanu čázádaga sámi luossabivdovuoigatvuo­
đaid, de galggašii maiddái leat doaivva juksat earálágan vuoigatvuođaid. 
Ruoŧabealde orru Girjásduopmu buorre vuođđu go eará čearut leat 
seammá vuođuin dál lágasteamen. Vaikko Ruoŧŧa ja Suopma eaba leat 
vuolláičállán ILO-169, de sáhtašedje sihke dálá ja ođđa ealáskahtto­
juvvon siiddat beassat ráđđádallat eiseválddiiguin ja sin eanaoamas­
teaddjiiguin, Sámedikkiid ráđđádallanvuoigatvuođaid bokte – jus 
Sámedikkit leat das mielde.

Norggabealde lea ILO-169 ráđđádallanvuoigatvuohta nannejuv­
von Sámeláhkii. Dát ráđđádallanvuoigatvuohta gusto maiddái guovlluid 
vuoigatvuođaguoddiide. Ja go Finnmárkku vuoigatvuođačielggadeame 
olis lea dohkkehuvvon ahte giliolbmuin lea dihtolágan ovdamunni 
meahccevalljodagaide, de lea vejolaš maiddái gilidásis geavahit dán 
váikkuhanvejolašvuođa. 

7	 Siida ja sámi álbmotmearrideapmi 
(demokratiija)

7.1	 Álggahus
Go siida lea vuođđoásahus sámi servodagas, de čuožžila gažaldat, mo 
siida lea oassi sámi álbmotmearrideames – sámi demokratiijas. Numo 
muđuid máilmmis, de lea maiddái sámiid gaskkas dábálaš oaidnu ahte 
servodagas galgá leat demokráhtalaš stivrenvuohki, sihke oppalaš 
našunála dásis ja guovlludásis.

Oarjemáilmmis lea leamaš ovttaoaivilvuohta ahte nu gohčo­
duvvon liberála demokratiija lea buoremus stivrenvuohki. Das leat 
vuoiggalaš válggat gos olbmot besset válljet sin áirasiid fápmoása­
husaide. Dasa lassin eaktuduvvo riektesihkarvuohta, mas láhka guoská 
ovttaárvosaččat buohkaide, ja ahte gávdno iešheanalaš riektevuogádat. 
Individuála vuoigatvuođat, nugo beassat cealkit ja oskut maid háliida ja 
deaivvadit earáiguin, leat maiddái hui dehálaččat, dávjá nannejuvvon 
vuođđolágain. 

Odne dattege vásihat ahte liberála demokratiija lea hástaluvvon 
máŋggaid sivaid dihtii, nugo populisma ja polariseren, dálkkádatriev­
damat, fárremat ja riiddut stuorra stáhtafámuid gaskkas. 

Digaštaladettiin demokratiija sámi oktavuođas, ferte váldit vuhtii 
ahte sámi ásahusain ii leat mearridanváldi numo stáhta parlameanttain 
lea. Nugo duohtavuođa- ja soabadankommišuvnnaid bargu čájeha, de 
lea sámi servodat ain servodathuksema dásis. Lea ain dárbu gávdnat 
oktasaš vuođu sámi “servodatšiehtadussii” (social contract), sihke 
báikkálaš, stáhta ja oktasaš sámi dásis. Dán perspektiivvas berre váldit 
vuhtii daid hástalusaid, mat leat čujuhuvvon otná liberála demokratiijas.

Dás viidásabbot lea ulbmil čalmmustahttit iešguđetlágan pers­
pektiivvaid demokratiijas, vuođđun digaštallamii das mo sámi demo­
kratiija sáhttá ovddiduvvot.89 Siidadásis boahtá dát váikkuhit dasa mo 
čoahkkinastit ja gieđahallat áššiid, ja makkár vugiin vejolaččat válljet 
siidda jođiheame ja jođiheaddji.

89	 Michael Saward (2003) namuhastá 34 demokratiija málle.

7.2	 Stáhtaid dábálaš álbmotmearridanmállet 
(demokratiijamállet)

Dát oassi lea eanáš čállojuvvon mu iežan árvvoštallamiid vuođul, 
dovddus máhtu vuođul nugo dat boahtá ovdan rabas gálduin. Čuovvovaš 
dábálaš málliid sáhttá namuhit:

Njuolggo álbmotmearrideapmi lea vuohki, mas ássit servet njuolga 
mearrideapmái gaskaosiid haga. Juohkehaš searvá mearrideapmái 
iežas jienasteame bokte, dan sadjái go válljet áirasiid dahkat mearrádu­
said su ovddas. Lea dološ greikalaš vuohki, man birra Platon čállá. Min 
áiggis dat geavahuvvo stáhtain gos lea ollu álbmotjienasteapmi, nu mo 
Šveiccas (Sveits).

Ovddastus álbmotmearrideapmi, mii maiddái gohčoduvvo eahpenjuol­
gat vuohkin, lea dábáleamos málle dálá máilmmis, erenoamážit oarje­
máilmmis. Dás ássit válljejit ovddasteddjiid geat mearridit sin ovddas. 
Dáin áirasiin lea ovddasvástádus hábmet ja čađahit politihka, mii dávis­
ta jienasteddjiid sávaldagaide. 

Ságastallan (Deliberatiiva) vuohki deattuha ságastallama ja digaštal­
lama mearkkašumi mearrideapmái. Dás čoahkkanit ássit digaštallat 
iešguđet áššiid vuđolaččat ovdal go dahket mearrádusa. Ulbmilin lea 
olahit ovttamielalašvuođa dahje bures vuođuštuvvon mearrádusa ul­
bmillaš divaštallamiid ja ságastallamiid bokte. Habermas lea dan vuo­
gi ovddidan Eurohpa Uniovnna várás, juksat ovttamielalašvuođa ieš­
mearrideddjiid stáhtaid gaskkas. 
 
Oassálasti vuohki deattuha olbmuid oassálastima mearrideapmái. Dán 
vuogi mielde lea ássiin njuolga váikkuhanfápmu mearrádusaide, dávjá 
báikkálaš ráđiid, lávdegottiid dahje álbmotčoahkkimiid bokte. Dakko 
bokte geahččalit nannet olbmuid beroštumi servodaga hástalusaide. 
Šveicca lassin geavahuvvo oassálastinvuohki muhtin sajiin USA:s, ear­
ret eará nannet Afro- ja eamiálbmogiid servodagaid.90

90	 https://www.britannica.com/event/American-civil-rights-movement

Sosiála álbmotmearrideapmi lea vuohki, mii ovttastahttá álbmot­
mearrideami ja sosialisttalaš ekonomiija. Dákkár vuohki dohkkeha ka­
pitalismma, muhto ráhkada čálgoortnegiid, mat sihkkarastet ahte buot 
ássit ožžot ávkki ekonomalaš ahtanuššamis. Dát lea davviriikkaid ja 
eanáš Eurohpa sosiálademokráhtaid vuohki.

Vuođđoláhka-vuohki mielddisbuktá ahte mearrideamit leat nannosit 
ráddjejuvvon ja hábmejuvvon vuođđolágaid bokte, erenoamážit daid 
mat suodjalit olbmuid iešmearrideame. Lea erenoamáš dehálaš USA:s.
Ollu stáhtain ovttastahttojuvvojit iešguđetlágan mállet. Oarjemáilmmis 
lea ovddasteapmi válggaid bokte, guovtte dahje eanet bellodagaid gask­
kas, eaktuduvvon. Dasa lassin galgá leat fápmojuohkin guovtte dahje 
golmma stáhtafámu gaskkas. Dáid gaskkas leat iešheanalaš duopmos­
tuolut, mat bearráigehččet eará stáhtafámuid mearrideami, vuođđolága 
ja olmmošvuoigatvuođaid vuođul. Eaŋkilolbmuid lohpi cealkit ja láht­
tet nu mo juohkehaš háliida, lea hui dehálaš. 

Oarjemáilmmis lea válgagiččut dehálaš oassi sin álbmotmearrideames. 
Válgagižžu addá jienasteddjiide dárbbašlaš dieđuid eavttohasaid birra, 
sin vuolggasajiin ja sin lohpádusain.

Nuppe dáfus sáhttá válgagižžu dagahit stuorát servodatjuohkima, go 
evttohasat ja bellodagat dávjá giddejit fuomášumi erohusaide ja riid­
duide. Dát sáhttá dagahit háddjehusaid ja unnidit vejolašvuođaid ovt­
tasbargui ja ovttamielalašvuhtii.

7.3	 Dábálaš álbmotmearridanmállet eamiálbmogiid 
gaskkas

Máŋggaid eamiálbmogiid gaskkas leat ságastallan ja oassálastin dehálač­
čat. Juohkehačča olmmošvuoigatvuođaid lassin deattuhuvvo ahte olm­
moš eallá searvevuođas  ja luonddus, ja dan maid ferte vuhtii váldit go 
dahká mearrádusaid. Dan dihtii sáhttet čuovvovaš mállet namuhuvvot:

Ovttamielalašvuođa vuohki, mii deattuha ahte mearrádusat dahkko­
juvvojit digaštallamiid ja ovttamielalašvuođa vuođul buot servodaga 

lahtuid gaskkas, iige eanetlohkojienasteami vuođul. Dát vuohki vál­
dá vuhtii ahte buot jienat guldaluvvojit ja ahte loahpalaš mearrádus 
dávista oktasaš dáhttui ja oktasašgotti viissisvuhtii. Ovdamearka lea 
Haudenosaunee konfederašuvdna, mii lea čuđiid jagiid atnán ovttamie­
lalašvuođa vugiid. Sin váldočoahkkin, mas leat mielde buot guđa ál­
bmoga ovddasteaddjit, dahká mearrádusaid dárkilis guorahallamiid ja 
ovttamielalašvuođa bokte.91 

Oassálasti vuohki deattuha ahte olbmot oassálastet árjjalaččat mear­
rádusmeannudeames. Oassálasti vuohki mielddisbuktá dávjá oktasaš­
čoahkkimiid gos buot lahtut sáhttet ovddidit oaiviliiddiset. Ovdamearka 
lea zapatisttaid guovllut Meksikos gos zapatisttat leat ásahan báikkálaš 
autonomiija gos mearrádusat dáhkkojuvvojit giličoahkkimiid bokte.  
Dat vuohki addá olbmuide fámu ja ovddida oamastan- ja ovddasvástá­
dusdovddu servodahkii (Gilbreth ja Otero 2001).

Árbevirolaš ráđiid (dábálamos boarrásiid ráđđi) mearrideapmi, lea 
vuohki gos mearrádusaid dahket árvvusadnon olbmot, geain lea nana 
máhttu kultuvrralaš árbevieruin ja árvvuin. Mearrádusat dahkkojuv­
vojit gulahallama ja ovttamielalašvuođa vuođul, boarrásiid viisodaga 
ja vásáhusaid láidestemiin. Ovdamearka lea maasai-álbmot Afrihkás 
ja sin luohttámuš boarrásiidráđiide, go galget mearridit dehálaš áššiid, 
nugo eanageavaheami ja čoavdit soahpameahttunvuođaid. Vuoras­
olbmuid bagadeapmi nanne oktiigullevašvuođa ja kultuvrralaš joatka­
šuvvama.92

Luondduguldaleaddji vuohki deattuha luonddubirrasa čálggu, mii čá­
jeha ahte lea lagas oktavuohta eatnamiidda ja ahte eatnamat árvvusad­
nojuvvojit. Dát vuohki deattuha birashálddašeami mearrideamis, vai 
mearrádusat ovddidit ceavzilvuođa ja suodjalit luondduláhjiid boaht­
tevaš buolvvaide. Ovdamearka lea aymara-álbmot Mátta-Amerihká 
Andalašduoddariid alimus guovlluin. Mearrádusmeannudeamisteaset 

91	 https://www.britannica.com/topic/Haudenosaunee-Confederacy
92	 https://themarawanderlust.com/the-maasai-tribe-history-and-culture/#social-

structure-and-roles

sii vuoruhit birrasa váikkuhusaid ja deattuhit oktavuođa luondduin, 
vuohki mii lea ceavzil ja buorre olles ekovuogádagaide (Rice 2024; de 
la Cadena 2010).

Čáhkkilis ja ollislaš (holisttalaš) lahkonanvuogit lea maiddái dábálaš 
eamiálbmogiid mearrideames. Dát lahkonanvuohki lea vuostálaga vuo­
gádagaiguin, main áššit juhkkojuvvojit sierra surggiide, nu mo ráđđe­
husaid departemeanttat, main leat iešguđet fágalaš ovddasvástádusat.

Dás máinnašuvvon demokratiijamálliin leat bistevaš ságastallamat de­
háleappot go válgagiččut.

Máŋggain stáhtain, maiddái Davviriikkain, lea stuorra ja viiddis 
vuosteháhku eamiálbmogiid iešmearrideapmái. Sin eanetlohkojienas­
teame bokte orru dan dihtii hui váttis eamiálbmogiidda juksat ieš­
mearridanfámu. Muhtun eamiálbmogat leat hutkan vugiid mo heive­
hit ja ovttastahttit árbevirolaš vugiid ođđaáigásaš hálddašeame ektui. 
Erenoamážit gos eamiálbmogat ásset stáhtain, gos leat nana ja beak­
tilis stáhtafámut, livččii dehálaš guovttelágan vuohki. Ovdamearka 
lea Kanáda, gos máŋggat eamiálbmot našuvnnat ođđasis ealáskahttet 
árbevirolaš vuogádagaid seammás go oassálastet stáhta rievttálaš ja 
politihkalaš birrasii.  

Ovttamielalašvuođa vuođul dahkkojuvvon mearrádusat, nu mo 
oassálasti demokratiija, boarrásiid ráđit ja fátmmasteaddji lahkonan­
vuogit dávistit searvevuođa, árvvusatnima ja ceavzilvuođa vuođđo­
prinsihpaid. Sáhttá leat mávssolaš oahppu áddet ja árvvusatnit dáid mál­
liid, vai juksat ovttadássásašvuođa ja kultuvrralaš máŋggabealatvuođa 
demokráhtalaš geavadagain (Kuokkanen ja Balto 2023).

8	 Sámi siiddat otne – hástalusat ja vejolaš­
vuođat

8.1	 Álggahus
Dássážii leamaš unnán almmolaš ságastallan siiddaid birra Sámis, ovda­
mearkka dihtii Sámedikkiin. Soaitá nu ahte máŋgasat birgejit meahcás­
teame haga, ja ahte ain lea jáhkku dasa ahte gielddat ja eanaoamas­
teaddjit, nu mo Finnmárkoopmodat, áigot fuolahit sámi beroštemiid.

Mo dál lean árvvoštallan sámi servodaga hástalusaid, de lean 
ovttaoaivilis singuin, geat ovdal juo leat čalmmustahttán ahte sá­
miid iežaset álbmotásahusat váilot guovlludásis. Mun jáhkán dát 
váilevašvuohta hehtte vejolašvuođaid ásahit nannoseabbo sámi servo­
daga iežamet árvvuiguin ja beaktilis sámi boahtteáiggi. 

Lean čuoggás 1.4 ákkastallan mo ealáskahttit siidda, ja siiddasá­
gastallamat livččii okta buorre vuohki guorahallat iešguđet hálddašan- 
ja jođihanhámi sámi geahččansajis. 

Luonddubillisteami ja dálkkádatrievddadeami dihtii lea mis dár­
bu eambbo ávkkástallat iežame meahccevalljodagaid guoddevaš ja 
ceavzilis vugiin, mii eaktuda buori oktasašbarggu ja soabalašvuođa, nu 
mo siidavuogádaga bokte livččii vejolaš.  Dát bohciidahttet dárbbu ovd­
didit sámi árvvuid, hálddašeame ja jođiheame maiddái sámedikkiid 
olggobealde, maid Siidaskuvlla doaimmat leat čielggadan. 

Siiddaságastallan ja siiddaráđđádallan leat leamaš servodaga 
ja olbmuid vuođđovuohki eallit ja doaibmat ovttas. Sámi vuolggasajis 
sáhtášii siiddavuohki adnojuvvot maiddái eará oktavuođain go siidda­
guovlluid hálddašeapmin, nu go Sámedikkiin, gielddain ja eará searve­
barggus.

 
8.2	 Hástalusat
Siidda duohta ealáskahttin dárbbaša sihke siiddaolbmuid ja siidda­
guovllu.

Sáhttá leat hástaleaddji ásahit dahje ealáskahttit siiddaid, main 
leat vejolašvuođat doaibmat siiddaolbmuide ávkin, jus stáhta dahje 
dálá oamasteaddjit eai mieđit dan dahkat. 

Norggabealde Finnmárkku vuoigatvuođačielggadeame olis lea­
maš báikkálaš sierramielalašvuohta dan birra, mo ovddidit vuoigat­
vuođagáibádusaid sihke Stiertnás, Unjárggas ja Kárášjogas, sihke gili­
olbmuid gaskkas ja giliolbmuid ja boazosápmelaččaid gaskkas.93 Lea 
váidalahtti go vuoigatvuođaid kártema olis ii leat leamaš siskkáldas soa­
badeapmi, mii čielgasit livččii nannen vejolašvuođaid juksat vuoigat­
vuođaid. Unjárgga duomus dát leat deattuhuvvon duopmooassi 154:s. 

Norggabeale Sámediggi lea leamaš várrogas iežas seaguhit kár­
tenbargguide, mii lea áddehahtti go kártenbargu lei sirdašuvvan riekte­
vuogádahkii. Livččii dieđusge vejolaš ságastallat ja fuolahit báikkálaš 
soabadeame eanavuoigatvuođaid birra. Muhto dákkár ságastallama lea 
leamaš hástaleaddji čađahit go Sámedikkis lea mearkkašahtti unnitloh­
ku, mii vuosttilda meahccevalljodagaid báikkálaš hálddašeami, seam­
más go čuoččohit ahte boazodoallu bargá giliolbmuid vuostá.

Ruoŧabealde lea sierramielalašvuohta das mo hálddašeapmi gal­
gá fátmmastit giliid ja sámiid, main ii leat gullevašvuohta čearuide, mii 
heađušta Sámedikki ságastallama.

Suomabealde fas lea ságastallan sámi guovllu hálddašeame bir­
ra bisánan Sámedikkis, go Suoma eiseválddit ledje dohkkehan báikká­
laš láttániid Sámedikki jienastuslohkui. Go Suoma riikkabeaivvit dál 
lea mearridan láhkaođastusa (ođđa láhka bođii fápmui borgemánus 
2025), mii sihkastii láttániid sisabahkkenvejolašvuođa Sámediggái, de 
doaivumis Sámediggi bargagoahtá beaktileappot áššiiguin nugo eana­
vuoigatvuođagáibádusaiguin. Davviláttániid čuoččuhuvvon vuoigat­
vuohta juohkeláhkai beassat meahcástaddat seammá dásis go sámit, 
sihke boazodoalus ja báikegottiin, sáhttá dattege láivudit gilisámi vuoi­
gatvuođaáŋgiruššama, juoiddá mii lea hástalus dasa mo ovddidit eana­
vuoigatvuođagažaldaga.

8.3	 Árvovuođđu
Buot olbmuin ja servodagain leat muhtun vuođđoárvvut das mii lea 
buorre eallin.

93	 Geahča duomuid: HR-2016-2030-A, HR-2018-456-P ja HR-2024-982-S

Sámiid ja eará eamiálbmogiid árvvut leat čadnon olbmuid, eal­
liid ja vuoiŋŋalaš eatnama gaskavuhtii, ja guhkitáigge geahčastahkii. 
Sámit ja eanaš eamiálbmogat leat buorre muddui dohkkehan ON olm­
mošvuoigatvuođaid árvvuid, muhto nu ahte olmmošvuoigatvuođat leat 
čadnon eará eallevaččaid ja eatnama vuoigatvuođaide. Nu mo Oskal 
(1995) lea deattuhan, de leat sámi boazodoallit vásihan ahte buorre eal­
lin eaktuda leat luondduin lahkalaga.

Dákkár vuođđoárvvut šaddet álbmoga identitehtan, ja danin bis­
sot vaikko olggobeale váikkuhusat leat. Muhtun muddui leat vuođđo­
árvvut čadnojuvvon olbmuid oskkuide, mat leat čájehuvvon leat hui 
bissovaččat.

Sámiide ja eará eamiálbmogiidda vuoiŋŋalaš gažaldagat leat vát­
tisvuohtan veahkaválddálaš miššuvdnabarggu boađusin, mas álbmoga 
iežas vuoiŋŋalaš eallin lea demoniserejuvvon ja stigmatiserejuvvon. 
Dát lea maiddái dagahan siskkáldas riidduid sámi servodaga siste, ja 
dan dihtii šaddan váttis lunddolaččat ságastallat árvoáššiid birra. Soh­
kabeliid girjáivuohta lea ovdamearka das.

Maŋimuš áiggiid leat mii oaidnán dálkkádat- ja luondduroa­
su, mii oidno eksistensiála uhkádussan, erenoamážit eamiálbmogiid­
da. Dákkár dilli bohciidahttá gažaldaga, man ollu olmmoščearda galgá 
beassat goaridit luonddu badjelmeare ja dárbbašmeahttun golaheame 
dihtii. Dasa maid gullá oarjemáilmmi individualisma, mii dávjá deattu­
huvvo ovdal go jurddašit mii olles servodahkii lea buoremus, ja mo bir­
gejupmi sáhttá leat dehálaš árvu otná servodagas. 

Siidaskuvlla deaivvademiid oktavuođas leat leamaš ollu buorit 
ságastallamat sámi árvvuid birra, nu mo leat čállojuvvon Siiddaid Sáp­
mi (2023) girjjis.

8.4	 Siida ja máilbmi
Soahti, luonddubillisteapmi, dálkkádatroassu ja moivi birra máilmmi 
leat min buohkaid vuorjašupmi. Ja mii sápmelaččat háliidit dieđusge, 
nu mo earátge, vuoiggalašvuođa, ráfi ja buorre eallima buohkaide, 
erenoamážit vealahuvvon olbmuide ja álbmogiidda. 

Máŋgasat mis dovdet iežamet fámuheapmin ja vártnuheapmin 
daid duššadeaddji fámuid ovddas, mat fápmostállet otná máilmmis. 

Sámis mii vásihat eambbo ja eambbo luonddubilideaddji sisabahkke­
miid, maid stáhta eiseválddit mearridit. Mii dovdat vártnuhisvuođa sih­
ke máilmmifámuid ja davviriikka stáhtaid fámuid dihtii. Dattege ollu 
sápmelaččat servet rahčamušaide orostahttit dan mii bilida luonddu ja 
sámi boahtteáiggi.

Mo ealáskahttit siiddaid dán dilis? 
Jus galgá leat doaivva orostahttit sisabahkkemiid, de orru dárbbašlaš 
vel beaktilabbot ráhčat duššadeaddjiid fámuid vuostá. Ferte dán di­
lis čohkket searaid eandalii guovlluin, gos sisabahkkemat čuhcet olb­
muid birgejupmái, sihke boazodoalus ja giliin. Livččii ávkkálaš vuoh­
ki čohkket olbmuid siidačoahkkimiidda ja siiddaráđđádallamiidda, ja 
sáhtášii velá olahit olbmuid, geat eai leat vel gávdnan heivvolaš saji 
ovddidit sin beroštumiid.

8.5	 Siida ja sámegiella
Lean čuoggás 3 čilgen man dehálaš giellageavaheapmi lea, go galgá 
ealáskahttit siiddaid dekolonialisttalaš vuolggasajis. 

Sámegiella ja siidaealáskahttin lea fáddá, mii berrešii dutkojuv­
vot dárkkileapput,  ovdamearkka dihtii man muddui lea dárbu dekolo­
niseret giela. Muhto giellagažaldagaid galggašii dasa lassin digaštallat 
dárkilabbot iešguđet ealáskahttinproseassas, gosa sihke giellačeahpit, 
vuoigatčeahpit (láhkačeahpit), meahcásteaddjit ja árbevirolaš giella­
guoddit servet. 

Sámedikkit leat ásahan giellaguovddážiid ja giellabesiid (suoma­
bealde), oktiibuot 19 guovddáža norggabealde, 5 ruoŧabealde ja s. 10 
giellabeasi suomabealde. Ásaheamet leat muhtun muddui dahkkon 
gielddaiguin ovttas. Dattege sáhtášii leat ovttasbargu giellaguovddážiid 
ja (ealaskáhttejuvvon) siiddaid gaskkas, iige oro veadjemeahttun sirdit 
giellaguovddážiid ja -besiid siiddaid vuollái. Dat sáhtášii nannet siidda 
guovlludási sámi ovttadahkan, seammás go livččii lunddolaš oassi sá­
medikkiid ja siiddaid ovttasbarggus.



80   

Káre Jovnna Signe Finn Arne

8.6	 Sámi iešmearrideapmi ja siiddat 
Nilsson (2021) čatná sámi iešmearrideami servodaga birgejupmái, ja 
mii dárbbaša  guovllu, máhtu ja njulgosiid (máttasámegillii: bearka­
didh, dajve, maahtoe ja vuekie). Son čuoččuha ahte birgejumi vuođul 
iešmearrideapmi ferte dáhpáhuvvat siidadásis:
 

Siidda vuođul lea ovttaárvosaš gaskavuohta olbmuid, eatnama 
ja elliid gaskkas, vuođđu dasa ahte iešmearrideapmi ollašuvvá. 
Dát báikkálaš áddejupmi das maid birgejupmi mearkkaša ja dasa 
gullevaš árvvut, leat maiddái guovddážis vai máhttit áddet ja čilget 
mii sámi iešmearrideame iešvuohta lea, ii dušše dan áddejumis 
maid riikkaidgaskasaš eamiálbmotriekti buktá ja dan gáržžes ád-
dejumis mo majoritehtaservodat čállá sámi iešmearrideami birra. 
(Nilsson 2021:173, mu jorgalus)

Henriksen Selfors (2024) ákkastallá sullii seamma láhkai go lea dutkán 
sámi vuigosiid. Son oaivvilda ahte gažaldagat vuoigatvuođaid, háldda­
šeame ja iešmearrideame birra leat čadnon siiddaide, ja ahte lea dárbu 
dárkilabbot čilget sámi vuigosiid iešvuođa, iige dušše deattuhit riikkaid­
gaskasaš eamiálbmotvuoigatvuođaid. 

Nilsson (2021) deattuha ahte ruoŧabeale Sámedikkis ii leat gaska­
vuohta ja čanastumit guovllu- dahje siidadássái, ja nu ii sáhte Sámediggi 
ollašuhttit duohta sámi iešmearrideame. Son oaivvilda ahte Sámediggi 
baicce lea šaddan stáhta sámeáššiid veahkkehálddašeaddjin, go sis lea 
ovddasvástádus čađahit giella- ja boazodoalloáššiid nu mo Ruoŧa stáhta 
lea mearridan ja gáržžes ruhtajuolludeame vuođul. Nu mo Nilsson, de 
lea maiddái Laila Susanne Vars (2008) deattuhan ahte vaikko Sámedik­
kit dáhttot bajit dáse iešmearrideame, dát ii galggaš duššadit dahje goa­
ridit siiddaid saji sámeservodagas.

Eatnašat oaivvildit ahte norgga- ja suomabeale Sámedikkit buo­
rebut beassaba ovddidit sámi dárbbuid, muhto seammaláhkai go ruo­
ŧabealde, de unnán besset dahkat mearrádusaid. Kuokkanen oaivvilda 
ahte Sámedikkiin ii leat iešstivrejupmi, dušše iešhálddašeapmi. Iešstiv­
rejupmi dahje -mearrideapmi gáibida ahte ásahus/álbmot dahká mear­
rádusaid iežaset áššiin ja dan mii eat daga. Sámedikkit besset eanáš 

dušše ráđđádallat, mii lea dušše symbolalaš váldi dan sadjái go mear­
ridit iežas áššiid. (Kuokkanen 2019: 98 ff.)

Lean čuoggáin 5.7–5.9 ja 7.5 čállán man láhkái Sámedikkiid bar­
govuohki ja hámádat leat heivehuvvon iešguđetge stáhtaid vugiide ja 
hámádagaide. Lágat Sámedikkiid birra goit eai oro hehttemin Sáme­
dikkiid iešheanalaččat mearridit čoahkkinnjuolggadusaid ja eará sisk­
káldas meannudanvugiid. Sámedikkit sáhttet danne ieža mearridit ja 
váldit atnui dakkár bargovuogi, mii eambbo sulastahttá árbevirolaš 
siiddavugiid ja meanuid, jus Sámedikkit dan háliidit. 

Livččii lunddolaš dahku buohtastahttit iešguđet Sámedikkiid 
hámádagaid ja bargovugiid. Ovdamearkka dihtii sáhtášii dihtoštit suo­
mabeale Sámedikki vásáhusaid, go sii čoahkkinastet ja ságastit birra 
beavddi, dan sadjái go čoahkkinlanjas, gos ferte sáhkavuoru doallat 
sártnestuolus. Go jurddaša ahte lea Sámedikkiid ovddasvástádus čielg­
gadit sámi servodatšiehtadusa vuođu ja mo dan ektui soabadit, de orru 
suomabeale Sámedikki čoahkkinvierru eambbo heivvolaš. 

Sámi siiddaid ealáskahttima hábmema oktavuođas čuožžila gažal­
dat mo oppalaččat čielggadit siiddaid vuođđorámmaid. Jagi 1990 suo­
mabeale sámediggeláhkaevttohusas evttohuvvui sámedikki evttohusa 
vuođul, ahte Lappi leanaráđđehus galgá mearridit siiddaid guovlluid ja 
ahte láhka mearrida gii beassá leat siiddaid lahttu dahje siiddaolmmoš 
(láhkaevttohusas geavahuvvo siidaosolaš). Sámi iešstivrenperspektiiv­
vas dákkár ásaheapmi livččii dohkketmeahttun. Go jurdda lea ásahit 
siiddaid, maid guovllut  rasttildit stáhtarájáid nugo ovdamearkka dih­
te Deanuleagis, de okta Sámediggi ii sáhte dan dihtii ge dahkat dákkár 
mearrádusaid.

Go ii gávdno oktasaš iešheanalaš sámediggi, de šaddá lunddolaš 
ahte čađahuvvo viiddis gulahallan siiddaid vuođđorámmaid birra, masa 
buot vejolaš siidaásahusat, ja maiddái váldo sámi organisašuvnnat oas­
sálastet. Sámedikkiid oassálastin berrešii dattege árvvoštallot.

Go siiddat leat guovddáš oassi sámi iešmearrideamis, de ii livčče 
lunddolaš ahte sin beaivválaš doaibma ráddjejuvvo bajit dáse ásahu­
sain. Soaitá dattege ávkkálaš jus leat oppalaš njuolggadusat mo mearri­
dit geat sáhttet leat siidda lahtut, ja makkár sámi árvvuid vuođul sii­
da galgá vuođđudit iežas doaimmaid. Livččii maiddái ávkkálaš jus leat 

láidestusat siiddaid sturrodaga ja viidodaga birra. Maŋŋel vuđolaš me­
annudeame, de sáhtašedje siiddaid oppalaš vuođđorámmát nannejuv­
vot Sámeráđis Sámekonferánssa bokte, vejolaččat ovttas Sámedikkiid 
Sámepolitihkalaš ráđiin (SPR).

Seammaláhkai go stáhtaid leahkin eaktuda servodatšiehtadusa 
(social contract), de buresdoaibmi siskkáldas sámi iešstivrejupmi eak­
tuda oktasaš vuođđoáddejupmi das, maid mearkkaša leahkit oassin 
sámi servodagas. Kolonialisma ja assimilašuvdnapolitihkka lea dieđus­
ge geahnohuhttán sámi servošgullevašvuođa riikkarájáid rastá. Olm­
moš dan vásiha maiddái sámiid gaskkas iešguđet stáhtain, ja Sáme­
dikkiid joavkkut leat garrasit juohkásan, go máŋga joavkku deattuhit 
ahte sámi servodat berre leat ollásit oassin stáhtaservodagas, ja unnit 
muddui oassin sámi servodagas. Dan dihtii soaitá siidadásis buoret 
vuođđu nannet sámi oktasaš vuođđoáddejumi ja gullevašvuođa.

8.7	 Sohkabealit ja girjáivuohta 
Sohkabealgažaldat lea olmmošvuođa vuođđoášši, ja dan dihtii maiddái 
guovddáš fáddá olbmuid vuoiŋŋalašvuođas, filosofiijas ja máŋggain 
oskkuservviin. Nissonipmiliid sajádat sáhttá muitalit juoidá sohkabe­
liid gaskavuođa birra. Máŋggain dološ oskkuin gávdnojit máŋga ovda­
mearkka nissonipmiliin. Muhto maŋŋá oktaipmiloskkuid ovdáneami, 
nugo juvddálašvuohta, kristtalašvuohta ja islámaosku, main almmáiip­
mil adnojuvvo áidna ipmilin, lea nissonipmiliid sadji dáin servodagain 
jávkan. Lea čielggas ahte dát lea dagahan patriarkála ja macho-lágan 
servodatdili, sihke almmolaš ásahusain ja bearrašiin.

Sámi mytologiijas ja oskkus gávdnojit máŋga nissonipmila, man 
mielde sáhtášii jáhkkit ahte lea leamaš vuđolaš dásseárvu nissoniid ja 
albmáid gaskkas sámi servodagain ja siiddain. Diehttelas lea birgejup­
mi luonddus árktalaš dálkkádagain gáibidan bargojuohkima, muhto 
iešalddes dát ii leat atnon vealaheapmin. 

Nugo earáge servodagain, de kristtalašvuohta maiddái Sámis lea 
mielddisbuktán  patriarkála ovdáneami, gos almmáiolbmot leat leamaš 
jođiheaddjit, muhto soaitá veaháš unnit muddui čielga sámi servoda­
gain ja sámi bearašdilis.  Leat ain leamaš ovdamearkkat das ahte siid­
dain leat leamaš nissonjođiheaddjit, siida eamidat. 



   83

Siidaealáskahttin

Maŋimuš buolvvain de lea Sámi nissonlihkadus mealgat lihkos­
tuvvan, erenoamážit bajit dásis nugo oidno ovddasteamis ja jođihea­
mis Sámedikkiin. Servodatdutkit nu mo Kuokkanen leat deattuhan 
man dehálaš sohkabealdássásašvuohta ja nissoniid árvvut leat sámi 
iešmearrideames (Kuokkanen 2019). 

Muhton sámi báikegottiin mii dattege oaidnit ovdamearkkaid das 
ahte eanet patriarkála oainnut ain leat dábálaččat, erenoamážit gos leat 
oskusearvvit mat atnet biibbalsániid njuolggadussan beaivválaš ealli­
mis. Eat sáhte atnit jáhkkemeahttumin ahte “anti-woke”-lihkadus, nu 
go oidnojit erenoamážit USA:s, čuohcá maiddái sámi servodahkii.94 An­
ti-woke lea maiddái vuohki mo fallehit eamiálbmogiid ja erenoamážit 
bonjuolbmuid ja servodaga girjáivuođa. 

Dálá sámi servodagas orru čielga dárbu eambbo ságastallat alm­
máiolbmo dili birra Sámis, erenoamážit mo dilli lea vuođđoealáhusain 
ja giliássiid gaskkas. 

Boazodoallosiiddat ja gilisearvvit leat sajit gos almmáiolbmot ain 
aktiivvalaččat oassálastet. Danin soaitá siidadásis leat buorre vejolaš­
vuohta oažžut buori ságastallama sámi sohkabealmálle birra.

8.8	 Siidda vuigosat (lágat) ja hálddašeapmi

8.8.1	Siida, iešmearrideapmi ja meahccehálddašeapmi
Siiddaid vuigosiid (lágaid/rievtti) ealáskahttin lea sámi iešmearrideami 
vuođđu. Lea dárbu siskkáldasat bargat ealáskahttimiin, vai beassat 
čielggadit ja ovddidit vuigosiid. Dákkár ealáskahttinbarggus 
sáhttá lohkat leat goit guokte váldoulbmila. Vuosttas lea siiddaid 
servodagaid nannen. Kanada eamiálbmot dutkit, geain lea vásáhus 
dákkár ealáskahttinbargguin, lohket ahte vuigosat leat vuođđun 
servodatjođiheapmái, ja ahte eamiálbmot vuigosiid ealáskahttin 
nanne ja kievrudahttá servodaga (Borrows 2002; Napoleon 2007; Coyle 

94	 Woke lea tearbma mii mearkkaša kritihkalaš várrugasvuođa ja vuostálastima dili, 
erenoamážit rasismma, máŋggabealatvuođa ja unnitloguálbmogiid vealaheami 
vuostá. Maŋimuš 10-jagiid  USA:s lea woke šaddan tearbman mii guoská cealkámu­
šaide ja miellaguottuide mat leat eanet ja eanet čadnojuvvon fobiijaide unnitlogu­
olbmuid ektui, nu mo sisafárrejeaddjit, eamiálbmot ja erenoamážit bonjuolbmot 
(transolmmoš ja homofiila). Woke-sátni lea maiddái sirdásan davviriikkaid servodat­
digaštallamii, gos sátni geavahuvvo vuostá nu gohčoduvvon identitehtapolitihkkii.  

2017). Nubbi ulbmil čielggadeames lea ráhkadit nannosat vuođu go 
sámi servodat ja siiddat gártet stuorraservodagain ja eiseválddiiguin 
lágastit ja šiehtadallat. Jus siiddat sáhttet čielgasábbut čujuhit 
iežaset vuigosiidda ja njulgosiidda, de lea maid buoret vuođđu atnit 
álbmotrievtti, nammalassi ILO-169 artihkal 8, mii geatnegahttá stáhtaid 
dohkkehit eamiálbmogiid árbevieruid (Henriksen Selfors 2024).

Riikkaidgaskasaš eamiálbmotvuoigatvuođaid digaštallamis deat­
tuhuvvo man dehálaš lea ealáskahttit eamiálbmogiid iežaset vuigosiid 
(lágaid/rievtti), vuođđun iešmearrideapmái (Kuokkanen 2009: 42). Dás 
lea sáhka eamiálbmogiid vejolašvuođas dahkat mearrádusaid iežaset 
kollektiivvalaš boahtteáiggi birra, ovdamearkka dihte mo hálddašit 
ja gáhttet iežaset eatnamiid. Árbevierut ja árvvut leat guovddáš oas­
si sihke eamiálbmoteallimis ja maiddái eamiálbmogiid vuigosiin. Dan 
dihtii lea ávkkálaš geavahit árbevieruid ja árvvuid vuođđun ealás­
kahttinbarggus, lehkos dal vuigosiid ealáskahttimis dahje muđui servo­
datovdánahttimis. 

Eamiálbmogat gáibidit eanavuoigatvuođaid, erenoamážit vai 
beassat hálddašit eatnamiid ja easttadit sisabahkkemiid. Muhto almmo­
laš hálddašeapmi dáhpáhuvvá maiddái bajit dásis, dábálaččat lágaid 
ja njuolggadusaid hámis. Leat leamaš máŋga dutkanprošeavtta, mat 
guorahallet mo almmolaš meahccehálddašeapmi stáhtaid lágaid bokte 
sáhttá buorebut vuhtiiváldit eamiálbmotvuoigatvuođaid.95

8.8.2	Siidda vuigosat (siidda lágat)
Dán oasis lea ulbmil čalmmustahttit siskkáldas sámi njuolggadusaid, 
mii guoská eanavuoigatvuođaide, sihke siiddaid siskkáldas ja siiddaid 
gaskasaš hálddašeapmái. Henriksen Selfors oaivvilda ahte koloniseren 
ja dáruiduhttinpolitihkka lea hehtten sámi servodatovdáneami sámi 
iežas vuigosiid vuođul. Son čállá:

95	 UiT Norgga árktalaš universitehta prošeakta GoSápmi, Governance of Land and 
Natural Resources in Sápmi – a legal approach https://uit.no/project/gosapmi/omoss. 
SápmiDem, ”Sámi democratic engagement in the energy transition”, www.sapmi­
dem.org 

https://uit.no/project/gosapmi/omoss
http://www.sapmidem.org
http://www.sapmidem.org

Sámi vuigosiid guorahallan lea danin lahkonanvuohki gos árbe
virolaš vuigosat deattuhuvvojit dekoloniserenperspektiivvas ja 
mas lea ealáskahttinvejolašvuohta. Ealáskahttinproseassa šaddá 
vejo­lažžan, go lea nana sámi diđolašvuohta vuoigatvuođaid ektui. 
(Henriksen Selfors 2024: 95, mu jorgalus)

Son čujuha viidásabbot dasa ahte sámi vuigosat (láhka) leat dat mii 
ovdanbuktá sámi iešmearrideami, mii boahtá ollislaš sámi máilmmi­
oainnus (kosmologiija); eallit luondduin. numo eará eamiálbmogiin sáp­
melaččain leamašan njálmmálaš vuoigatvuohki čálalaš njuolggadusaid 
sajis. Njálmmálaš vuoigatvuogi vuođđun leat vásáhusat mo riidduid 
čoavdit ja easttadit. Dan muddui go sáhttá hállat sámi vuoigatgálduid 
birra (nammalassii gos sáhttá gávdnat njuolggadusaid ja vuoigat- dah­
je riekteákkaid), de Henriksen Selfors (2024) čalmmustahttá njeallje 
gáldu: 

1.	 sámi árvvut (ee. vuoiŋŋalaš árvvut, birgejupmi, fuolkevuoh­
ta, verddevuohta, hálddašeapmi, gullevašvuohta ja soabalaš­
vuohta),

2.	 sámi árbevierut,
3.	 sámi vuoigatáddejupmi (riekteáddejupmi), nu go dat gávdno­

jit ee. muitalusain, luđiin, sátnevadjasiin,
4.	 árbevirolaš máhttu.

Sámi eanavuoigatvuođaide son árvala čuovvovaš ákkaid, mat sáhttet 
čalmmustahttit ja duođaštit vuoigatvuođaid:

•	 historjjálaš geavaheapmi ja leahkin,
•	 njuolggadusat čatnon guovlluide, sihke vuoigatvuođaid ja 

geatnegasvuođaid ektui,
•	 dárbbut beassat geavahit ja hálddašit eatnamiid
•	 máhttu guovllu birra,
•	 vuoiŋŋalaš gullevašvuohta. (Henriksen Selfors 2024: 326)

Henriksen Selfors ákkastallá ahte ii leat dušše historjjálaš gullevaš­
vuohta, muhto maiddái otná birgejumi dárbbut ja gullevašvuohta mii 
vuođđuda eanavuoigatvuođaid. Son oaivvilda ahte otná vuoigatvuođa­
čielggadeames norggabealde eai deattuhuvvo eará go historjjálaš ák­
kat.

Anne-Maria Magga (2024) čalmmustahttá su dutkamis boazodo­
allosiiddaid vuigosiid (Magga geavaha láhka-sáni). Son oaivvilda ahte 
siiddaid eanageavaheame láhkaprinsihpaid vuođđu lea siiddaid auto­
nomiija iežaset guovllus, guođohaneatnamiid seailluheapmi boaht­
tevaš buolvvaide, soabadeapmi, dahjege ovttaoaivilvuođa bokte mear­
rádusaid dahkan ja soabalašvuođa bajásdoallan ja ealáskahttin. Son 
geavaha dán oktavuođas muorravuogádaga. Magga čilge ahte lágalaš­
vuođamuorra lea metafora dasa ahte eamiálbmot láhkavuogádat 
lea dego ealli muorra mas leat ruohttasat, čoarvvit ja kruvnnu. Sámi 
vuoigatvuođaid ektui son árvala:

•	 eana, namalassii riektevuogádaga ekologalaš-ontologalaš-
epistemologalaš vuođđu,

•	 rámmaeavttut, namalassii servodatstivrema hápmi,
•	 suorggit, namalassii láhkaprinsihpat,
•	 duohta lágat. (Magga 2024)

Rauna Kuokkanen (2023) lea gis buktán čielga ovdamearkka mo sámi 
máidnasat sáhttet doaibmat vuoigatgáldun (riektegáldun). Son gohčoda 
dan narratiiva láhkametodan, man vehkiin son lea guorahallan sámi 
muitalusa Gufihttara lonuhus. Muitalusas son lea gávdnan sámi láhkap­
rinsihpaid nu mo goappátguimmešvuođa prinsihpa. 

Nu mo sihke Henriksen Selfors, Magga ja Kuokkanen duođaštit, 
de mis lea sierra sámi vuoigatvuogádat (láhkavuogádat) ja njulgosat, 
maid mii berrešeimmet čielggadit buorebut ja geavahišgoahtit. 

8.8.3	Mo čielggadit ja atnit siidda vuigosiid (lágaid)
Lean ovdal juo namuhan ahte galggašii buorebut čilget ja ákkastallat 
sámi vuigosiiguin veláge dalle go stáhtaid duopmostuolut gieđahallet 
sámi áššiid.

Henriksen Selfors (2024) oaivvilda dárbbašlažžan buorebut čielg­
gadit sámi vuoigatáddejupmi (riekteáddejupmi) ja sámi njulgosiid. Son 
oaivvilda dat ferte dáhpáhuvvat lunddolaččat dakkár vugiiguin, masa 
sámi álbmot sáhttá searvat. Siiddaságastallamiid bokte livčče buore­
mus vuohki vuhtii váldit árbevirolaš máhtu ja vieruid. Henriksen Sel­
fors oaivvilda maiddái ahte sámi vuoigatáddejupmi galggašii nanno­
seappot  adnojuvvot juridihkalaš ággan stáhtaid riektevuogádagas. 

Jus galgá bisuhit sámi vuoigatáddejumi (riekteáddejupmi) siiddas, 
livččii velá dárbu nannet sámi njuolggadusaid siiddaid vuođđoárvun, 
mii dalle geatnegahttá siiddaolbmuid ja siiddaid jođiheddjiid beaivválaš 
hálddašeames. 

Čuoggás 9.2 čilgen mo siiddaid vuigosiid berrešii deattuhit meahc­
cehálddašeame ektui. 

8.9	 Siiddaguovllut 
Siida lea guovlu gos leat sámit, geaid guovlu gullá sin eallima vuđđui. 
Árbevirolaččat leat olbmot olles eallimis orron ja ahtanuššan siidda­
guovllus. Vaikko otná dilli lea earálágan, de lea ain nu ahte siiddaguovl­
lu (eatnamiid/meahci) haga siida ii leat vejolaš.

Mii diehtit ahte stáhtat eai lean dohkkehan sámi eananoamastea­
me. Sámi siiddaguovllut leat dan dihtii, stáhtaid lágaid mielde, šaddan 
vierislágan hálddahusa vuollái. Eanaš sajiin siiddaolbmot sáhttet muh­
tun muddui geavahit guovllu. Ja gos eanavuoigatvuođat leat garrasit 
ráddjejuvvon, sáhttá goit doalahit iežas gullevašvuođa guvlui, ovddidit 
gáibádusaid ja jurdagiid, juogo iežas dahje soga gullevašvuođa bokte. 

Norggabeal boazodoalus lea dábálaš, erenoamážit geassit, gohčo­
dit guohtuneatnamiid orohahkan (guovlu gos orro). Siidaguovlun goh­
čoduvvojit dasto dat guovllut gos lea dálvesiida. 

Maiddái dološ bivdosiiddain lei dábálaš juohkit siiddaguovllu so­
gaid dahje báikegottiid gaskkas. Dološ bivdosiiddaid guovllut ledje oalle 
bistevaččat dassážii go stáhta báikkálaš eiseválddit sin duvde eret. Ear­
ret davvi siseatnan siiddat, de gárte sápmelaččat unnitlohkui kolonia­
lismma, dáruiduhttima ja sisafárrema dihtii. Sámi siidaeallin dattege 
joatkašuvai muhtun muddui gilidásis. 

Sisafárren ja čálgobuorideapmi maŋŋá soađi dagahii olmmošlogu 
lassáneame máŋgga sajis, maiddái sámi álbmoga gaskkas. Maŋimuš 
buolvvat leat fas vásihan stuorra vejolašvuođa fárret ja johtit guovlluid 
gaskkas. Go bargo- ja oahppovejolašvuođat ja astoáiggedoaimmat leat 
čohkkejuvvon eambbo gávpogiidda ja stuorát čoahkkebáikkiide, de lea 
maŋimuš jagiid eretfárren smávit sámeguovlluin lassánan. Dattege lea 
máŋgasiidda vejolaš gaskkohagaid orrut ruovttoguovlluin. 

Boazodoalus, erenoamážit norggabealde ja ruoŧabeale duottar­
čearuin, leat ain bohccuid johtolagat mat mearridit sin siiddaguovlluid, 
rastá dološ bivdosiiddarájáid.

Nu mo dál lean čilgen, de soaitá hástalus mearridit siiddaguovl­
luid, mat bures heivejit buohkaid dárbbuide. Vuolggasadji goit berrešii 
leat mii heive sámi servodahkii, iige leat dárbu ásahit siiddaid mii heive 
stáhtaid hálddašeapmái. 

Go boazodoallu lea deaŧalaš sámi ealáhus ja birgenláhki, mii ávk­
kástallá mehciin hui viidát, de ii leat jierpmálaš ii ge sávahahtti sihkkut 
boazodoallosiiddaid ja dasto ásahit ođđa oktasaš siiddaid buot sámiide. 
Vaikko lean namuhan luossabivdosiidda, de nuppe beales ii oro vuogas 
ásahit siidda iešguđet birgenlági várás, boazodoalu lassin. 

Sáhttá leat suomabealde álkimus hábmet heivvolaš siidaguovlluid 
min áigái, go ii leat ollu rájárasttildeapmi bálgosiid, dološ bivdosiiddaid 
ja otná gielddaid gaskkas. Livččii vejolaš ásahit ođđa siiddaguovlluid 
sihke bálgosiid vuođul ja dološ siiddarájáid vuođul. Galggašii maiddái 
leat vejolaš heivehit nuortalaččaid sijdsåbbara ja sin siiddaguovllu bál­
gosiid gaskavuođa bures. Buot álkimus livččii dieđusge ásahit oktasaš 
siidda, bálgosiid vuođul, nu mo sámeláhkaevttohus juo eaktudii. 

Ruoŧabealde ii leat seamma álki mearridit siiddaguovlluid, go 
eanaš čearuin leat guhkes gaskka johtolat, ja go dološ bivdosiiddat fas 
rasttildit dálá čearuid rájáid. Go sámi vuoigatvuođat leat čadnojuvvon 
čearuide, nu mo Girjásduopmu nannii, de orru váttis ásahit siiddaguovl­
luid mat rasttildit čearuid guovlluid. Dalle lea guokte molssaeavttu, 1) 
ohcat vejolašvuođa mo sápmelaččat boazodoalu olggobealde man nu 
láhkai besset čearuid vuollái, muhto ii fal ollislaš vuoigatvuođaiguin, 
čearuid beroštumiid vuostá. 2) ásahit sierra siidda sápmelaččaide boa­
zodoalu olggobeallai ja dahkat soahpamuša iešguđet čearuin.  

Norggabealde lea ealli sámi meahcásteapmi sámi gilážiin, ja nu 
lea čielga áigumuš juksat siiddavuoigatvuođaid nu mo Finnmárkku 
vuoigatvuođakárten čájeha. Vuotnaguovlluin, nu mo Unjárggas, lea 
siidaášši vuolggahuvvon giliin, muhto siseatnamis nu mo Kárášjogas ja 
Guovdageainnus lea siiddagažaldat čadnojuvvon dološ bivdosiiddaide, 
maid ráját sulastahtte  dálá gielddarájáid. Jus otne galgá mearridit siid­
daguovlluid, de orru vuogas geavahit dákkár málle; vuotnaguovlluin 
gilidáse siiddaid ja siseatnamiin eambbo dološ siiddarájáid mielde. 

Vuoigatvuođadilli norggabealde orru állaneamen dasa ahte 
oamastan- ja/dahje geavahanvuoigatvuođat buorebut ollašuvvet giliol­
bmuid bokte go dološ bivdosiiddaid bokte.96 Muhto seamma láhkái go 
boazodoalus leat geassesiiddat (stuorát siiddat) ja dálvesiiddat, de gili­
olbmot sáhttet ásahit oktasaš siiddaguovlluid nu mo ieža háliidit. Lea 
maiddái vejolaš ja lunddolaš ásahit oktasaš hálddašeame sierranas 
dárbbuide, nu mo ovdamearkka dihtii Deanuluosa hálddašeapmái. 

Bivdosiiddaid ja boazosiiddaid gaskavuođa sáhtášii čoavdit dan 
láhkái ahte doppe gos sis lea oktasaš siiddaguovlu, doppe dahkkojuv­
vo šiehtadus mo hálddašit eatnamiid. Dákkár šiehtadus berrešii dahk­
kojuvvot siiddaráđđádallanvieruid bokte. Go lea dárbbašlaš, de sáhttá 
geavahit olggobeale soabaheaddji.  Dákkár vuohki livččii velá nannen 
verddevuođa boazodoalliid ja giliolbmuid gaskkas.

Stáhtaráját rasttildit máŋggain sajiin dološ bivdosiiddaid, nu mo 
Ohcejoga siiddas. Dákkár hástalusa sáhttá juogo čoavdit oktasaš siidda 
bokte, mii juhkkojuvvo guovtte oassái dárbbuid mielde, dahje guokte 
sierra siidda guktuid beale rájá, mat de bargaba ovttas dárbbuid mielde. 

Nu mo lean čállán čuoggás 8.6, de siiddaid ásaheapmi ja daid 
guovllurájáid mearrideapmi lea juoidá mii buoremusat sáhttá dahkko­
juvvot vuos guovlludásis, guovlluin gos lea áigeguovdilis dan dahkat.

96	 Nu mo Kárášjogas, maŋŋá go Alimusrievtti eanetlohku hilggui sámi vuoigatvuođa­
gáibádusa otná gielddarájáid vuođul, muhto rabai vejolašvuođa giliolbmuide gáibi­
dit eanavuoigatvuođaid guovlluid mielde.

8.10	 Siiddaolbmot97 
Nu go namuhuvvon, de leat siiddaid vuoigatvuođat ja sajádat čadno­
juvvon sámi eallimii ja iešmearrideapmái. Go Sámedikkit leat ásahusat, 
mat ovddidit sámi beroštumiid stáhtaid eiseválddiid ektui, de siiddaid 
iešmearrideapmi guoská siiddaolbmuide ja siiddaguovlluide.  Dan dih­
tii ii leat dárbu iige lunddolaš meroštallat siiddaolbmuid seamma eavt­
tuin go Sámedikkiid jienastuslogu. Ii leat muđuidge eahpedábálaš ahte 
jienastanvuoigatvuohta meroštallo earáláhkai parlameanttaválggain 
go guovlo- ja báikkálaš dási válggain.

Váldoeaktu, go meroštallat ja mearridit gii lea siiddaolmmoš, 
galggašii leat bisuhit siidda sámi ásahussan, gos sámi giella ja eallin­
vuohki besset ahtanuššat. Gullevašvuohta siiddaid sámi servodahkii ja 
siiddaguvlui livččii dalle vuogas vuolggasadji go mearrida gii lea siidda­
olmmoš. Nu sáhttet buot sámit, geain lea gullevašvuohta siidii, leat siid­
daolbmot beroškeahttá stáhtaid registrerejuvvon ássanbáikkis. Leago 
doarvái gullevašvuohta, dan berrešii iešguđet siida beassat mearridit, 
muhto berre eaktuduvvot ahte buot sámiin - maiddái gávpotsámiin - 
galgá leat vejolašvuohta gullat man nu siidii, masa sin sohka gullá.

Buot sámiin eaktuduvvo leat gullevašvuohta meahccái. Vaikko 
eai leat doaibmi meahcásteaddjit, de berre leat vejolašvuohta máhccat 
guvlui ja meahcásteapmái, birgema dihtii. 

Go siida meannuda ášši ja meahcásteame ráđđádallama bokte – ii 
jienasteame bokte – de ii leat dárbu ráddjet siiddaolbmuid ahkemeriin. 

Boazosápmelaččain lea gullevašvuohta daidda (bivdo-/gili-) siid­
daide gos sis leat vuoigatvuođat, ja berrešii doppe leat siiddaolmmoš 
sin dálá boazodoallosiidda lassin. 

Suomabeale Nuortasámi siiddain leat nuortalaččaid lassin 
maiddái sin náittosguoimmit siiddaolbmot dan muddui, ahte guoimmit 
besset siidačoahkkimis sihke oassálastit ja jienastit. Náittosguoimmit 
dattege eai beasa leat siidda ráđđelahtut dahje jođiheaddji.

Suomabeale sámeláhkaevttohus 1990 dohkkehii sápmelaččaid 
lassin siiddaosolažžan maiddái su, “gii hárjeha sámeealáhusa bissovaš 

97	 Suomabeale sámediggeláhkaevttohus (1990) geavaha doahpaga siiddaosolaš. Nu mo 
Oula-Antti Labba (2024) lea dahkan, de mun válljen gohčodit sin, geain lea vuoigat­
vuohta oassálastit siidda meannudeames, siiddaolmmoš.

ealáhussan jo nuppi buolvvas dahje vel guhkkelis”. Sámi ealáhussan 
meroštallo:  “Eatnama ja čázi geavaheapmi boazodikšuma ja guolle- ja 
meahccebivddu hárjeheapmái.” Láhka maiddái evttohii, ahte siida sáhtii 
dohkkehit velá earáid siiddaolmmožin. 

Norggabealde lea Finnmárkkokommišuvdna čilgen eanavuoigat­
vuođaid dan láhkái ahte vuoigatvuođat gullet buohkaide geat leat re­
gistrerejuvvon ássin dihto guovllus. Kárášjogaáššis celkkii meahcce­
duopmostuollu duomu seamma eavttuin, vaikko nubbi áššeoasehas 
(Guttorm-joavku) čuoččohii ahte vuoigatvuohta gullá Kárášjoga sápme­
laččaide, Sámedikki jienastuslogu eavttuin.

Finnmárkkokommišuvdna ii lean guorahallan man láhkái guovl­
lu oamasteaddjit galggašedje hálddašit eatnamiid ja mo válljet beaiv­
válaš jođiheame. Muhto go vuoigatvuohta gullá buot ássiide, de lea 
dieđusge jurddašuvvon ahte buohkat besset seamma dásis oassálastit 
čoahkkimiidda ja jođihit hálddašeami.

Siiddaguovllus gos lea čielga sámi eanetlohku, nu mo Kárášjogas, 
de lea buorre vuođđu ásahit hálddašeame mii váldá vuhtii siidda árv­
vuid ja vugiid. Muhto jus ii leat čielga caggi olggobeale fámuid vuostá, 
de sáhttá loahpas geavvat nu ahte sápmelaččat leat siidda unnitlogus. 
Sámi siiddaárvvuid bisuheapmái livččii buoremus nannet sámi árvvuid 
vuođđoeaktun siiddaid hálddašeapmái, ja siiddaolbmuid eavttuid bok­
te gáržžidit olggobealfámuid váikkuheame. Nuppe dáfus ii oro vuoig­
galaš doallat eará meahcásteaddjiid olggobealde, jus sii háliidit searvat 
sámi siidadollui. Seamma láhkai orru vuoiggalaš ja jierpmálaš fátm­
mastit earáid geat livčče sáme siiddaide cuogga, ovdamearkka dihtii sá­
megiela ovdáneapmái. Jus dákkár dohkkeheapmi geavvá čielga eavttui­
guin, de ii oro makkárge vahát sámi siidaeallimii.

Mu mielas livččii dalle suomabeale sámediggeláhkaevttohusas 
(1990) jierpmálaš árvalus mo meroštallat ja mearridit gii berrešii leat 
siiddaolmmožin osolaš, muhto dainna eavttuin ahte siiddas galgá ovd­
didit sámi eallinárvvuid, masa buot siiddaolbmot fertejit čatnasit ja 
čuovvulit.

8.11	 Siidačoahkkimat ja siidda hámádat
Siiddain lea leamaš hámádat, mas lea lagaš oktavuohta siiddaol­
bmuid gaskkas. Siiddaid olmmošlohku, guovllu sturrodat ja siidda dilit 
muđuid váikkuhit mii lea heivvolaš hámádat, nu mo Magga (2024) lea 
duođaštan suomabeale boazodoallosiiddaid gaskkas. 

Doppe gos siida lea ásahuvvon unnit guovlluide ja/dahje ráddje­
juvvon siiddaolmmošloguin, ii leat áktánas dárbu smiehtadit mo háb­
met siidda čoahkkimiid, gulaskuddama ja meannudeame. Galggašii 
leat doarvái atnit siidda vuođđoárvvuid láidehussan.

Norgga boazodoallolágas (2007), gos siida lea dohkkehuvvon 
ovttadahkan, eai leat mahkkege njuolggadusat dálvesiidda hámádaga 
birra. Geassesiidda ektui leat dákkár njuolggadusat:

Geassesiiddain galgá lágiduvvot jahkečoahkkin juohke jagi ov
dal borgemánu loahpa. Buohkain geain leat bohccot siiddas lea 
vuoigatvuohta leat mielde jahkečoahkkimis hállan- ja evtto­han
vuoigatvuođain. Jienastanvuoigatvuohta gullá siiddaoassái, muh-
to § 49 nuppi lađđasa njuolggadusat gustojit seamma láhkái.
	 Jus geassesiiddas ii leat iežas stivra, de ferte jahkečoahkkin vál-
ljet olbmo gii galgá leat gulahallanolmmoš siidda ja orohatstivrra 
gaskkas. Dán olbmos lea ovddasvástádus gohččut jahkečoahkkimii. 
(§ 53)

Siidaoasseásaheapmi mielddisbuktá sierra dási siidda siskkobealde. 
Son, gii lea  siidaoasi jođiheaddji, sáhttá okto dahkat dehálaš mearrá­
dusaid, ovdamearka dihti boazologu ektui. Dan dáfus lea siidaoassi vie­
ris ásahus árbevirolaš siiddas. 

Stuorábuš siiddain sáhttá leat dárbu dárkilut mearriduvvon sisk­
káldas hámádahkii, ovdamearkka dihtii goas ja gos siidačoahkkimat 
galget lágiduvvot. Siidačoahkkin berrešii dollojuvvot siiddaolbmuide 
heivvolaš áiggis ja báikkis, dego ovdal dábálaččat dáhpáhuvai siidda 
dálveorohagas. Dát lea dehálaš vai buohkain lea vejolašvuohta ovddi­
dit iežaset oainnuid, ja easttadit dan ahte dušše ovtta dahje moaddásiid 
oaivilat gullojit. Odne mii leat hárjánan čoahkkinvuohkái gos fertet biv­

dit sániid ja vázzit sártnestullui gos doallat sáhkavuoru. Máŋgasiidda 
sáhttá dát mearkkašit ahte eai buvtte oaivileaset. 

Dan dáfus livččii baicce vuogas lágidit čoahkkimiid gos olbmot 
besset čohkkát eambbo njunnálagaid dahje gierdduin, vugiin mii ovddi­
da gulahallama (omd. Kuokkanen ja Balto 2024). Eará ovdamearka dasa 
lea mo eamiálbmogat Davvi-Amerihkás lágidit soabadallančoahkkimiid 
(peacemaking circles), ja gos olmmoš oažžu sátnesaji vuoruin.

Stuorábuš siiddain soaitá leat dárbu ásahit jođihangotti ja siid­
danjunnoša. Nu mo dološ siiddavieruin, de berrešii jođihangottis leat 
áirasat mat ovddastit buot báikegottiid ja sogaid, nisu, almmái ja arve­
dávgesápmelaš vurrolagaid. Dákkár ulbmiliin ii livčče heivvolaš válljet 
jođihangotti, nu mo ovdamearkka dihte gielddastivraválggaid bokte. 
Eambbo heivvolaš orru válljet jođihangotti nu mo sámi searvvit dahket 
ja nu mo sijdsåbbar/giličoahkkimat suomabealde dahket. 

Otná ođđa gulahallanreaidduiguin lea álkit gulahallat maiddái 
jus siiddaolbmot  leat biđgosis. Jus reaiddut adnojuvvojit jierpmálaččat, 
de lea vejolaš dávjjibut gulahallat ja maiddái meannudit hoahppoáššiid. 

9	 Ásaheapmi ja doaimmat

9.1	 Ásaheapmi
Lean dán čállosis árvalan máŋga siva manne mu mielas lea dárbu sámi 
ásahussii guovlludásis ja mo ealaskáhttejuvvon siida livččii vuohkkasit 
deavdán dán dárbbu. Lea sáhka sihke sámi iešmearrideames, sámi ár­
vvuid seailumis, meahccevalljodagaid ahtanuššamis ja ráfálaš servoda­
gas gos lea buorre eallit. 

Dattege ii oro vuos vejolaš dallánaga ásahit siiddaid olles Sápmái 
oktanaga, nu mo lei jurdda suomabeale sámeláhkaevttohusas 1990:s. 
Dákkár ásahanproseassa fertešii Sámedikkiid bokte álggahuvvot, 
ja mii diehtit ahte buot Sámedikkiin lea dievva bargu fuolahit sámi 
beroštumiid stáhta eiseválddiid ektui. Sámedikkiin lea maiddái siskkál­
das hástalusat nu mo sámemeroštallan ja jienastuslogu hálddašeapmi. 
Maid Sámedikkit sáhtašedje bargat lea ásahit oktasaš lávdegotti, guora­
hallat mo nannet sámi iešmearrideame báikkálaš dásis, ja man láhkái 
siidavuogádat livččii dasa ávkin.

Norggabealde lea siidajurddašeapmi maŋimuš jagiid leamaš 
erenoamážit čadnojuvvon giliolbmuid gáibádusaide, Finnmárkolága 
vuoigatvuođaguorahallama olis, mii ii leat dassážii bures lihkostuv­
van, numo Kárášjoga ja Unjárgga diggeáššit čájehit. Lea dieđusge hui 
dehálaš joatkit gáibidit sámi vuoigatvuođaid, vaikko riikkaidgaskasaš 
duopmostuoluid bokte, nu mo juo lea sáhka Kárášjoga áššiin.98 Jus lih­
kostuvvá, de dattege ádjána ovdal vuoigatvuohta sirdašuvvá báikeolb­
muid siidii. 

Mii dasto dál orru vejolaš lea ásahit ovtta dahje moadde ofelaš­
siidda (bivdo-/gilisiida) guovlluide, gos lea doarvái beroštupmi.  Badje-
Deanu siidda ásaheapmi, Siidaskuvla ja Ellos Deatnu lihkadus čájehit 
ahte goit Deanuleagis lea beroštupmi ealáskahttit siidda.99 

Boahtte lávki siiddaid ealáskahttimis livččii ráhkkanit vuođđu­
deapmái. Berrešii hásttuhit buot berošteddjiid searvat ráhkkaneapmái. 

98	 https://www.sagat.no/nyheter/hvem-som-eier-utmarka-i-karasjok-er-enna-
uklart/19.50942. Ođđa ášši lea beaiváduvvon golggotmánnui 2026.

99	 Deanuleagi lassin ságastallo siiddaid birra Leavnnja guovllus, gos lea juo Mearra­
siida ásahus, g.  https://www.mearrasiida.no/.  Soaitá velá Guovdageainnus ja 
Kárášjogas vejolaš ealáskahttit siiddaid vuoigatvuođakártema olis.

https://www.sagat.no/nyheter/hvem-som-eier-utmarka-i-karasjok-er-enna-uklart/19.50942
https://www.sagat.no/nyheter/hvem-som-eier-utmarka-i-karasjok-er-enna-uklart/19.50942
https://www.mearrasiida.no/

Ráhkkaneame olis galggašii dollojuvvot iešguđet deaivvadeamit gos ol­
bmot besset ságastallat siidaásaheame birra, ja mo dát sáhttá leat ávkin 
guovlluolbmuide. Dán oktavuođas galggašedje árvaluvvot dárbbašlaš 
láidestumit mo vuođđudit Deanuleagi (ofelaš)siidda, nu mo:

•	 Siiddaguovlu, mii sáhtášii leat goappat beale Deanuleagi stáh­
tarájá. Dát livččii lunddolaš omd. danin go Deanu luossa- ja 
guollehálddašeapmi lea hui guovddáš fáddá.100 Ráhkkanan­
barggus berrešii gulahallat sihke Vuolledeanu ja Kárášjoga 
sámiiguin, man bajás ja vulos ofelašsiidda guovlu galgá ollet. 

•	 Gulahallat sámi boazodoallosiiddaiguin (orohagaiguin ja bál­
gosiiguin).

•	 Siiddaolbmot, árvvoštallat geain lea gullevašvuohta siidii.  
•	 Siidda návccat, mat vuosttamužžan leat siiddaolbmuid čehp­

podat ja áŋgiruššan. Muhto dasa lassin sáhttá ohcat bargo­
guimmiid sámi servviin ja sámi ásahusain. Lea dieđusge vejo­
laš dutkanbarggu bokte gávdnat liigenávccaid ja ruhtadeame.

•	 Siidda doaimmat: Siiddaguovllu meahccevalljodaga gáht­
ten ja fuolaheapmi, nu mo Deanu luossa, orru guovddáš 
doaibma, ja maiddái mo hálddašit ja ávkkástallat ođđa luosa 
(buggeluossa). Lea hui dehálaš nannet fuolkevuođa ja gula­
hallama stáhtarájás beroškeahttá ja oahpásmuvvat oktasaš  
siiddaguovllus, goappat beale stáhtarájá. Dás sáhttet leat 
maiddái omd. sámeskuvllat mielde.

•	 Siiddaságastallan dahje siiddaráđđádallama vuogit, gulahal­
lan ja meannudeapmi leat vuođđofáddá dasa mo siida galgá 
doaibmat.

•	 Siidda njuolggadusat, giella ja gávnnadanbáiki.
•	 Lea go registreren stáhtaid ovttahagain dárbbašlaš. 

100	 Sámi konsuleantafitnodat Arvil raporta «Deanu báikkálaš hálddašeapmi» (2025). 
Almmuheame oktavuođas čállá norggabeal Sámediggi ahte “Raporta čájeha ahte 
báikegottis lea dálá lágaid ja šiehtadusaid vuođul mealgat stuorát vejolašvuohta 
váikkuhit go dan maid dál dahká.” https://sametinget.no/oddasat/odda-raporta-
evttoha-nannet-deanucazadaga-baikkalas-halddaseami.37199.aspx

Ollu ealáskahttinbargu sáhttá dáhpáhuvvat ofelašsiiddain. Muhto seam­
ma áigge siiddaid sajádat ja daid ásaheapmi berre guorahallojuvvot sá­
meservodagas ja sámi ásahusain, eandalii Sámedikkiin, Sámiráđis ja 
Sámi konferánssas.

Lea maiddái áibbas lunddolaš ahte siidavuogádat, sámi servo­
datásahussan, lea guovddážis sámi oahpahusas iešguđet dásis. Ovda­
mearkka dihtii Allaskuvla sáhtášii álggahit Siidaoahpuid ja hábmet 
oahppomateriála skuvllaide.

Čuovvovaččat árvvoštallojit moadde guovddáš fáddá maid siida­
ealáskahttima olis berrešii guorahallat ja man birra ságastallat. Dát 
sáhttá čađahuvvot siiddaid iežas doaimmaid bokte, muhto maiddái 
sierra prošeavttaid bokte.  

9.2	 Meahccehálddašeapmi

9.2.1	Mo beassat hálddašit
Siidda váldodoaibma lea hálddašit siiddaguovllu álbmoga birgejumi 
buorrin, eará ealliide ja ieš eatnama buorrin.

Jus oarjemáilmmis galgá beassat guovllu ollásit hálddašit, de fer­
te vuos oamastit guovllu. Oamastanvuoigatvuođa háhkan geavvá dá­
bálaččat gávppašeame bokte. Muhto Sámis atnet stáhtat dahje eará 
almmolaš ásahusat iežaset eanáš sámi mehciid oamasteaddjin.  Siidda­
guovlluid oastin sis ii oro vejolaš. 

Sápmelaččat leat baicce gáibidan dákkár oarjemáilmmi oamas­
teame go leat guovlluid hálddašan ja atnán álggu rájes. Dássážii eai 
leat stáhtaid duopmostuolut dohkkehan sámi oamasteame. Lea dattege 
vejolaš čuoččuhit ahte sámit leat atnán guovlluid meahccevalljodaga 
dan mađe nannosit, ahte galget daid beassat hálddašit. Dákko bokte lea 
Girjás čearru vuoitán vuoigatvuođa hálddašit bivddu ja guolásteame. 
Ii leat čielggas váikkuha go Girjásduopmu nu ahte dáhkida earáide 
seamma vuoigatvuođa, go Ruoŧa stáhta ii leat vuollánan dan dohkkehit. 

Deanus leat stáhtat dohkkehan sámi luossabivdovuoigatvuođaid, 
muhto seammás – stáhtaid gaskasaš soahpamuša bokte - ráddjen daid 
nu garrasit ahte duohtavuođas eai leat áktánas vuoigatvuođat. 

Orru dalle nu ahte sápmelaččat ain leat bággejuvvon rahčat iežaset 
gáibádusain duopmostuoluid bokte, loahpas velá riikkaidgaskasaš 
dásis. Váttisvuohta lea ahte dákkár lágasteapmi gáibida hui ollu ruđalaš 
ja olmmošlaš návccaid.

Mii dalle báhcá velá vejolažžan lea atnit šiehtadallanvuoigatvuođa, 
mii riikkaidgaskasaččat  lea dohkkehuvvon ON:a eamiálbmotrivttiid 
julggaštusas  (2007) ja ILO soahpamušas 169:s. Dákkár šiehtadallan­
vuoigatvuohta lea norggabealde sajáiduvvan Finnmárkkolágas, nu mo 
Alimusriekti lea vuođustan.

Vaikko šiehtadallanvuoigatvuohta ii mielddisbuvtte vejolašvuođa 
mearridit mo hálddašeapmi galgá leat, de oamasteaddji, FeFo, muhtun 
muddui lea geatnegahtton váldit báikeolbmuid oaiviliid duođas. Dát 
vejolašvuohta galggašii goit iskojuvvot, nu mo Unjárgga gilisearvi lea 
suokkardeamen dan dahkat.101 

Dađi mielde go FPIC – Free, Prior and Informed consent (friddja, 
ovddalgihtii addon ja dihtui vuođđuduvvi miehtan) dohkkehuvvo stáh­
taid beales, de galggašii jáhkit ahte eiseválddit eambbo guldalit maid 
sámi siiddaolbmot oaivvildit.  

Vástádusastis ON:a olmmošvuoigatvuođalávdegoddái lea Suoma 
stáhta dovddastan sámi FPIC-vuoigatvuođa earret eará ná:

60. Ráđđehus fuomášahttá ahte FPIC-prinsihppa, mii lea nanne
juvvon ON eamiálbmotjulggaštusas, lea bures sajáiduvvan gaska
riikka­laš eamiálbmotrievttis ja lea juo geatnegahtti almmolaš 
eise­válddiide. Olmmošvuoigatvuođaid bearráigeahččanásahusat 
ču­ju­hit iežaset mearrádusain FPIC-prinsihppii ja váldet dan vuhtii 
go dulkojit geatnegahtti olmmošvuoigatvuođasoahpamušaid, ja 
nu atnet prinsihpa dehálažžan. Lávdegottiid oaivilis deattuhuvvo 
maid­dái eamiálbmogiid iešmearridanvuoigatvuohta. 

61. Ráđđehus fuomášahttá, ahte leat váilevašvuođat doaimmaid 
váikkuhusaid árvvoštallamis ja ruvkedoaimmahaga hálddahuslaš 
mear­rádusaid ákkastallamis muhtun muddui. 

101	 Hálešteapmi Gunn Britt Retteriin 8. cuoŋománus 2025.  

63. Ráđđehus čujuha maiddái bargguide ođastit sámedikkelá­ga­, 
man oktavuođas evttohuvvon lága 9. paragráfa ulbmilin lea olla
šuht­tit Iehčamet diehtovuđolaš, ovddalgihtii mieđiheami prinsihpa 
(FPIC) nugo riikkaidgaskasaš riekti gáibida.102 (mu jorgalus)

FPIC-prinsihppa lea erenoamáš deaŧalaš go sisabahkkemat uhkidit sá­
mi servodateallima, nu mo norggabealde deattuhuvvui Fovsse-áššis. 
Sámi siiddaid vuolggasadji livččii ahte go juo leat leamaš nu ollu sisa­
bahkkemat, de leat eanáš ođđa sisabahkkemat áitta sámi siidaeallimii. 
Siida galggašii dán lágan ákkastallama ovddidit go leat šiehtadallamin 
eiseválddiiguin. 

9.2.2	Mo hálddašit 
Siida lea sámi ásahus mii ovddida árbevirolaš meahccehálddašeame, 
sámi ja eamiálbmogiid árvvuid vuođul. Juohke siida diehtá ieš mo sin 
mehciid berrešii hálddašit dáid oktasaš árvvuid mielde. 

Dattege lea dárbu čielggadit veahá dárkkileapput mo árbevirolaš 
árvvut ja njuolggadusat galget adnojuvvot, erenoamážit min áigge hás­
talusaid ektui. Turismma lassáneapmi lea okta ovdamearka.  

Kalaallit Nunaatas (Ruonáeanan) leat mearridan ođđa turismma­
njulgosa (láhka), mainna ráddjejit turisttaid johtima rašis luonddus.103 
Seammás lea turisma máŋgasiidda šaddan dehálaš ealáhussan ja tie­
nasin. Orru hui lunddolaš ahte siidadásis ságastallojuvvo dan birra mo 
buoremusat hálddašit turismma, ja dán oktavuođas man muddui gal­
gá beassat vuovdit lobi olggobealolbmuide, ja man láhkái sámi fitnoda­
gat sáhttet dan dahkat ja gos siiddaguovllus dát lea heivvolaš, go váldit 
vuhtii árbevirolaš meahcásteame. Ságastallat ja ráđđádallat dán birra 
sáhttá leat hástaleaddji, muhto miellagiddevaš go guoská eanáš siidda­
olbmuid beroštumiide. 

Dassážii go siiddat ieža besset hálddašit, de sáhttá siida ovddidit 
sin oaivila ja evttohusa almmolaš hálddašeddjiide go gáibidit sin 

102	 Communications CESCR Nos. 251/2022, 289/2022 and CRC No. 172/2022
J.T. AND OTHERS v. FINLAND and M.E.V. AND OTHERS v. FINLAND,   9. April 2025.
103	 https://www.nrk.no/sapmi/kalaallit-nunuaatas-suodjalit-riikka-erenoma_-

luonddu-1.17431867

doahttaleame FPIC-vuoigatvuođa vuođul. Seamma láhkái go Kalaallit 
Nunaatas, soaitá leat dárbu ahte bajit dáse sámi ásahus, nu mo Sáme­
dikkit ja sin Sámi parlamentáralaš ráđđi (SPR), hábme njulgosiid dán 
birra, ja maiddái muđuid go lea dárbu čielggadit sámi árbevirolaš háld­
dašeame min áiggis.

Beaivválaš meahccehálddašeapmi soaitá mielddisbuktit hásta­
lusaid maid lea váttis čoavdit siiddaráđđádallama bokte. Dalle galggašii 
árvvoštallat mo čoavdit riidduid sierra soabadanásahusa bokte dahje 
ásahusaid bokte mat sulastahttet oarjemáilmmi duopmostuoluid. Lea 
dieđusge maiddái dárbu buktit ávžžuhusaid mo stáhtaid duomostuolut 
berrejit gieđahallat siiddaide gullevaš áššiid. 

9.3	 Siiddat guovlludási hálddašeaddjin
Siiddaid váldodoaibma lea leamaš hálddašit mehciid olbmuid ja eatna­
miid buorrin. Guovllu hálddašeddjiin siidá sáhttá Sámedikkiide čalm­
mustahttit oktasaš meahccehálddašeame hástalusaid, maid Sámedikkit 
fas sáhttet atnit vuođđun go gulahallet stáhtaiguin. Seamma láhkai 
sáhttá siida čilget gielddaide mo gielddaid meahccehálddašeapmi berre 
leat vai báikkálaš sámi servodagat cevzet.  Dát lea earenoamáš deaŧalaš 
daid gielddain gos sámit leat unnitlogus.

Suomabeale 1990 sámeláhkaevttohusas lei ulbmil ásahit siiddaid 
guovllu vuoigatvuođaguoddin, mas lea čanastupmi Sámediggái.  

Nu go lean čállán čuoggás 5.5, de gielddat eai sáhte doaibmat sá­
mi ásahussan guovlludásis. Dan fuomášii velá norggabeale 1984 Sámi 
vuoigatvuođalávdegoddi, ja nu sii árvaledje ásahit sámelávdegottiid 
gielddadásis. Vuoigatvuođalávdegotti vuođuštus sámelávdegottiid evt­
tohussii gielddadásis soahpá bures dasa mo siida sáhtašii doaibmat. Dát 
nanne vuođuštusa manne lea dárbu ealáskahttit siidavuogádaga, seam­
más go nanne siidda legitimitehta. 

9.4	 Oahpaheapmi. Čielggadit siidavuogádaga otná 
servodaga ektui.

Dáruiduhttinpolitihkka lea mielddisbuktán ahte stuora osiin sámi ál­
bmogis lea unnán diehtu sámi historjjás ja servodagas. Skuvllain 
oahpahit ain oalle coahkásit sámi birra. Sidjiide geat čuvvot sámi 

oahppoplánaid, lea eanet oahppu sámi servodaga birra, muhto olu un­
nit go norgga mánát ohppet norgga ja oarjemáilmmi historjjá ja ser­
vodagaid birra. 

Sivvan dasa leat sihke láivves oahpoplánat ja máhttovátni oahpa­
heddjiid gaskkas. Árbevirolaš máhttu sámi eallima ja meahcásteame 
birra gávdno ain erenoamážit báikeolbmuid gaskkas, lassin olbmuin 
guhte leat dutkan sámi servodaga sámi vuolggasajis. 

Lea dieđusge maiddái dárbu oahppat ja oahpahit mo buore­
mus ođasmahttit árbevirolaš siidavuogádaga otná servodahkii ja hás­
talusaide. Nu mo Aimo Aikio (2010) lea dutkan, de leamaš sápmelaččat 
beanta čeahpit birget dan láhkai ahte heivehit sámi servodaga vuođđo­
árvvuid ođđa teknologiijai. Dattege lea rádjá man ollu sápmelaččat 
sáhttet iežaset servodaga heivehit oarjemáilmmi árvvuide, ovdal go 
sámi eamiálbmotservodat jávká. 

Ofelašsiida sáhtašii fuomášahttit ja ovddidit oahpaheame siidda 
vuogádaga ja árvvuid birra, ja dán olis ságastallat makkár siiddaárvvut 
berrešedje jotkojuvvot, ja man lea dárbu njulget, ovdamearkka dihtii 
dilálašvuođain go lea dárbu hoahpuhaddat.  

Juohke oahppoplánas juohke oahppodásis galggašii nannet oah­
pahusa siidda ja siidda árvvuid birra, nu ahte sámi mánát ja olles sámi 
servodat oahpašedje daid birra. Ofelašsiida sáhttá árvalit mo dan dah­
kat, ja leat mielde dan ollašuhttimin ovttas Sámedikkiin ja sámi oahpa­
headdjeoahpahusa bokte. 

Ofelašsiida sáhttá maiddái ieš, ovttas dutkanásahusain, hábmet 
sierra dutkanprošeavttaid, vai lea vejolaš ruhtadit dárbbašlaš bargo­
návccaid. Dutkan berrešii sisttisdoallat mo siiddas gulahallat ja ságas­
tallat, vai meannudeapmi ja mearrádusat buoremus lági mielde leat 
ávkkálaččat sámi servodahkii otne ja boahtteáiggis. Lea lunddolaš ahte 
siida lea sihke oahpahus- ja dutkanbáiki, gosa siiddaolbmot servet. 
Ofelašsiida sáhttá lágidit doaluid ja meahcásteame vai olbmot besset 
oahppat ja vásihit siiddaguovllu ja hálddašit ja birget siidda láhjiiguin.

9.5	 Oktasaš vuoiŋŋalašvuohta ja meanut
Maŋŋá mišunerema de lea kristtalašvuohta leamaš sámi almmolaš 
váldoosku. Olbmot leat otne dattege eambbo rahpasat eará oskkuid 

dohkkeheapmái, maiddái Sámis. Mis leat sihke árbevirolaš noaiddit 
(Prost 2022) ja eará máilmmioskkut go kristtalašvuohta. 

Eat dárbbaš čatnat sámi árbevirolaš vuoiŋŋalašvuođa ságastal­
lama oskkuáššiide.  Muhto go oskkugažaldagat dattege ain leat rašis ášši 
Sámis, earret eará mišunerema ja kolonialismma dihtii, de lea leamaš 
váttis gávdnat vuogas deaivvadanbáikkiid dákkár ságastallamiidda. 

Gávdnojit odne máŋga kristtalaš searvegotti mat rahpasit váldet 
atnui árbevirolaš sámi vuoiŋŋalašvuođa kristtalaš oskkus, ja geat jáhk­
kimis servet vuoiŋŋalaš ságastallamiidda (Johnsen 2022). Siida livččii 
báiki dákkár oadjebas ságastallamiidda.  

Eanaš sámit geavahit ain girkolaš meanuid nugo gástta, rihpa, 
náitaleami ja hávdádeami. Odne leat goittotge maiddái sápmelaččat geat 
háliidit earálágan meanuid, juogo girkolaš meanuid sajis dahje daidda 
lassin. Go dákkár meannovuogit orrot váilumin Sámis, de dát meanut 
sáhtášedje lágiduvvát siidda olis. Siiddas sáhtášii  leat olmmoš dahje 
olbmot geat máhttet fuolahit sámi árbevirolaš meanuid vuohkkasit ja 
oadjebasat.

  
9.6	 Árvvuid ja láhttennjulgosiid rihkkun, riidočoavdin 

ja ráŋggášteapmi.
Árvvuid ja láhttenjulgosiid rihkkun leat unnán ságastallon Sámis. Lea 
áddehahtti jus jurddaša man ollu eará hástalusat mis leat; erenoamážit 
giellaseailun ja eanavuoigatvuođanannen. 

Maŋimuš áigge leat dattege leamaš áššit mat leat čalmmustahtton, 
nugo veagalváldin ja mánáid illasteapmi, maiddái sámi servodaga 
váttisvuohta. Lea šaddan dárbu ságastallat mo doarjut ja veahkehit 
gillájeddjiid, geat dávjá leat nissonat ja mánát. Muhto veahkaválddi 
easttadettiin ferte maiddái jurddašit mo servodat galgá dávistit vearre­
dahkkiid vuostá, mo ráŋggášteapmi doaibmá, ja man garra ja makkár 
ráŋggášteapmi lea vuoiggalaš. 

Lea šaddan eambbo dábálaš media bokte almmuhit vearredahkki 
nama ja su gova. Sámi servodagas sáhttá dákkár almmolaš moaitin 
čuohcat olbmuide garrasit, nu garrasit ahte eai oainne vejolašvuođa 

máhccat servodahkii. Livččii dan dihtii dárbbašlaš ságastallat goas ja 
man láhkai olggušteapmi sáhttá doaibmat ráŋggáštussan.104 

Máilmmis leat iešguđetge lágan ráŋggáštanvuogit, ja ollu eami­
álbmogat oaivvildit giddagasráŋggáštusa heajos vuohkin, mii berre 
geavahuvvot dušše jus eará ráŋggášteapmi ii leat vejolaš. Canada 
Gladue Principles lea ovdamearka dasa.105 Restorative Justice (dagahit 
vuoiggalašvuođa)106, ovdamearkka dihtii Peacemaking circles107 bokte, 
lea baicce ávžžuhuvvon vuohki ráŋggáštit. Eamiálbmot feministtalaš 
láhkačeahpit leat dattege vuostálastán restorative justice/peacemaking 
circles geavaheame, seksuála veagalváldimiid čoavdimis (omd. Deer 
2015). Muđuid dákkár vuohki lea velá šaddan oassin oarjemáilmmi 
ráŋggášteames, ja norggabealde erenoamáš vuohki mo nuorra vearre­
dahkkiid ráŋggáštit ja oahpahit. Dattege lea erenoamáš hástalus jus 
illasteaddji ja gillájeaddji gullaba seammá siidii dahje báikegoddái.

Sámis lea ovddeš Sis-Finnmárkku diggegoddi guorahallan ja ovd­
didan dákkár ráŋggášteame.108 Fáddá lea maiddái dutkojuvvon sámi 
riidočoavdima olis, bargu maid Jan Erik Henriksen ja Ida Hydle (2024) 
leaba jođihan. Sudno dutkan fuomášuhttá man dehálaš ságastallan­
vuohki lea, ja sierra sámi gulahallanvuohki evttohuvvo. Siiddaskuvlla 
olis leaba Rauna Kuokkanen ja Asta Balto (2023) ovddidan Sámi ovttas­
tallanvieruid. 

Go sáhttá ballat ahte sisabahkkemat ja máilmme ráfehisvuohta 
bohciidit riiddulassáneame maiddái sámi gaskkas, de orru dehálaš joat­
kit barggu mo easttadit riidduid ja mo daid čoavdit. Dákkár bargu lea 
dehálaš juohke dásis, muhto orru erenoamáš bures heivehuvvon siidda 

104	 Dán birra ságastallo maiddái eará eamiálbmogiid gaskkas. Geahča omd. Friedland 
2018. 

105	 https://gladue.usask.ca/gladuerights
106	 https://cij.org.au/opencircle/what-is-restorative-justice/. Ulbmil lea divvut 

vearredaguid váikkuheame gillájeaddjiide, muhto maiddái bagadit vearredáhkiid 
ja su birrasa, easttadit ođđa vearredaguid. Sámegillii sáhtášii dán gohčodit dagahit 
vuoiggalašvuođa. 

107	 https://www.cbc.ca/documentaries/the-passionate-eye/how-a-peacemaking-circle-
program-born-in-the-yukon-became-a-key-element-in-north-american-justice-
reform-1.6678806. Namahuvvon ráfidahkkit, Gatensby vielljat leat Sámis ge doallan 
seminára ráfišiehtadallamiid birra.

108	 Čálli vásáhusat sundin.

https://cij.org.au/opencircle/what-is-restorative-justice/
https://www.cbc.ca/documentaries/the-passionate-eye/how-a-peacemaking-circle-program-born-in-the-yukon-became-a-key-element-in-north-american-justice-reform-1.6678806
https://www.cbc.ca/documentaries/the-passionate-eye/how-a-peacemaking-circle-program-born-in-the-yukon-became-a-key-element-in-north-american-justice-reform-1.6678806
https://www.cbc.ca/documentaries/the-passionate-eye/how-a-peacemaking-circle-program-born-in-the-yukon-became-a-key-element-in-north-american-justice-reform-1.6678806

ealáskahttima olis. Go siiddaráđđádallanvuohki lea leamaš buorre ovda­
mearka dasa mo gulahallan berrešii doaibmat beaivválaš eallimis.

9.7	 Návccat ja ruhta
Eat sáhte ealáskahttit siidavuogádaga jus ieža eat bija dasa doarvái 
návccaid. Go orrut ruhtaservodagas, de dávjá lea doarvái ruhtadeapmi 
maiddái dárbbašlaš.

Dattege siiddaárvvuid vuođul de ii leat vuogas doalahit háldda­
šeame  mii dárbbaša ollu ruhtadeame. Ieš siidaásahus ii dárbbaš ollu 
ruhtadeame, earret go doallat čoahkkimiid. Sierra siiddaviessu livččii 
dieđusge sávahahtti, muhto ii leat dárbbašlaš. Orru vuogas jus jođi­
heapme geavvá eanaš eaktodáhtolaš barggu bokte.

Jus siida lea oamasteaddji/hálddašeaddji, de siiddas lea vejolaš­
vuohta háhkat ruhtadeame seamma láhkai go otná hálddašeaddjit. 
Sáhttit vuovdit lobi earáide, ja oažžut eamiálbmotdivvagiid sisabahkke­
miid dihtii. Galggašii dan mađe ollu ruhta ahte goit sáhttá bálkáhit 
hálddašeddjiid ja gokčat sin goluid. 

Jus leat olggobeale ásahusat mat oamastit ja hálddašit siiddaguovl­
luid, nu mo otne lea, de sáhttá siida dattege gáibidit oasi sin tietnasis, 
vai siiddas leat návccat váldit vuhtii sámi árvvuid ja daid ovddidit dálá 
hálddašeddjiide. 

Ruhtadeapmi muđuid sáhttá ollašuvvat prošeavttaid bokte, ja ok­
tasašbargguin siiddaid ja almmolaš ásahusaid oahpaheame ja dutkama 
olis veahkehit sámi skuvllaid. Oktasašbargu giellaguovddážiiguin ja 
sámi museaiguin livččii maid mielde buorideamen siiddaid doaibma­
vuođu.  

10	 Boađus – mo joatkit
Siida lea álo leamaš guovddáš oassi sámi servodagas, muhto maid kolo­
niseren ja assimilašuvdnapolitihkka leat dolvon suoivanii ja oaidne­
meahttumin stáhta almmolaš ásahusain.

Sámedikkiid ásaheami oktavuođas háliidedje ollugat fas ealás­
kahttit siidavuogádaga, muhto jurdda ii lean velá doarvái láddan 
dasa.109 

Maŋimuš áiggiid leat máŋggat ovttaskas olbmot ja dutkit eanet 
ja eanet čalmmustahttán siidda dárbbašlašvuođa sámi servodaga ieš­
mearrideapmái ja sámi boahtteáigái, mas lea buorre eallin.

Go siida leamaš čihkosis dahje suoivanis, de lea dárbu ahte siiddat 
ja siiddaid vuogádat ferte ealáskahttojuvvot, vuođđuduvvat árbevirolaš 
sámi árvvuide,  muhto maiddái nu ahte siida ferte ođasmahttojuvvot ja 
heivehuvvot áigái mas mii dál eallit.

Siidaskuvla lea duođaštan ahte siiddas ja dan árvvuin lea stuora 
mearkkašupmi sámi iešmearrideapmái ja sámi boahtteáigái,  ja bidjan 
vuođu dan ealáskahttimii. Mun sávan ahte dát guorahallan sáhttá leat 
veahkkin buktit siidda ealáskahttima ovtta lávkki viidásabbot ja ahte 
mii sáhttit fargga ásahit vuosttaš ealáskahttojuvvon siidda.

Ealáskahtton siida lea oaivvilduvvon buot sámiide, sihke boazo­
sápmelaččaide, eará meahcásteaddjiide ja sámiide geain dál ii leat vejo­
lašvuohta oassálastit meahcásteapmái.

Dat mearkkaša ahte mii fertet hukset buori vuođu ođđasis ása­
huvvon siidii, erenoamážit gulahallama bokte boazodoalliid ja eará 
meahcásteaddjiid gaskka. Seammás ii sáhte vuordit ahte buohkat álgo­
álggus leat ovttaoaivilis buot áššiin mii lea čadnon siiddaide.

Buorre gulahallan ja soabadeapmi lea leamaš ja lea stuorra ovda­
munni siidda doaimmas. Siida lea danin ieš báiki gos juksat sohppo­
juvvon čovdosiid siidda doaimma birra otná beaivái, seammás go siida 
sáhttá leat báiki gos ságastallat dehálaš árvoáššiid birra, ášši man birra 
sáhttá leat váttis vuđolaččat ságastallat politihkalaš ásahusain, gos ferte 
maiddái jurddašit boahttevaš válggaid ja válgagiččuid birra.

109	 Geahča čuoggá 5.7, nu mo Nilsson (2021) namuha ruoŧabealde, ja nu mo Norgga 
Sámi Riikkasearvi ákkastalai ovdal go Sámediggi ásahuvvui, NOU 1984:18, s. 126–
127.

Siiddas ferte leat iežas guovlu ja iežas olbmot. Sáhttá leat hásta­
leaddji čielggadit dán dárkilabbot. Árbevirolaš siiddaguovlluid vuođul 
galgá smiehttat makkár guovllut heivejit buoremusat dálá ja boahtte­
áiggi dárbbuide. Vuođđun ferte goit leat dakkár guovlu masa siidda­
olbmot dovdet gullevašvuođa. Dát šaddá maid vuođđun čielggadit gii 
lea siiddaolmmoš. Go eaktun lea ahte siida galgá vuođđuduvvot sáme­
gillii ja sámi árvvuide, de berre smiehttat man muddui earát go sámit, 
ja maiddái sámit geat dál orrot guovllu olggobealde, sáhttet leat siidda­
olbmot.

Lea váidalahtti go sámi siidda ássit eai leat ožžon vuoigatvuođaid 
hálddašit iežaset guovlluid Finnmárkku vuoigatvuođakártema olis. Go 
siida lea vuođđu oadjebas sámi boahtteáigái, de ferte vuoigatvuođa­
gáibádusa čuovvut nu guhkás go vejolaš, maiddái riikkaidgaskasaččat. 
Nu guhká go vuoigatvuođagáibádusat eai leat čovdojuvvon, de sáhttá 
goittotge geavahit ILO-169-sullášaš ráđđádallanvuoigatvuođaid, mat 
sávvamis loahpas ovdánit dan guvlui ahte šaddá FPIC-lágan vuoigat­
vuohta. 

Go sáhttá ádjánit ovdal go siidavuogádat ásahuvvo miehtá Sáp­
mái, de evttohan ahte ásahuvvo okta dahje moadde ofelašsiidda, gos 
siidda árvvut ja vuogádat sáhttet čielggaduvvot ja ahtanuššat geavatlaš 
eallimis.

